
        
            
                
            
        

    
	ЛЕОНАРДО ДА ВИНЧИ

	 

	СУРГААЛТ ҮЛГЭР ДОМОГ

	 

	“БНМАУ Ардын Боловсролын Яамны Сурах бичиг, сэтгүүлийн нэгдсэн редакцын газар” Улаанбаатар хотноо 1988 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Италийн суут билигтэн, та бидний сайн танил Ленардо Да Винчи нь сэтгэл зүрхээ дан ганц уран зурагт зориулаад зогссонгүй, түүний зохиосон үлгэр домог ард түмний дунд ихэд алдаршжээ» Тийнхүү үлгэрийн амьтдын дүр нь хүнээс огтхон ч ялгаагүйн дээр, хүнд заавал нэгийг бодогдуулах увдистай бөлгөө.

	 

	Редактор


БЭХ ЦААС ХОЁР

	 

	Бичгийн ширээнээ огт юм бичээгүй ижилхэн цагаан цаас өрөөстэй байдаг байжээ. Тэгтэл нэг хуудас цаасыг зурж баллаж, цохлон, зураас, цэг тэмдэг тавьж орхисон гэнэ. Бодвол хэн нэгэн хүн бийрээ авч бэхнээ дүрээд, хуудас цаасыг дүүртэл нь сараачиж, янз янзын юм зурсан бололтой.

	Гуньж гутарсан хуудас цаас ширээнээ байгаа янтайнаас чин сэтгэлээсээ ийн асууруун:

	— Чи намайгаа яах гэж ингэтэл балладаг байна даа? Наад бэх чинь цав цагаан биеийг минь харлуулж, нэг насаар тас хар болголоо! Одоо намайг хэн хэрэглэх билээ? хэмээжээ. 

	— Зовоод яах вэ! Чамайг тохуурхан доромжилсон юм биш, харин чам дээр хэрэгтэй юм бичсэн. Үүнээс хойш чи зүгээр нэг алганы чинээ цаас биш, харин чухал айлтгал бичиг болсон гэж мэд. Одоо чи хүний санаа бодлыг агуулж, ингэснээрээ чи ёстой үүрэг өгч байх туйлын чухаг юм боллоо гэж янтай нь ялдамхан хариулжээ.

	Зан сайт янтайн хэлсэн үнэн байжээ. Эзэн нь бичгийн ширээгээ янзалж цэгцэлж байгаад, нэг удаа он цагийн эрхээр шарлаж энд тэндгүй хэвтэх хэсэг хуудсыг ажиглав. Тэгээд тэр бүхнийг хамж аваад халуун зуух уруу хаях гэснээ, өнөөх «эрээчсэн» цаасыг ажиглав. Тоосонд дарагдсан цаасыг хэрэггүй учраас базаж хаяад, гагцхүү өнөөх хуудсыг ширээнийхээ нүдэнд шургуулж бодол санааг минь агуулсан айлтгал болог гээд орхисон гэдэг.

	 


ХЭТ, ЦАХИУР

	 

	Нэг удаа хэтийг дэндүү хүчтэй хавирахад, цахиур их л уурлангуй асууж гэнэ.

	— Чи чинь юу болоод намайг дайраад байна. Хэрээ мэдвэл таарна. Чи лав намайг андуурсан байхаа. Хавирга сүвээг минь амраа. Би хэнд ч муу юм хийгээгүй шүү.

	— Найз минь, дэмий бухимдаад юугаа хийнэ. Чи яльгүй тэсэж үзвэл, удахгүй чамаас тун сонин сайхан юм гаргаж авахыг харна хэмээн их л инээмсэглэн өгүүлэв.

	Цахиур үүнийг дуулаад тайвширч, хэт цохихыг тэвчин хүлээж байж гэнэ. Чингэсээр сая түүний биеэс гал гарч, ёстой ид шидийн гайхамшгийг бүтээж гэнэ. Ийнхүү цахиурын тэвчээр гаргасны хариу гарсан гэдэг.

	Юм сурахдаа анхандаа дөлсхийдэг хүнд энэ үлгэрийг зориулсан хэрэг. Тэвчээр зориг гаргаж, мэрийн зүтгээд байвал эрдэм мэдлэгийн суулгасан үр нэгэн цагт заавал соёолон цухуйдаг жамтай. Мэргэн болоход хэцүүхэн ч, мэдсэн хойно өгөөжтэй хэмээжээ.

	 


ХЭЛ, ШҮД ХОЁР

	 

	Томчуулд ч гэсэн, хааяа тусаж мэдэх, нэг сүрхий өвчин хүрсэн жаал хүү байж гэнээ. Жаал хүү зогсоо зайгүй шулганаад байдаг өвчин тусжээ.

	— Энэ ямар золигийн хэл вэ. Хэзээ нэг жаахан намдаж, таг болох бол? гэж шүд үглэдэг байж.

	— Чамд ямар пад байна? Миний өгснийг дуугүй зажилж гудраад, дуугай байвал болоо. Миний захих юм энэ! Өөр манд ярих юм байхгүй. Би яаж ч байсан хөндлөнгийн танд огт хамаагүй, тэр тусмаа тэнэг юм зөвлөхийг бүр ч зөвшөөрөхгүй шүү! гэж хэл ичихгүй тас загнажээ. Чингээд жаал хүү цагийг нь олсон олоогүй, чалчиж бурсаар л байж. Ярьж байгаа юмныхаа утга учрыг олигтойхон гадарлахгүй атлаа хэл цэцэрхсэн үг урсгасаар, ёстой нэг цэнгэлийн манлай эдэлж байжээ. 

	Тэгтэл нэг удаа өөрөө ч мэдэлгүй чалчиж, хэрээс хэтэрч орхисон жаал хүү учирсан зовлонгоосоо гарахыг бодоод, хэлийг харсаар байтал худал хэлэхэд хүргэжээ. Тэр үес шүд тэснэ гэхэд тэсэхийн аргагүй боллоо. Ингээд хэлийг тас хазаж, цадигаа алдсан худалчийг таг болтол нь тас зуугаад орхиж.

	Хэл цусаа урсган улайж, жаал хүү ичиж өвдсөндөө уйлагнаж гарлаа.

	Үүнээс хойш хэл их л болгоомжтой хянуур болж, жаал хүү ч ам ангайхаасаа өмнө сайтар тунгаадаг болжээ.

	 


ТОНГОРОГ

	 

	Нэг үсчинд ер бусын гоё, бас тэгээд жигтэйхэн хурц тонгорог байжээ. Мухлагт хүн амьтан байхгүй, эзэн нь нэг тийшээ явсан үед тонгорог гадаа гарч өөрийгөө амьтанд үзүүлэхээр дур нь хүрчээ. Тонгорог хуйнаас нь сэлэм сугалах шиг, хурц иртэй талаа ил гарган, их л бардам янзтай алхлан, хаврын сайхан өдөр зугаалахаар гарч өгчээ.

	Дөнгөж босго давангуут л хурц наран ган хутганд туяагаа тусгаж, байшин барилгын хана туурганд элдэв сонин дүрс гялалзав. Ийм ер бусын гайхамшгийг харж хөөрсөн тонгорог хэлэх үггүй хөөрөн баясаж, тэр дорхноо сагсуурч гарлаа.

	— Ийм сайхан байж би үсчний газар буцаж очих гэж үү? Яасан ч үгүй шүү! Сахал нь өрвийсөн харчуудын саван нялсан хацар, эрүүг хуссаар байгаад, хамаг насаа элээх нь даанч арчаагүй хэрэг болно. Тэгээд ийм сайхан хутга үсчний дэргэд байх ёстой гэж үү? Огтхон ч үгүй! Аятайхан газар олоод түүнээс нуугдаж орхиё гэж тонгорог дуу алджээ.

	Ингээд тонгорог бараа сураг тасарчээ.

	Хоног, сар, улиран өнгөрсөөр. Бороорхог намар боллоо. Ганцаардаж уйдсан оргодол тонгорог нуугдсан газраасаа гарч, цэнгэг агаар амьсгалах болов. Хутгаа хуйнаас нь аятайхан гаргаад, эргэн тойрноо их додигор ажиглаж гэнэ.

	Гэтэл юу болсон гээч! Ёстой нэг баларчээ! Дандаа гялалзаж байдаг ир нь зэвд идэгдсэн хөрөө шиг арзайж, өнгө зүсээ алдаад нарны туяаг гялбуулан тусгахаа ч бүр больжээ.

	Гэмээ мэдсэн тонгорог гашуудан уйлагнаж:

	— Би яах гэж ингэж хууртав даа? Хөөрхий муу үсчин маань намайг яасхийж энхрийлж хайрладаг байлаа. Тэр минь намайгаа хараад баярлан надаар хэчнээн их бахархдаг байлаа! Гэтэл одоо би гэдэг чинь юу болоод байна? Хутга минь харлаж арзайгаад зэвд идэгджээ. Ай хөөрхий аврал алга, би гэдэг амьтан ингээд өнгөрдөг байж гэжээ.

	Авьяас билэг заяавч арчлан тордохыг бодохын оронд тэрүүндээ эрдэж биеэ ихэд өргөмжилж, бэлэн зэлэн цэнгэл хөөцөлдвөл иймэрхүү гунигт хувь тавилантай болдог хэмээн санагтун. Хөөрхий эл тонгорог шиг тийм хүн яван явсаар, хурц сэргэлэн ухаанаа мохоон гээж, хөшүүн хойрго болж, бие сэтгэл хоёрыг тас иддэг мунхгийн зэвд баригддаг.

	 


ДӨЛ

	 

	Шил үлээдэг газарт сар гаруй ажил ид өрнөж, аварга лут зуухнаа өдөр шөнөгүй гал өрдсөөр байжээ. Дархнуудын уран гараар өдий төдий хосгүй сайхан зүйл бүтэж, хайлмагтсан бөөн шилийг тэд амьсгаагаараа хачин гоё талбир дүрстэй болгож байв аа.

	Нэг удаа зууханд дүрэлзэх гал дархнуудын хэн нэг нь асаагаад орхисон бахим том хүрэл тавиуртай лааг ажиглажээ. Гал тэрхүү лааны бүүдгэр гэрлийг дор нь нөмрөн, үмхчихье гэж боджээ.

	Цуцал дороос хөхөмдөг дөл шаржигнан тасрав. Яндангийн таталтаас хөндийрөн салсан тэр дөл зуухны нарийхан амаар шурган гарч, тэрүүхэн хавьд байсан лаа дээр бууж, ховдоглон хайлуулж гарчээ.

	Цадаж ханахыг мэддэггүй дөл тэрхэн зуур бяцхан лааг залгиж орхилоо. Харин тэгэхдээ дөл лаатай цуг өөд болохгүйг хичээн буцаад их галтайгаа нийлэхийг бодов. Дүрэлзэн асах зууханд байгаа ах, дүү нараасаа туслахыг хэчнээн гуйсан ч, амиа алдахын даваан дээр яаж ч мурилзан мушгирч аргалахыг оролдлоо ч, хайлан барагдаж буй лааны, таг зуурсан гараас хөөрхий дөл мултарч амжсангүй.

	Адаг сүүлдээ дөл уйлан хашхирч, хорсон шажигнасаар гол нь тасарч гашуун утаа болон хувирчээ. Харин зуухнаа цуцал түлээ удтал хөгжилтэйеэ бүжин наадаж, түмэн янзын оч үсэргэн, гал улаан хэлээ улалзуулан, эвтэй найртай шүхэрлэн ассаар байж гэнэ.

	 


УС

	 

	Далайн ус дассан газраа дураараа тонгочиж байжээ. Харин тэгтэл нэг өдөр ус тэнгэрт гарах юм сан гэдэг тэнэг бодолд автжээ.

	Ингээд галыг тус болооч гэжээ. Гал түүнийг шатаам хурц дөлөөрөө нүдэнд өртмөөргүй уурын дусал болгосонд тэр нь агаараас хавьгүй хөнгөн байлаа.

	Халуун уур дорхноо дээшээ дэгдэж агаарын хамгийн өндөр, хамгийн хүйтэн давхраанд гарчээ.

	Үүлний цаана дээшээ хөөрсөн дусал, дусал уур дагжин чичирч эрүү ам нь эвлэхгүй тэс хөлджээ. Дуслууд дулаацах гэхдээ бие биедээ наалдаж, агаараас арай жаал хүнд болж, дорхноо ердийн бороо болон газарт унажээ. Ус алдар нэр горилж тэнгэрт хөөрсөн авч, тэндээс ийнхүү хөөгдөн буужээ. Ангасан газар тэрхүү бороог ганц ч дусал үлдээлгүй залгиж орхилоо. Ингээд ус гуай уужим далайдаа буцаж очихоосоо урд удтал газрын хөрснөө ялаа эдэлж суусан гэдэг.

	 


ОРООНГО ӨВС

	 

	Өндөр хашааны цаана ороонго өвс, долоогоно модны их бие, навчийг битүү ороож ургасан байж. Гэтэл ороож ургасаар байгаад оройд нь тулаад хавь орчноо ажиж байхдаа замын нөгөө талд бас нэг хашаа байхыг үзжээ. Ороонго дуу алданхан:

	— Тийшээ очвол мөн сайхан аа! Насаараа л нэг газар сахиж болохгүй биз дээ. Хажуугийн хашаа үүнээс хавьгүй гоё өндөр юм гэжээ.

	Ингээд атаархан өнөөх ургамал зүгээр сууж чадахаа больжээ. Нахиалсан мөчрөө улам улам уртасган хоног, өдөр өнгөрөх бүр санасандаа хүрэх нь дөхөж байж. Ашгүй ингээд удтал хүлээсэн мөч ч боллоо! Дахиад нэг сайн зүтгээд үзсэн чинь ороонго айлын хашааны модны мөчрөөс зууран залгалдаж, баттай ороогоод авах нь тэр. Санасандаа хүрч дийлсэндээ ороонго магнай хагартлаа баярлаж ам бардан байв.

	Тэгтэл үдшийн цагаар оройтож явсан нэгэн хүн замаар гараад ирлээ. Огт санаандгүй тээглэсэн ороонго ногоон хэлхээ навчийг тэр хүн тас татаад, замын хажуугийн шуудуу уруу шал хэрэггүй болохоор нь чулуудаж орхижээ.

	 


САР ХЯСАА ХОЁР 

	 

	Хясаа саранд ухаангүй хайртай болчихжээ. Сэтгэл нь соронзодсон мэт хясаа шөнийн сарыг хайрын нүдээр байн байн ширтэх нь ихсэв.

	Үүлний цаанаас саран авхай хөөрөн гарч ирэх болгонд алмай хясаа хамаг явдлаа умартаад, дунгийн далавчаа нээж байхыг нь отож суусан ховдог наймалж ажиглажээ. Тэгээд наймалж хясааг идье гэж шийдлээ.

	Нэг шөнөөр сар дөнгөж цухуйж, хясаа амаа ангайн аанай л сарыг ширтэхүйд наймалж хавчуураараа чулуу өлгөж аваад эвийг нь тааруулсхийн дунгийн дотор чулууджээ. Саранд санаатай хясаа гялалзсан саатай орон гэрийнхээ далавчийг хаах гэж хэчнээн оролдовч, хөөрхий амьтанд өнөөх чулуу тээглэн нэгэнт хаагдахаа байжээ.

	Сэтгэл зүрхнийхээ нандин бодлыг сэмхэн хадгалж чаддаггүй хэнд боловч иймэрхүү тавилан учирна. Бусдын нууцыг мэдэх гэж хөөцөлддөг нүд, чих мундахгүй бэлэн байдгийг санагтун.

	 


ЦООЖНЫ НҮХЭНД ХОРГОДСОН ААЛЗ

	 

	Аалз гэр орноо гадна дотроос нь сайтар нэгд нэгэнгүй үзээд цоожны нүхэнд л байвал зүгээр аятайхан юм гэж шийджээ.

	Үнэхээр тохитой тухтай газар санжээ! Хэн нь ч аалзыг эндээс олж чадахгүй аж. Харин аалз өөрөө бол нууц газраас сэм цухуйж бүхнийг тухтайяа ажиглан харахад айж эмээх аюулгүй юм.

	Чулуун босгоны хажууд ялаа барих шүлсэн тороо татаж авъя. Шатан дээр тарган авгалдайд зориулсан бас нэг бөх торыг татаж, хаалганы хавтасны хооронд шумуул барих овоохон урхи бэлдэж авдаг хэрэг гэж аалз их л додигор янзтай алсаа бодож гэнэ.

	Элдэв сайхан хий бодолд автаж, баярлаж байсан аалз ухаан алдах дөхөж л дээ. Төмрөөр өвч бүрсэн цоожны нүх нь хэн ч халдашгүй дархан цайз мэт санагдаж, энэ яваа насандаа үүн шиг айх аюулгүй хоргодох газар үзсэнгүй.

	Аалз хүсэл мөрөөдөлдөө санаашран ойрын үед юу хийхээ их л сайхнаар төсөөлж суутал ойртож яваа хөлийн чимээ сонстов гэнэ. Угийн хянуур болохоороо аалз бушуухан нүхэндээ бүр сайн шургаж орхилоо. Гэрийн эзэн баахан түлхүүр гарган нэгийг нь цоожны нүх рүү шургуулж, хий мөрөөдөгчийг няцалжээ. 

	 


ТӨӨЛҮҮР ХОРХОЙ 

	 

	Навчинд наалдсан төөлүүр хорхой бусад шавж дуулж, үсэрч харайж, дураараа дэвхцэн нисэж байхыг ихэд бахдан ажна. Эргэн тойронд цөм л хөдөлж бужигнана. Гагцхүү хөөрхий тэр л жиргэн дуулж ч болохгүй, гүйж нисэж ч болохгүй байв. Арай ядан мөлхөхөөс цаашгүй төөлүүр нэг навчнаас нөгөөд тун ч зовж хүрэхдээ дэлхийг тойроод ирсэн мэт болдог ажээ.

	Гэлээ ч хувь заяандаа өширхөн гомдож атаа жөтөө бодохгүйгээр амьтан болгон хийх ёстой юмаа л хийвэл таарна гэж ухаарсан байжээ. Өөртөө бат гэгчийн үүр томж бэлдэхэд төөлүүр хорхой маш нарийхан торгон утас нэхэж сурах ёстой байлаа.

	Ингээд элдэв дээдийн юм саналгүй ажлаа үүсгэн тэрлүүлж цаг нь болоод ирэхэд биеэ хөлийн улнаас толгойгоо хүртэл дулаахан утсаар ороож ажрахгүй болжээ. Биеэ утсаар хучиж, хамаг ертөнцөөс салгасан төөлүүр хорхой:

	— Одоо цааш нь юу хийх вэ? гэхэд

	— Бүх юм өөрийн жамтай! Тэсээд тэвчиж байтал аяндаа нэг юм дуулах л байх гэсэн хариу гарчээ.

	Чингээд цаг нь ирж, төөлүүр сэрвэл урьдын арчаагүй амьтан байхаа нэгэнт больжээ. Утсан хөнжлөөсөө огло үсрэн гарвал, элдэв өнгө алагласан, хачин гоё өд сөд нь ургаж гүйцсэнээ гайхан мэдсэн ажээ. Төөлүүр далавчаараа хөнгөн зөөлөн дэвэн навчханаас үсүүхэй мэт дэрвэн нисэж цэнхэр мананцар дундуур сүлэлдэн алга боллоо.

	 


ШУДАРГА ҮНЭНИЙ ЭРЭЛД

	 

	— Орчлонд шударга юм алга! гэж шилэр оготно барьдаг чононы савраас аз болж мултарсан хулгана гомдолтойёо гонгинов.

	— Хэдий болтол худал хуурмагийг тэвчих юм бэ! хэмээн муураас дутааж, арайхийн хавчгар нүхээ амжиж нуугдсан шилэр уурсан хашхичив.

	— Дураараа дургидгаас болоод байх суух аргагүй боллоо! хэмээн муур мяу мяу дуугаран өндөр хашаанд үсэрч гараад, дор нь эргэлдэн хоргоож буй хоточ нохойноос айсхийн ажиглав.

	Тариачин айлын хашаанд торноо суух цэцэн ууль:

	— Нөхөд минь тайван байж үз! Амьд явах хэцүү гэж тануусын үглэдэг ортой юм. Гэлээ ч тануусын хэн нэгэнд шударга юм номоороо байхгүй гэж үү, бодоод үз гэв.

	Ингэж ярьтал хулгана нүхнээсээ цухуйж, шилэр хонгилоос хамраа бултайлгаж, муур хашааны дээр тухлан сууж, нохой хойд хөл дээрээ оцойв.

	— Газар дэлхийд аж төрдөг амьд бүхэн хоорондоо ухаалгаар зохицож байдаг байгаль эхийн эрхэм дээд жам ёс гэвэл шударга ёс даруй мөн. Эл мэргэн жам ёсыг дагаж хамаг амьтан адгуус, жигүүртэн, загас жараахай, тэр ч байтугай өт хорхой хүртэл амьд явдаг биз дээ. Зөгий үүрэндээ ямар их эвтэй сайхан байдгийг бодоцгоо гэж ууль үргэлжлүүлэн өгүүлэв.

	Уулийн хэлдэг тун үнэн байлаа. Зөгийн үүрийг ганц удаа боловч ажигласан хэн ч гэсэн тэнд хатан зөгий ганцаараа захиран ноёрхож, зөгий бүрийг, юм болгоныг туйлаас ухаалаг зохицуулж, зөгийн гэр бүлийнхний тэр бужигнасан олны хийх ажлыг хуваарилж байдгийг лавтай мэднэ. Нэг хэсэг нь зөвхөн цэцгийн бал бурам цуглуулдаг байхад, нөгөөдөх нь сархинаг цэвэрлэж гаргана. Бас зарим нь морин зөгий, үхэр хэдгэнийг үргээж сархинагаа манаж сахиж байхад, нөгөө нь юм хумаа цэвэрлэнэ. Хатан зөгийнөөс алхам ч холдохгүй түүнийг асран хамгаалдаг зөгий ч гэж бий. Хатан зөгий хөгшрөхийн цагт хамгийн чадал тэнхээтэй нь түүнийг үүрч, хашир ухаантай нэг нь элдэв аргаар эмчлэн тордоно. Зөгийн нэг нь л хийх ёстой юмаа хийхгүй аваас, гарцаагүй ял шийтгэл ,хүлээдэг жамтай.

	Байгальд бүх юм үнэхээр ухаалаг нарийн зохицож бүтсэн байдаг тул амьтан болгон өөр өөрийн юмаа хийх ёстой агаад дээд зэргийн үнэн шударга амьдрал бол энэхүү сэцэн мэргэн зүйлд багтан шингэсэн байдаг жамтай бус уу.

	 


ЛАВАР, ЛИЙР, МИРТ МОДНЫ ЯВДАЛ

	 

	Нэг удаа хөгширсөн саглагар лийр модны урд бүсэндээ сүх хавчуулсан хоёр тариачин эр зогтусав.

	— Лийрийн мод минь зочдоо хүлээн ав! хэмээн лавар орилж Энэ хооронд тариачид гараа нулиман, сүхээ авч модыг ёзоороор нь огтолж гарлаа.

	— За, чи чинь яагаад толгойгоо унжуулж орхив оо? Өнөө сүрхий бардам байдаг чинь яачихаа вэ? хэмээн мирт түүнээс басамжлангуй асуулаа.

	— Чиний хөг ингээд өнгөрчээ, лийр минь. Үүнээс хойш мөчир навч чинь бидний гэрлийг хаагаад байхаа болино доо гэж лавар бас гал дээр тос нэмнэ. Өвдөж байгаагаа шүд зуун тэсвэрлэж, хамаг хүчээ шавхаж байгаад амьсгаа хураахын өмнө лийр мод:

	— Амьсгаа хураах гэж байгаагаа мэдэж байна аа. Гэхдээ та хоёр намайг дэмий дамшиглаж байна. Тариачид намайг уран сийлбэрчин хүнд аваачаад, миний хатуу биеэр маш сайхан сийлбэр зоруулах гэж байгааг маанаг та хоёр магад мэдэхгүй биз дээ гэж хариу өчжээ.

	Лийр модны үг үнэхээр үнэн байжээ. Маш сайхан сийлбэр хийж, хүмүүс түүний сайхныг шагшин магтаж, хайрлан хүндэлж лаврын навч, миртийн хэлхээгээр сийлбэрийг чимж гоёжээ. Хүний гараар бүтсэн тэр сайхан болгоныг алдаршуулахад салбархай навчаа унжуулан башдаг нь лавар, мирт хоёрын угийн заяа болой.

	 


ААЛЗ, ҮХЭР ХЭДГЭНЭ

	 

	Аалз нэг удаа ялаа их цугладаг газар олоод, дорхноо урхи зангаа бэлдэж гарчээ. Тулгуур нуруу болгохоор хоёр мөчир авч тэр хоёрынхоо хооронд маш нарийн саарал утсыг хөндлөн гулд сүлжин нэхэж, нүднээ үл харагдах бат бөх тор татаж авлаа. Аалз ажлаа дуусгаад навчин дор нуугдав. 

	Нэг их удтал хүлээсэнгүй. Сониуч зантай нэг ялаа дорхноо торонд орчхож. Аалз сарвалзаж байгаа хөөрхий амьтныг ажаад нуугдсан байраасаа огло харайн гарч ирээд, ялааг базаад авав.

	Эндээс холгүй цэцгийн буурцаг дээр сууж байсан үхэр хэдгэнэ аалзны хамаг явдлыг ажиглаж байжээ. Ариун шударга сэтгэлтэй хэдгэнэ түүний муухай хорон санааг нь тэвчиж чадсангүй. Далавчаа дэлгэн, сүртэйеэ шунгинан нисэж ирээд, зальтай аалзыг дайрч, хортой хэлээрээ түүнийг часхийтэл хатгаад авчээ. Золгүй муу ялаанууд ийнхүү авралыг олжээ.

	 


ТУУЛАЙН БӨӨР, ИНЖИР

	 

	Нэгэн хүн хажуугийн инжрийн модонд асан гараад, навч нахиаг нь татан чангааж, болсон жимснээс зулгааж байхыг туулайн бөөр мод сонирхон ажиглажээ. Жимс нь их сайхан болсон учир мань хүн хоёр хацраа умбайтал дүүргээд, тас тас зажлан идэж байжээ.

	— Хүүе хөрш минь ээ! Намайг ингэж гадуурхтал чи байгаль ээжийн өмнө ямар гэм хийсэн болж байна аа? Миний байж байгааг нэг сайн хар л даа! Мөн догь байгаа биз! Амтат жимсээ таг нуугаад хэн ч гар хүрэхгүй, чинийхтэй ер дүйцэх юм алга. Байгаль эх, жимсийг минь халамжлахдаа бас харамлаагүй юм шүү гэж дургүйцсэн янзаар тэргүүнээ ганхуулан туулайн бөөр инжирт хэлэв гэнэ.

	Биеэ магтсан тэр мод жимсээ энхрийлэн харах зуураа:

	— Байгаль ээж жимсэнд нимгэн цамц өмсгөж, дээрээс нь торгомсог хавчуулга хийж бат бөх хантаазаар гоёжээ. Бас тэгээд хурц өргөс бүхий хальсан хуяг дуулгатай болгож, хэн ч авахааргүй заяажээ. Ингэхлээр хүн хоёр чихээ хардаггүйн адил миний жимсийг олж үзэх нь хол хэвтэнэ! гэв.

	Ийм сүрхий яриаг нь сонсоод, хөрш нь тэсэлгүй тасхийтэл инээд алдав. Үхтлээ хөхөрч хөхөрч сая нэг амьсгаа авч байгаад инжрийн мод хариулсан нь:

	— Өвгөн минь, чи хүнийг ингэж хэлнээ гэдэг чинь түүнийг тун тааруухан мэддэг юм байна. Хүн чинь ухаан самбаа хоёроороо чиний тэр далд жимсэнд ч нэг мэдэхэд хүрэх байх. Урт уурга, саваа, чулуу авч байгаад сүнсийг чинь зайлтал чамайг нүдэж, жимсийг чинь унагаж авна. Газарт ойчоод өгөхлөөр нь хөлөөрөө дэвсэлж, хад чулуугаар хага цохино. Ингэхлээр магтаад байгаа гоёхон жимс чинь өргөст битүү хальснаасаа булт үсрэн гарах нь мэдээж.

	Инжрийн мод хэсэг зуур бодолхийлснээ эцэст нь:

	— Надад бол байгальд гоморхох юм алга, хөөрхий алдас болно. Надтай цөм уян зөөлөн харьцаж, амтат шүүслэг жимсийг минь бяцалж няцлахгүйг хичээн, зөөлөн гараараа эвтэйхэн авдаг шүү. Хариуд нь би ч гэсэн зүгээр байхыг бодолгүй, амьтан хүнийг амтат сайхан жимсээрээ дайлдаг даа гэжээ.

	 


УДГАН ЭРВЭЭХЭЙ, ДӨЛ

	 

	Оройн сэрүүнд амь орсон ганган эрвээхэй үдшийн бүрийд дэрвэлзэн эргэлдэж, алсад гэрэл гялалзахыг харжээ. Ингээд дорхноо тэр гэрэлтэй газрыг зүүгдэж, хажууд нь очихдоо цонхоо тавиастай дэнг бишрэн гайхаж, эргэлдэн нисэж үзэв. Үл мэдэх тэр дэн үнэхээр сайхан харагджээ.

	Удган эрвээхэй ханатлаа ажиглаж аваад, хурц гэрэлтэй ойртон нялуурч, цэцэрлэгийн найгадаг тоглоом дээр наадахын адил цэцгийн туурцаг дээр нь сууж тэдэнтэй тоглодог шигээ дэнгийн дөлөөр наадах гэж шийдэв. Яльгүй хажуу тийшээ холдсоноо гэнэт огцом эргэж дөлний шар хэлийг бараг шүргэх шахам нисэж, хоёул наадъя гэх адил түүнийг өдөж эхлэв.

	Тэгтэл ямар нэг зүйл түүнийг өвдтөл хатгаж, дээш нь чулуудаж орхилоо. Дэн байгаа цонхны тавцанд түр амсхийгээд удган эрвээхэй өрөөсөн хөлөө алдаж, далавчныхаа үзүүрийг хуйхлуулснаа сая мэдэрлээ.

	— Яагаад ийм юм болчхов оо? хэмээн эрвээхэй өөрөөсөө лавлаад хариу олсонгүй. Ийм хосгүй сайхан, гэм оргүй дөл өөрийг нь ингэж хорлоно гэж бодоход түүний санаанд багтахгүй байлаа. Эрвээхэй сая нэг жаахан сэхээ аваад, ахин далавчаа дэлгэж эргэлдэн нисэж гарлаа. 

	Асаж байгаа дэнг хэд дахин тойроод шулуухан дөлөн дээгүүр нь намуухан эргэлдэж дээр нь тоглох санаатай байтал хар санаатай дэнгийн иддэг тос руу сарвалзан унаж орхив.

	Удган эрвээхэй амиа алдах үедээ:

	— Чи яасан нүнжиггүй амьтан бэ. Чамайг би нөхрөө болгох гэтэл харин намайгаа цусгүй алдаг байна. Чиний хорон санааг би даан ч хожуу ухаарлаа. Чамтай наадах гэсэн арчаагүй бодлоосоо би чинь ингэж баларлаа! хэмээн бувтнав.

	— Үйлс нь харласан удган эрвээхэй минь дээ! Гэнэн сэтгэлээр чи намайг сарны гэрэлд туяарсан цэцэг гэж бодсонд чинь би юуны буруутай байх вэ?. Би бол амьтан хүнийг гэрэлтүүлэн гийгүүлэх албатай юм шүү. Галаас болгоомжилж чаддаггүй хэн боловч, гарцаагүй түлэгдэх жамтай гэж дэн хариу хэлж гэнэ.


БОР ДАРСНЫ ОРООНГО, ӨВГӨН ЦАРС 

	 

	Нэг удаа бор дарсны ороонго эрх дураараа тайван сайхан байя гэж бодоод, өвгөн дарсны голыг тас ороож авахаар шийджээ. Тариачны газарт суулгасан бяцхан шонг ороон хүний үгнээс гардаггүй бор дарсны ороонгийн бусад найз нар нь мэл гайхаж:

	— Чи энэ өвгөн царсаар яах гэсэн юм? Энэ чинь арай ядсан хариугүй амьтан шүү дээ. Өнөө юу, маргааш уу өнхрөөд өгөхөөр нь чи яана даа гэв.

	— Тануус битгий зов! Би ухаанаараа шийдсэн хэрэг, та нарт падгүй гэж ороонго өөрийгөө зөв гэдэгт бат итгэн, их бардам байв. Тэгээд модны их биеийг улам чанга ороож, бусад ороонгыг ганц сайн чадаад, бусдаас түрүүлж ногоон түрүүгээ наран зүг өндөр өргөж, өнө удаан байж чадна хэмээн хий сайхан бодолдоо автжээ.

	Гэтэл өөрийн нь шилж авсан мод он цагийн уртыг туулж үндэс дээрээ дөнгөн данган тогтож байжээ. Ихэнх навч нь аль хэдийнээ хатаж гандаад, өмхөрч ялзарсан хөөрхий их бие нь салхи үлээх тоолон ганхан чичирч байжээ.

	Удалгүй өвгөн царс хүндээр санаа алдаад, нуран ойчиход түүнийг тэвэрч байсан алсын хараагүй ороонго хөгшин аварга модонд дарагдан хамт өөд болсон гэдэг.

	 


САРААНА ЦЭЦЭГ 

	 

	Ломбардын нуга, талаар яралзан урсдаг Тичиногийн нов ногоон эрэг дээр үзэсгэлэнт сайхан сараана цэцэг ургаж байлаа. Хээрийн бусад бүх цэцэг түүний зүг харан инээмсэглэж, гоо үзэсгэлэнг нь сүүдрээрээ боловч гутаахгүйг хичээх авай. Ганцаараа улам гоолиг болон ургасан тэр цэцэг салхинд баясан найгаж, уснаа буух дүрсээ хараад хараад ханадаггүй байж. Хосгүй, гоёхон цэцэгт дур нь татагдсан голын давлагаа түүнийг урсгаж авахаар шийдэж гэнэ.

	Удалгүй гол тэр чигээрээ шуугин үерлэж, дур хүсэлдээ автан улаан галзуу хөөсрөв. Юунаа ч дийлдэшгүй шунал хүсэлдээ хөтлөгдсөн давлагаа улам гаарчээ. Харин ус үсэрсэн ихэмсэг бардам сараана цэцэг туяхан шилбэ дээрээ гоолиг биеэ гайхуулсан чигээрээ байж. Тэгэхэд нь давлагаа эргийг улам улам халгин цалгиж, түүнийг доогуур нь идэж мэрсээр хуйларч эрчилсэн хоормогт татан оруулж, орь ганц гоо үзэсгэлэнт цэцгийг суга татан, араасаа дагуулан алга боллоо.

	 


САМАР, ГОНХОН

	 

	Хар хэрээ хаа нэгтээ баахан самар түүж аваад сэтгэл нь ханаж гонхон дээр очиж суужээ. Тэндээ тухтайхан сууж, олсон олзоо савраараа базаад, амттайхан үр жимсийг нь идэх санаатай аль байдгаараа тоншиж гарлаа. Гэвч хэт хүчтэй тоншсон юм уу, аль эсхүл олигтой барьж чадаагүй юм уу, өнөөх самар гэнэтхэн савраас нь мултарч доошоо өнхрөөд хагархай хэрмийн ханан дотор бараа сураггүй болжээ.

	Хэрээний хошуунд хэгз цохиулж хараахан ухаан орж чадаагүй самар аль ч учраа ололгүй тэвдэсхийн:

	— Ачлан ивээгч хана гуай минь! Алтан амийг минь болгоож хайрла, хөөрхий намайгаа хэлтрүүлж үз! Тан шиг сайхан гонхонтой бат бөх юу байна! Намайг битгий хөөж үз! хэмээн нулимс дуслуулан гуйлаа.

	Хонх дургүйцсэн аятай дүнгэнэн дуугарч, самар өөрт чинь балаг тарьж мэднэ гэсэн янзтай самарт найдаж болохгүй хэмээн сануулах ажээ.

	— Арчаагүй өнчин ганц намайгаа зөнд нь битгий орхиорой! Би гэдэг амьтан чинь төрж өссөн навчаа орхиж хорон санаатыг довтлоход хөлдүү чийгтэй газарт ойчсон юм. Ховдог хар хэрээний хошуунд өртөөд би чинь амьд л гардаг юм бод үлдсэн хэдэн хоногоо хаа нэг нүхнээ амар тайван нам жим өнгөрөөе гэж ам тангараг тавьсан билээ гэж хонхны уурсан дүнгэнэх чимээтэй өрсөлдөн самар үглэж дуулсаар байлаа.

	Самрыг үнэнээ ярьсанд хуучин хэрмийн хана уярч, нулимс унагав. Хонх сануулсаар байтал юман чинээ бодолгүй, хана самарт найрсаг зан, гарган унасан онгорхой нүхэнд нь үлдээхээр болжээ.

	Гэтэл яваандаа самар айсан зовсноо умартаад, тэндээ дасаж, үндэс нь амилан ургаж зан сайт ханыг ёзоороос нь мэрэн хэмлэж гарав. Удалгүй анхны соёо хананы захаар бултайн цухуйлаа. Навч нахиа нь эвтэй найртай өндийн төлжиж хүч тамир орлоо. Ахиад хэсэг хугацаа өнгөрөхөд самрын залуухан найлзуур мөчир яг хонхны дээгүүр ихэмсэг янзтай найгажээ.

	Ялангуяа самрын үндэс ханыг их л зовоох ажээ. Тэрхүү үндэс хоорондоо барьцалдан, улам бүр нэвсийн ургасаар хуучирсан орлогыг эвдэн ганхуулж, чулуу тоосгыг хайр найргүй түлхэн өвтгөнө.

	Хорхойд ч хоргүй мөрөөрөө амьдаръя гэж ам тангараг тавьж байсан өнөөх доожоогүй бяцхан самар маш их сүйдтэй амьтан болж хувирсныг хана даан ч хожуу ухаарчээ. Одоо хана биеэ хэтэрхий итгэмтгий хэмээн зэмлэж, тэр үедээ алсын хараатай хонхны үгийг аваагүйдээ харамсан гашуудахаас өөр арга олдохгүй болжээ.

	Шид мод ер тоосон шинжгүй урган бөхжиж, харин гонхон идэгдэн идэгдэж муудсаар байлаа.

	 


ШИРМЭН ТОГОО, ГАЛ

	 

	Бүлээхэн нурам дотор мэдэгдэхгүй шахуу өөдсөн чинээ нүүрс уугьж байлаа. Орог саарал үнсэнд хаягдсан шалз шиг болчихгүйг хичээн, үлдсэн жаахан хүчээ тун хянуур нямбай хямгадан зарж байлаа. Хооллох цаг болж, хөрж буй зууханд тэвэр дүүрэн түлээ хуурай дархи хийлээ. Чүдэнзний бяцхан дөлөнд бүрмөсөн унтарчхаад байсан нүүрсний өөдөс амь орж эхлэв. Хоолтой ширмэн тогоо дээрээс нь тавихад дороос нь дөл өрвөлзөн хөөрч эхлэв.

	Хуурай мод хараад, баярласан гал улам их бадарч, зуухны хөшсөн агаарыг үлдэн хөөж гарлаа. Цуулсан модтой сээтгэнэн дээшээ доошоо өрвөлзөн шалиглаж, хавийн газраар нэг дүүрэн гал бүрхлээ. 

	Галын дөл цуулсан хэрчмийн дундуур цойлон гарч түмэн янзын оч бадруулан тас няс шатав. Гал зуухнаа байсан пад хар сүүдэр бүжинхэн наадаж булан бараадаад дүрсгүй гал улам гааран зүггүйтэж зуухны амаар гадагшаа гарахыг тэмүүлэн байжээ. Түдэлгүй зуух дүнгэнэж, чадах бүхнээрээ ая дуу барьж, нэг үе исгэрэн шуугьж, нэг үе гомдолтойёо гингэнэж байлаа. Гал тогоонд халуу дүүгж, аятайхан болоод явчихлаа. 

	Гал өөрийн нь эрхэнд мод бүрнээ орсныг ухаарангуутаа их бардамнан сагсуурч, уцаар ууртай, галзуу догшин болов. Гал биеэ тоож, шаавайтайн онгирсноос болоод зуухандаа багтахаа болилоо.

	Гал бусдыг айлган шаржигнаж, шургуулсан хамаг модыг галдан, оч үсэргэж, ийш тийшээ үсчиж гарлаа. Гал, өрвөлзсөн дөлөө улам өөд нь болгон тэмүүлж, тэнгэр тултал хөөрье хэмээн санаархсан боловч тогооны доорх харласан тортгоос цааш хальж чадалгүй унтарчээ.

	 


УЛИАНГАР

	 

	Улиангар бусад модноос хамгийн хурдан ургадгийг хүн бүр андахгүй. Хавь орчиндоо байгаа хамаг ургамлаас түрүүлэн нахиалж, бүр харсаар байтал хачин жигтэйхэн өндөр болчихдог билээ. Нэг удаа залуухан улиангар насныхаа ханьтай болъё хэмээн шийджээ. Ийнхүү нүдэнд нь аятайхан харагдсан усан үзмийн ороонгыг мань эр шилж авчээ.

	Яасан ч овилгогүй хачин хэрэг вэ! Ийм ганган ороонготой чи ёстой нэг тамаа цайна даа. Чи тэрүүгээр юугаан хийнэ? Бид ургаж өндөр гоолиг болов л гүйцээ биш үү гэж найз нөхөд нь түүнийг ятгаж гарчээ. 

	Гэвч зөрүүд улиангар өөрийнхөөрөө зүтгэсээр байжээ. Ухаан жолоогүй дурласан улиангар гувай сайхан ороонготой хошуу амаа нийлүүлж, их биеэ түүгээр тас тэврүүлсэндээ хязгааргүй баярлаж байжээ.

	Бат бөх өмөг түшигтэй болоод, ороонго дорхноо урган төлжиж мөчир нахиагаа унжуулж эхлэв.

	Ороонго их биеэ чанга тэврүүлэн хаашаа ч гарах замгүй болсныг авхаалжтай тариачин эр мэдээд, хавар болгон улиангарын мөчрийг даган ороонго өндөр ургуулахгүйг хичээн тайрч хаяв. Тийнхүү үзмийн хонгорцгийг намар намарт зоволгүй хураан авахад тариачинд аятайхан боллоо. 

	Улиангарын өнөөх гоолиг сайхан нуруу хаачив аа? Бэлхүүсээрээ бүдүүрч, урьдын галтай цогтой, өнгө зүсээ алдаад, хувь заяатайгаа эвлэрэн суух болов.

	Хамаг мөчрөө огтлуулж, үр төл сайтай найз бүсгүйдээ өмөг түшиг болон, тоодгор улиангар тэрүүхэндээ огдойн суух боллоо.

	Харин мань хүний найз нөхөд нь өтгөн шигүү тэргүүнээ улам дээшээ өргөн, бодож санах, зовох юмгүй навчсаа сэрчигнүүлэн найгах авай.

	 


ШОРГООЛЖ, БУУДАЙН ҮР

	 

	Тариа хураасны хойно талд ганцаар хоцорсон буудайн үр өвлийн хүйтэн болохоос урд чийгтэй газарт ултай сайн шигдэж авахыг хичээж, бороо орохыг тэсгэлгүй хүлээжээ.

	Хажуугаар нь харайлгаж явсан шоргоолж түүнийг харчихжээ. Олзондоо баярласан шоргоолж юу ч бодож саналгүй том олзоо нуруундаа тэгнэн, чуу чамай үүрэндээ хүрэхээр мөлхөж байлаа. Гэгээ тасрахаас өмнө гэрээ бараадахыг бодсон шоргоолж зогсоо зайгүй мөлхсөөр, ачаа нь түүний нэгэнт холгогдсон нуруу сээрийг улам улам дарсаар байж. 

	— Чи юундаа ингэтлээ зүдэрнэ вэ? Намайг эндээ орхи! гэж буудайн үр бувтнав.

	— Чамайг би хаячих аваас өвөл бид юугаан идэх билээ. Бид олуулаа, тэгээд үүрэндээ жаахан нөөцтэй болох гэж дор бүрдээ л эрвийх дэрвийхээрээ мэрийдэг юм шүү дээ гэж шоргоолж амьсгаадан хариу өчлөө.

	Тэгэхэд нь үр жаахан бодолхийлснээ:

	— Ажилсаг, шударга зантайг чинь би юу эс андах вэ, гэхдээ л чи намайгаа сайн бодож үзээч. Ухаантай шоргоолж минь, миний хэлэхийг аан гэж сонсооч гэлээ ... 

	Яльгүй жаахан амсхийж болно гэж баярласан шоргоолж дааж ядсан ачаагаа нуруунаасаа буулгаад амрахаар суулаа.

	— Аан гэж бай, би бол амьдруулах асар их хүч агуулсан амьтан. Би бол амьдралыг шинээр цогцлох заяатай төрсөн хүн. Хоёулаа нэг зүйл тохиролцъё гэж үр хэлэв.

	— Юу тохиролцох болж байна?

	— За, чи сайн дуулж бай. Намайгаа үүрэндээ аваачилгүй хээр талд минь үлдээвэл жилийн дараа гэхэд оронд нь, зуугаад ийм үр авах болно гэж үр учраа гаргаж хэлэв.

	Гайхаж хоцорсон шоргоолж итгэж ядан толгойгоо сэгсэрч суухад:

	— Шоргоолж минь надад итгэж үз. Би яах аргагүй үнэн юм ярьж байна шүү! Одоохондоо чи түр азнаж намайг энд орхивол хожим би чамайг хагартал нь баярлуулж, үүр чинь хэзээ ч хоосон байхгүй дээ гэж үр хэллээ.

	Шоргоолж шилээ маажиж, дотроо сэтгэрүүн: «Ганцыг зуугаар солино гэнээ. Үлгэр домогт л ийм юм байдаг байх аа» хэмээн бодов.

	— Чи тэгээд яаж үүнийг хийх хэрэг вэ? гэж шоргоолж үгэнд дурласан хэвээрээ үл итгэн лавлав.

	— Надад бүрэн итгэ! Энэ бол амьд бүхний агуу их далд увдис. Одоохон жижигхэн нүх ухаад намайг булчих, тэгээд зун ахин энд хүрээд ирээрэй гэж үр хариулжээ.

	Болзсон хугацаандаа шоргоолжийг хүрч ирэхэд буудайн үр хэлсэн үгэндээ хүрсэн байсан гэнэ.

	 


АЖИЛСАГ, ЗАЛХУУ ХОЁР ЗӨГИЙ

	 

	— Тануусыг яая даа байз, анхиагүй амьтад шүү! Зүгээр л сууж байвал та нарт болох нь тэр. Ичмээр юм даа! Хаашаа ч харсан хамаг амьтан цөм хөдөлж, алс нь идэх үүцээ бэлдэж байна.

	Өчүүхэн жаахан шоргоолжийг харцгаа. Чөтгөрийн бага нь адтай гэж үнэн юм. Ганц ч өдрийг зүгээр суухгүй гээд зунжингаа хамаг хөлсөө урсган зүтгэх юм. Өвөл гэдэг хаяанд ирээд байна биш үү гэж ажилчин зөгий сархинагаа тойрон дэмий сэлгүүцэх эр зөгийг сургамжлан нэг өдөр тэсэлгүй үглэв.

	Түүний сургаж хэлсэн үгнээс залхаж гүйцсэн нэг эр зөгий:

	— Үлгэр дуурайл авах амьтнаа мөн олов оо! Магтаад байгаа шоргоолж чинь ургасан болгоны үрийг сүйдэлж баллаж байна. Энэ муу өчүүхэн цөвдөл чинь аль таарсан новшоо үүрэндээ зөөдөг шүү дээ хэмээн хариу хэдэрлэжээ.

	Залхуу хүн завагтаа хүрдэггүй гэгчээр ам хэлийг нь дураар тавивал амьтан хүнийг муулахдаа ер ичиж зовохгүй бурж гарна. Тийнхүү залхуу хүн амин хувийнхаа арчаагүй байдлыг аргалаад өнгөрөөх мэхийг ямагт олж чаддаг байнам.

	 


АЛТАН ЖИГҮҮР

	 

	Алтан жигүүр хошуундаа чийгийн өт зуучхаад үүрэндээ нисэн иртэл ангаахайнууд нь алга болчихсон байжээ. Алтан жигүүрийг ан хийж явах хооронд хорон санаатан ангаахайнуудыг нь хулгайлсан юм санжээ.

	Алтан жигүүр уйлан хайлж үглэсээр, алга болсон үрсээ хайж гарлаа. Ой даяар түүний уйлагнан гуйсан дуу гиншин цуурайтсан ч хариу сураг чимээ огт гарсангүй.

	Хойд өдөр нь хөөрхий түүнтэй урин жиргээ дайралдаад, ангаахайнууд нь нэгэн тариачин айлд өчигдөрхөн байсан гэж дуулгажээ.

	Магнайгаа хагартал баярласан алтан жигүүр хар хурдаараа тосгон өөд нисэн очиж, өнөөх сайн санаат урин жиргээгийн зааж өгсөн айлын байшингийн хажууд буулаа.

	Алтан жигүүр дээврийн нуруу модон дээр сууж, хавь орчноо харсан чинь хэн ч харагдсангүй. Үтрэм рүү нисэж хүртэл бас хүн амьтан байсангүй. Аргаа барсан эцэг нь толгойгоо дээш өргөвөл цонхны гадна талд дүүжлээстэй торыг ажив. Түүн дотор олзлогдсон ангаахайнууд нь сууж байхуйд алтан жигүүр год үсрэн тийшээ нисэв.

	Ангаахайнууд эцгийгээ харангуут нэгэн зэрэг гомдол мэдүүлэн шулганаж, бушуухан хорионоос суллаач гэж гуйх ажээ. Эцэг нь савар, хоншоороороо торны төмөр сараалжийг хөдөлгөх гэж аргаа бартал оролдлоо. Гэлээ ч огт нэмэр болсонгүй. Тэгэхэд нь алтан жигүүр учиргүй уйлснаа холдон, нисэж одов.

	Маргааш нь тэр амьтан уймран гашуудсаар ахин торны дэргэд ирэхэд хөөрхий ангаахайнууд нь байдгаараа тэмүүлж байлаа. Эцэг нь тэднийгээ энхрийлэн өрөвдөж харснаа, амнаасаа юм өгөх гэнэ.

	Эцэг нь хошуундаа хортой өвс зууж ирсэн тул ангаахайнууд дорхноо тэрийн өөд болжээ.

	— Бусдын эрхэнд зовж тарчилснаас үхсэн нь дээр хэмээн омог бардам алтан жигүүр гунигтайхан өгүүлээд шугуй өөд нисэн одож гэнэ.

	 


ХУШ

	 

	Нэгэн цэцэрлэгт хуш мод ургаж байжээ. Он жил улирах тусам улам томорч, өндөр гоолиг болсоор байжээ. Саглагар сайхан их бие нь бусад модны дээгүүр сүр жавхлантай найган ганхаж, өтгөн хар сүүдрээ тэдэн дээр буулгадаг болов. Гэвч хуш өсөж томорч, өөдөө тэмүүлэх тусмаа гайхуулж сайрхах нь улам ихсэв. Нэг өдөр бусад модыг их л ихэмсгээр басамжлан ажаад захирангуй дуугаар зандарч:

	— Энэ муу арчаагүй шийд модыг үтэр түргэн зайлуулцгаа хэмээн тушаажээ. Тэрхэн агшинд уг модыг ёзоороор нь тас тайран хаяв.

	— Намайг тануус үзэшгүй муухай энэ инжрийн модноос холтго! Маанаг түүнийг харахад дотор минь муухай оргих юм гэж бас нэг удаа ааш муутай хуш зарлиг буулгахад инжрийн мод аанай л тас тайруулав.

	Биеэ тоосон сагсуу хуш мод навчсаа бардамнан хийсгэж, бүр цаашаа гаарч,

	— Миний хавьд байгаа өвгөрсөн алимын модыг цөмийг нь булгалж, цэвэрхэн болго хэмээхэд, өнөөх олон мод дорхноо түлшинд явлаа.

	Ингэсээр зүгээр сууж чаддаггүй хуш хамаг модыг ээлжлэн тайруулж цөлмөөд цэцэрлэгийн бүрэн эрхт эзэн болоход үзэсгэлэнт цэцэрлэгийн оронд дан хувхайрсан хожуул үлджээ.

	Тэгтэл нэг өдөр ер бусын хүчит салхи шуурав. Сагсуу хуш аль байдгаараа салхийг сөрөн, хүчирхэг үндсээрээ газраас тас зууран тогтож ядлаа. Харин салхин авгай замд нь тээглэх өөр мод байхгүй болохоор орь ганцаараа оцойж буй өнөөх хушийг ум хумгүй уулгалан дайрч, түүнийг огтхон ч хайр найргүй дороос эвдэн тас мушгиж, нугалж хаялаа. Адаг сүүлдээ салмарсан хуш салхины улангасан дайрахыг тэсэхээ болиод, булга үсэрч газарт тэрийн ойчжээ.

	 


ЧӨДӨР ӨВС ГҮРВЭЛ ХОЁР

	 

	Сахлаг сайхан ургасан чөдөр өвс маргад өнгөтэй ялдамхан навчаа наранд гялалзуулан өөдөө цоройжээ. Үзэсгэлэн гуадаа бардамнан сайрхсан өвс хавь орчныхоо ургамлыг харж чадахгүй болтлоо их сагсуурч байлаа. Хажуудаа байгаа хатсан хатангир модны голыг харахлаараа чөдөр өвс бүр ч дургүй нь хүрдэг байв. Нэг удаа тэр түүнд хандаж:

	— Муу өгөр минь ээ, аан гэж бай! Чи юу гэж улан дор минь тээглээд байна? Хирээ мэдэх цаг болж. Нүднээс минь далд орж, тонилоод өг гэв.

	Хөгширч өмхөрсөн модны гол дээрэлхүү зантыг дуулаагүй дүр гарган, дуугай л дотроо юм бодож байж. Тэгэхэд нь тогтож чадахаа больсон чөдөр өвс хавь орчны газрыг нэвсийтлээ дарсан үүргэнэ өөд харж:

	— Хүүш, үүргэнэ минь дээ! Наад муухай өргөснөөс чинь нүд сохорчих гээд хэцүү байна. Нэвсгэр мөчрөөрөө гэрэл гэгээ хаагаад байгаагаа бодох сүйхээ чамд даанч алга уу? Мөчрөө цааш нь болгож үз! хэмээн зандчив.

	Гэвч үүргэнэ түүний үгийг ер тоолгүй хийдгээ хийж, хариуд нь ганц үг дуугаралгүй ажигч үгүй өнгөрөв.

	Наранд биеэ ээж байсан хөгшин гүрвэл тэсэхээ байгаад зэмлэнгүй дуугаар:

	— Сагсуу чөдөр өвс минь чамайг харахлаар даанч мангуу чинь мэдэгдэх юм даа. Өвгөрсөн гол модны ачаар л чи өдий зэрэгтэй өөдөө цойлон ургаснаа санаач. Үүргэнийн хурц өргөстэй бут байгаагүй бол өөдгүй чамайг өдийд замын улс зад гишгэж өнгөрөх байсныг чи гадарлахгүй байна гэж үү? хэмээн сануулав.

	Ууртаа шатсан чөдөр өвс урдаас нь зөрөх гэсэн авч гүрвэл түүнийг зад загнаад, ганц үг хэлүүлсэнгүй.

	— Үүнээс хойш миний хоёр нүдэнд битгий үзэгд! Дэмий л онгирч өөдөө цойлон сүйд болохын оронд хажуугийнхаа улс амьтнаас ухаан сууж хашир танивал таарна гэж гүрвэл сургажээ.

	 


ЧУЛУУ, ЗАМ

	 

	Эрт урьд цагт нэг сайхан чулуу байж гэнэ. Хажуугаар нь хоржигнон урсах горхины ус түүний хавиргыг мөлийтөл өнгөлж, нарнаа гялтганан байх болов.

	Тэгтэл яваандаа горхи ширгэж, чулуу довцог дээр хоцорчээ. Эргэн тойронд нь өндөр сахлаг өвс, өнгө,өнгийн цэцэг алагласан өргөн тал хөндий байж.

	Чулууг өндрөөс ажихад дор нь чулуун зам зурайж, хоёр хажуугаар нь хайрга, бул чулууг овоолон тэгшилсэн нь үзэгдэв.

	Хоржигнох горхины шуугианаас салж, уйдаж ганцаардсан чулуу тэртээ доор үргэлж хөл хөдөлгөөн ихтэй байх замыг уйтгарлан ширтэх нь их болов. Нэг удаа чулуу бүр тэсэхээ байгаад дуу алдан хэлсэн нь:

	— Он цагийг би яаж орь ганцаар барах вэ! Цэцэг, навчны нэмэр гэж алга. Хань олон нөхөд минь байгаа хөл хөдөлгөөн ихтэй тэр газарт очиж суух шиг сайхан юм хаа байна гэжээ. 

	Чулуу ингэж амандаа хэлээд, он удтал суусан газраасаа өндийж, нүд ирмэхийн зуур доошоо өнхрөн дэгдсээр зам дээр очиж өөр шигээ олон чулуутай нийлэв.

	Замаар цувахгүй, дайрахгүй хүн амьтан гэж ер байхгүй! Төмөр мөөртэй тэрэгний дугуй, үхэр адуу, хонь ямааны туурай, ганган гутлын тах өсгий, тариачин эрсийн хадаасаар бөхөлсөн хатуу бахим гутал, юм юм л тааралдана. 

	Чулуу, замын голд зоогдон зогссон тул, түүнийг нааш цааш нь өшигчин өнхрүүлж, нухчин гишгэлж, буталж, шавар шавхайгаар нялан дарж, заримдаа үхрийн баасаар харагдахгүй болтлоо булуулдаг байжээ.

	Урьдын өнгө үс гэж бүр алга боллоо! Одоо мань хүн өнөөх анхилуун үнэрт цэцэгсийн дунд айван тайван налайж суусан довцог тийшээ харуусан ажих болов. Урьдын налгар тайван, ганцаараа сайхан байсныгаа дэмий л хий мөрөөдөн дурсахаас, ондоо юм түүнд үлдсэнгүй. «Гэм нь урдаа, гэмшил нь хойно» гэж хэлэлцдэг нь юутай үнэн үг билээ.

	Өссөн төрсөн хөдөө нутгаа ухаан жолоогүй орхин, түм түчигнэн, бум бужигнасан их хот хүрээ газар бараадан очоод хөлөө олохгүй дэмий л ангайн сууж, түмэн бэрхшээл, зовлонд дарагдан санааширч амаа барьдаг улс энэ явдлыг санууштай.

	 


ШИД МОД

	 

	Хашааны цаадах том цэцэрлэгт жимсний мод эвтэй найртай урган цэцэглэж байжээ. Тэр олон мод хавартаа ногоорон цэцэглэж, улаа бутранхан найгаж, зуны адгаар болсон үр жимсээ дааж ядан гулзайж байдаг байлаа.

	Эвсэг сайхан, энэ ажилсаг айлд гэнэтхэн нэг шид мод хөндөлсөн гарч ирээд тун ч удалгүй саглайн ургаж сайрхах бардамнах нь мэдэгдэж гарлаа.

	— Би ер нь юу боллоо гэж энэ цэцэрлэгт хоригдож суух юм бэ? Энд гон бие ганцаараа сууж байх дур надад алга. Мөчир нахиа минь хашаанаас давж гараад, хавийн улс амьтан сайхан самрыг минь гайхан харцгаавал аятай юу? хэмээн шид мод ширэв татаж гарчээ.

	Ингээд шид мод амьтан хүнд аль байдгаараа гайхуулах гэж өндөр хашааг давах гэж өлийн цоройх болов.

	Цаг болоход хамаг мөчир нь самраар сагсайн дүүрч, залхуурахгүй л бол замаар яваа хэн боловч тастан зулгаах болов. Гар хуруу нь хүрэхгүй бол саваа модоор буулгаж, хад чулуугаар нүүлгэх ажээ.

	Түдэлгүй салмартлаа жанчуулсан самрын шид мод үр жимсээ байтугай, хамаг навчаа алдлаа. Түүний хугарч гэмтсэн мөчир хашааны дээгүүр хөгнө, зэл мэт хөглөрөн унжихад, өтгөн ногоон цэцэрлэг дунд шүүс нь гоожих шахсан алим, лийр, тоор арааны шүлс гоожуулмаар алаглан харагддаг байсан гэнэ.

	 


НОХОЙ БӨӨС, ХОНИНЫ НЭХИЙ

	 

	Номхон хоточ нохойн нооролдсон арьснаа шигдсэн нохой бөөс аминдаа подхийгээд, амар тайван амь зууж байв.

	Тэгтэл нэг өдөр тун их сайхан ноосны, хамар цоргисон үнэр авчээ.

	— За энэ чинь юу байдаг билээ, та минь? гэж нохой бөөс бодоод хэд үсрээд үзсэн чинь, үнэнч нохойн хонины нэхий дээр тэрийн жийж хэвтээд бөх гэгч нь дугжирч байхыг ажив.

	— Ийм сайхан дээлтэй болох сон гэж эртнээс би дурласан юм сан. Яасан ч өтгөн, зөөлөн гоё,үстэй хамгийн гол нь тун ч баттай эд юм даа. Үүн дээр байвал нохойн шүд, савраас айж эмээх аюулгүй болно доо. Миний энэ муу нохой болохоо байгаад эхэлсэн амьтан. Бүр ичихээ болиод байн байн биеэ маажин намайгаа хайдаг боллоо. Дандаа нуугдаж зугтаасаар байтал би ч бүр залхаж гүйцлээ! Хонины нэхий лав нохойноос зөөлөн бөгөөд амт шимттэй биз ээ гэж нохой бөөс сүйд болж, нэхийнээс нүдээ салгалгүй шүлс нь гоожив.

	Ингээд нохой бөөс олон таван юм бодолгүй аманд орсон олзыг хэлээрээ түлхэхгүйг хичээн атирч байснаа ганцхан огло үсрэн нохойноосоо хонины нэхий дээр буужээ. 

	Гэтэл их санасан газар есөн шөнө хоосон хононо гэгчээр нэхий маш шигүү өтгөн ноостой тул нохой бөөс хамаг хүчээ шавхан, үс ноосыг ганц ганцаар нь яран зулгааж, таг битүү ноосыг нүхэлж тамираа барах шахлаа.

	Үхтлээ зүтгэж байгаад нохой бөөс санасан газраа арайхийн хүрч авлаа. Харин тэгтэл идээ шүүнд оруулсан хонины нэхий чулуу шиг таг хатуу байжээ. Нохой бөөс хэчнээн дүлж, хэчнээн оролдлоо ч өнөөх арааны шүлс асгаруулсан нэхийг дийлсэнгүй.

	Адаг сүүлдээ аргаа барж тамирдсан нохой бөөс анх зорьсноосоо аргагүй ухарч, буцаад харихыг бодов. Нохойн арьсандаа бушуухан шургаж аваад, урьдынх шигээ урамтай суух сан гэж тэсэлгүй яарлаа. Тэгтэл нохой нь ор сураггүй болжээ.

	Хөөрхий бөөс баахан энэлэн шаналж, гэнэ алдаж хохирсондоо биеэ хараан зүхсээр өтгөн үстэй нэхий дотор бүрмөсөн төөрч харамсан гашуудаж, өлссөөр нэг мэдэхэд мажийжээ.


ГОРХИ

	 

	Гэнэн хонгор нэг горхи борооны усаар амьд явдгаа мартаж орхижээ. Хувингаар асгах аадрын дараа горхи сад тавьж зангаа хувиргаж, даврахдаа их уст мөрөн болох гэж хөглөжээ.

	Улам өргөн урсгалтай болох гэж үнэхээр их догширч эрчилсэн горхи эргээ идэж, энд тэндгүй үсчин хад чулуу хаялж гарчээ.

	Удсангүй үүл нүүн арилж, хурц нар ахин гараад ирж. Хэдэр зөрүүд горхи нэг мэдсэн чинь өөрөө ухаж гаргасан цөөрөм дотроо хоцров. Шалбааг шавхай болж, наранд дорхноо хатчихгүйг хичээхдээ горхи хад чулуу туучин өргөн хөндий хүрч, ёстой жинхэнэ эзэн болсон их мөрөнд цутган орохоосоо өмнө хар хөлсөө урсган тун зүдэрсэн гэдэг.

	 


ТООРЫН МОД 

	 

	Нэг цэцэрлэгт самрын модтой зэрэгцэн тоор жимсний мод ургаж байж гэнэ. Саглагар мөчрөө самраар дүүргэсэн хөршийгөө их л атаархан ажигладаг байж л дээ. 

	— Үүнд ийм их жимс байхад надад яагаад байдаггүй юм бэ? Энэ ер нь ямар ёс вэ? Би ч гэсэн ийм болж үзье. Би түүнээс дордох юу байсан юм! гэж мунхаг мод үглэсээр байлаа.

	Хажууд нь ургасан өвгөн чавганы мод нэг өдөр түүнд хандаж:

	— Илүү харж атаархахаа больж үз! Самрын модны их бие бат бөх мөчир нь туялзуур байдгийг чи мэдэхгүй юу? Дэмий үглэж, атаа жөтөө санаж байснаас амттайхан жимсээ аятайхан тордож ургуулахыг бодвол дээргүй юу гэж зөвлөв.

	Гэвч хар атаа жөтөөнд баригдаж, харалган болсон тоорын мод чавганы сайхан үгийг огт тоолгүй өнгөрч, тэрүүнд юу ч гээд нэмэргүй байлаа. Үндэс ёзоороо газарт улам гүн шигтгэж, амь оруулдаг шүүс, чийгийг нь газраас сорж гарав. Тэр бас мөчрөө аль байдгаар нь тэлж, цэцгээ бушуухан үр жимс болцгоо гэж зарлиг буулгав гэнэ.

	Цэцэглэн төлжих цаг ирэхэд тоорын мод улнаасаа толгой хүртэл үр жимсэнд таг даруулж биеэ даахгүй шахам болжээ.

	Газрын шимийг хэт сорсон жимс нь өдөр хоног ирэх бүр толгойгоо даахаа больж, мөчир нь түүнийг тогтоон барих тэнхээгүй боллоо.

	Ингээд нэг өдөр мод биеэ даахгүй ганхан санжганаж, их бие нь голоороо хугарч, боловсорсон тоор жимс газраар нэг бут үсрэн ойчиж, өнөөх самрын тайван модны ёроолд ялзран өмхөрчээ.

	 


АРСЛАН

	 

	Арслангийн басар нүдээ ч нээгээгүй байж. Эхийнхээ хөлийн хавьд мөлхөн тэмтэрсэн олон басар амтат сүүгээ эрж түүний дулаан гэдсийг мухар хошуугаараа нударч, анир чимээг ер анзаарахгүй байжээ.

	Ихэмсэг арслан эрслэндээ саад болохгүйг хичээж холхон очоод эрслэн, басраа анхааран харж зогсов.

	Тэгснээ гэнэтхэн сүрлэг сайхан дэлээ атируулан босгож, аймшигтай чангаар архиран хүрхэрлээ.

	Басрууд тэрхэн зуур нүдээ нээж тэр хавийн араатан, жигүүртэн амь алдахаасаа өмнө тал тал тийшээ дутаан гүйлдэв. 

	Басруудаа хараа оруулсан арслангийн аймшигт хүрхрээ лугаа адил ухаантай аав, ээж нь үнэн зөвөөр магтах юм уу, загнавал үр хүүхэд нь уян зөөлөн ухаантай болоход тусалдаг аж. Томчууд ингэж л хүүхэд багачуудыг хичээл зүтгэлтэй болгож, хамаг муу муухай, өөдгүй болгоныг тэднээс холтгон зайлуулдаг жамтай, бөлгөө.

	 


ААЛЗ УРААЦАЙ ХОЁР

	 

	Аалз моддын хооронд цайвар тороо гурвантаа дахин татах хэрэг гарч, татах болгонд шооч ураацай түүний торыг шүргэн нисэж тастан хаячхаад байлаа.

	— Чи яагаад надад садаа болоод байна аа? Би чамайг яасан юм бэ? гэж аалз унтууцан^ асуухад, ураацай шувуухай хариуд нь:

	— Чи чинь ёстой тэр чигээрээ муу санааны үүр! Чиний энэ харагддаггүй тор бол хорхой шавжийн амийг таслах урхи болж байна гэж жиргэн шулганав. Аалз мэл гайхсан янзаар:

	— Ийм юм ярих цаг болоогүй, хонгор минь! Чи надаас юугаараа дээрдэх юм бэ? Өдөржин хошуугаа ангайлгачхаад нааш цаашаа нисэж, аль дайралдсан хорхой шавж шүүрч байдаг атлаа тэгж сүрхий саймсраад яах вэ дээ, одоо. Чамд энэ бол зугаагаа гаргахын төдий зүйл. Харин би бол хар биеийн чадлаар зүтгэж, нарийхан утас нэхэж, түүгээрээ тор сүлжиж байдаг. Хичээл зүтгэл, хийсэн юмныхаа хариуд торонд олз орвол авах нь миний эрх биш үү гэв,

	Юм болгоныг мухар сөөмөөрөө хэмжих буюу хүн гэмээ мэддэггүй, тэмээ гэдгээрээ мэддэггүй гэж үг бий.

	 


ШИД МОД, ХАЙЛААС

	 

	Хараахан болоогүй жимсэндээ дарагдсан шид мод их сэхлүүнээр навчсаа сэржигнүүлж байжээ.

	Хавь орчноо сайтар ажвал мөчирт нь навчнаас ондоо юу ч харагдахгүй саглагар тэргүүнтэй нэг мод дэргэд нь ургасныг гайхан харлаа.

	— Манай самрыг ургаж төлжихөд садаа болж, гэрэл халхлах санаатай чи ямар янзын амьтан бэ? Бушуу хариул! Чи ингэхэд хэн болж байна? гэж шид мод сүр далайлган хэлж гэнэ.

	— Би хайлаас шүү дээ гэж нам дорой дуугаар хөрш нь хариулжээ.

	— Аан чи муу навчиндаа дарагдсан хайлаас уу! Аль вэ чиний жимс чинь? Ингэтлээ нэвсийн ургаж, өрөөл бусдад буг болж байхаасаа зовохгүй байна уу? Харж байгаарай чи, гайгүй. Удахгүй миний самар боловсорч, чийгтэй газар унаад ахин соёолж, гарна. Тэгэхэд бид чамайг гишгэх газаргүй болгоно доо гэж шид мод түүний хорыг малтаж гарчээ.

	Үнэхээр ч самар жимс тун сайхан ургаж яг л ав адилхан ялгах юмгүй байж. Гэтэл нэг удаа түүний хажуугаар цэргүүд явж өнгөрчээ. Тэд шид модыг, ажингуутаа цөм шунахайран дайрч, хамаг самрыг нь таслан авч, мөчир нахиаг нь хугачин хаялаа.

	Өр нимгэн хайлаас өрвийж, номхорсон хөршөө өрөвдөн хайрлаж хараад:

	— Хөөрхий муу шид мод минь! Амь насаа алдахгүй юм шиг чи дэмий л намайгаа муу ёрлож байж дээ. Даанч, хөөрхий байна даа чи, давхар давхар зовлонд ороод. Самраасаа болоод чи салмайтлаа баларлаа шүү дээ гэжээ.

	Шид мод шарх сорвио анагаах гэж их л удтал шаналж байхад санаа сайтай хайлаас хэнд ч муу юм саналгүй, хэнд ч саад тойв бололгүй, урган төлжсөөр байж гэнэ.

	 


ҮРТЭЙ ХҮН ӨӨДӨЛДӨГ

	 

	Нэгэн өглөөгүүр эр эм хоёр хөгшин өвөөлж үүрнээсээ нисэж чадахгүй болсноо мэджээ. Тэнгэрт үүлгүй, нарлаг сайхан өдөр болох янзтай байсан боловч тэр хоёрын нүдийг манан бүрхсэн мэт харанхуйлж байжээ. Тэр хоёрын нүд нь бүрэлзэн,эргэн тойрон байгаа юмаа ялгаж танихгүй боллоо. Далавч, сүүлний нь өд сөд хуучин хугархай мөчир шиг зулгаран унаж, мань хоёр нас дээр гарч, тамир тэнхээгүй болжээ. Ёстой л өдрөө хүлээж байсан хэрэг.

	Хөгшин өвөөлж хоёулаа үүрээ орхин нисэхээ бүрмөсөн больж амьсгаа хураах мөчийг хамт өнгөрүүлэхээр тохиролцжээ.

	Гэвч тэр хоёр андуу бодож, тэдний үр хүүхэд хүрээд ирлээ. Эхлээд хажуугаар нь зөрөн нисэж явсан нэг хүү нь хүрээд ирж. Настай болсон аав, ээж нь бие тавгүйтэн, асрах хүнгүй хэцүүдэж байгааг мэдээд тэр хүү бусад ах эгч нараа дуудахаар нисэв.

	Төрсөн гэрийнхээ гадаа залуу өвөөлжүүд цөм у цугларах үес тэдний нэг нь ингэж хэлэв.

	— Аав, ээж минь, бидэнд амьд явах агуу их, хосгүй бэлэг хайрласан. Тэр хоёр маань юугаа ч хайрлалгүй биднийг хөхүүлэн тэжээж өдий зэрэгтэй болгосон. Одоо хоёулаа өвчтэй болж нүд нь юм харахаа болиод, хоолоо олж идэж чадахгүй болсон үед бид тэднийг өргөн асарч тэнхрүүлэх ариун үүрэгтэй.

	Ийм үг сонсоод тэд эвтэй найрсгаар ажилдаа гарлаа. Нэг хэсэг нь дорхноо цоо шинэ, дулаахан үүр засаж эхлэхэд, нөгөө нь хорхой, шавж, өт барих аянд мордож, үлдсэн нь ой уруу нисэн одов.

	Удалгүй шинэ үүр бэлэн болж, хүүхдүүд нь хөгшчүүлээ аятайхан аваачиж нүүлгэв. Тэднийгээ дулаацуулах гэж хараахан хагараагүй ангаахайгаа тахиа биеэрээ бүлээцүүлдэг шиг хүүхдүүд нь далавчаараа тэднийг хучжээ. Тэгээд булаг шандын усаар ундалж, хоол залгуулаад ноолорсон үс, хугарсан өд сөдийг нь эвтэйхэн авч хаялаа.

	Адаг сүүлд нь бусад өвөөлж ойгоос буцан ирж, хараа оруулдаг өвс зуун авчирлаа. Ид шидийн өвсний шүүс уулган доройтсон хоёрыг цөм эдгээж гарав. Удаан эмчлэх хэрэг гарч тэвчээр зориг гарган ээлжлэн сахиж, аав ээжээ огт орхилгүй асран сувилсаар байжээ.

	Аав ээж хоёр нь хараа орж, бүх хүүхдээ таньсан баярт өдөр боллоо. Ингэж үртэй хүн жаргадгийн адил өнөө хоёр хөгшин хүүхдүүдийнхээ хайр ивээлээр хараа орж, хүч тэнхээтэй болсон гэдэг.

	 


ХАЛУУН ДОТНО СЭТГЭЛ 

	 

	Хоёр залуухан тэмээн хяруул уй гашууд дарагдсан байжээ Тэр хоёр өндгөө дарах гэж оролдох тоолон хүнд лагс биеэс болоод хагарчхаад байв.

	Мань хоёр санасандаа ямар ч байсан хүрэхээр шийдэж, говь цөлийн бүүр нөгөө захад суудаг, юм үзэж хашир суусан эмгэн тэмээн хяруулаас арга чарга сураглахаар очлоо.

	Хүрэх газраа очтол тэр хоёр, олон хоногийг туулан явлаа.

	— Бид хоёрт буян болж үзээрэй! Золгүй бид хоёрыг өндгөө бүтэн дарахад сургаж хайрла! Бид хэчнээн мэрийн зүтгэлээ ч удам угсаагаа хадгалж чадахгүй, нэмэр алгаа гэж хоёул үглэв. 

	Ухаантай эмгэн тэдний хөөрхийлөм явдлыг сайн, чагнаад:

	— Энэ ч тун амаргүй ажил даа. Хүсэл, зүтгэл хоёроос гадна энд бас нэг зүйл тун чухал гэж хэлэв. Тэмээн хяруул хоёулаа зэрэг дуу алдан:

	— Тэр нь юу байдаг юм бол? Бид хоёр яасан ч бэлхэн байна! гэлцэнэ.

	— За тийм бол, сайн сонсож авцгаа! Хамгийн гол нь халуун дотно сэтгэл. Та хоёр гаргасан өндгөө бүүвэйлэн энхрийлж, алтнаас чухаг үнэтэй, амь шиг эрдэнэ минь гэж бодож байх хэрэгтэй. Дотно халуун сэтгэлээрээ л,та хоёр гаргасан өндгөө газар дээр гишгүүлж. чадна гэжээ. 

	Урам зориг орсон тэмээн хяруул буцаад гэртээ харилаа. 

	Өндгөө гармагц тэр хоёр алган дээрээ түүнийг бөмбөрүүлэн энхрийлж аль байдгаараа нандигнан, огт холдохгүй сахин асарч хайрын дээдээр ивээн тэтгэжээ.

	Ингэсээр олон хоног өнгөрлөө. Тэр хоёр байнга нойргүй хоносноос чүү чамай хөл дээрээ тогтож байв. Гэвч тэдний итгэл, тэвчээр чармайлт талаар болсонгүй. Нэгэн өдөр өндөг дотор юм хөдөлж, нэвчин хагарахад дотроос нь өчүүхэн ангаахайн үслэгхэн толгой цухуйн гарчээ.

	 


ОРООНГО ТАРИАЧИН ХОЁР

	 

	Хавар болоход тариачин хүн ороонгийн хавийн газрыг эвлэгхэн малтаж, нялх балчир үндсийг нь хугачин гишгэхгүйг хичээн арчлан хайрлаж тордоод,тулгуур мод хажууд нь суулгаж, түүнд ороон боохдоо сул чөлөөтэй байг гэж янзалж байхыг ороонго хараад хараад ханалгүй баясаж байлаа. Ингэж хайрлан халамжилж байгаагийн хариуд нь амттай сайхан усан үзмийн хонгорцгоор эзнээ ямар ч гэсэн баярлуулахаар шийджээ.

	Усан үзэм хураах цаг болоход ороонго том том далбагар молцог хонгорцгоор таг битүү биеэ хучсан байв. Нямбай эзэн нь тэр бүхнийг нэг нэгээр нь дараалан тайрч, сагсанд аятайхан хийжээ. Тэгснээ хэсэг зуур бодсоноо тулсан гадас шаантгийг ухаж аваад түлшинд хэрэглэхээр шийджээ.

	Хөөрхий ороонго дайруулж гомдсондоо харамсан гашуудаж, бүхэл өвөлжингөө нүцгэн газарт чичрэн хөлдөхөөс өөр арга байхгүй болжээ. Гэвч дараа жил нь ороонго урьдынх шигээ өглөгч сайхан байсангүй учир хожим хойдохоо боддоггүй тариачин эр ховдог шуналаасаа болж их л хохирчээ.

	 


ҮЕН

	 

	Үнэг нэг өдөр хоолоо зооглож байхад хажуугаар нь гангалсан үен гүйн өнгөрөв.

	— Найз минь, хоол амсах уу? Зовоод яах вэ, ид ид! гэж цадаж ханатлаа зоогоо барьсан үнэг тэрүүнд хэлж.

	— Зүгээр, зүгээр, тун саяхан би хоолоо идчихээд явж байна гэж үен их л нэрэлхүү хариулжээ.

	— Хаа, ха, ха! Хорвоод тануус шиг нэрэлхүү амьтад даан ч байхгүй байхаа. Та нар мөн ч ганган амьтад юм! Бүр гайхмаар хачин юм! Өдөрт ганцхан удаа хоол идэж, гоё дээлээ муухай болгохгүй бол өлсөж явсан ч яах вэ гэж санадаг улс юм даа гэж үнэг дооглон инээв.

	Тэгтэл хаанаасаа ч юм бүү мэд, анчид гараад иржээ. Улаан үнэг нүд ирмэхийн зуур алга болж орхиход үен нүх рүүгээ аль байдгаараа зугтав.

	Гэтэл наранд цас хайлж, өглөөхөн цэвэр цэмцгэр зассан үенгийн нүх шавар шалбааг болсон байлаа. Цав цагаахан үен биеэ муухай болгочихгүйг хичээн ядаж байтал анчид түүнийг дор нь бариад авав.

	Юмны учрыг тааруулж явбал аминд их тустай байдаг байна. Тэгээд ч бардам үен цэвэрхэн биеэ бохирдуулснаас үхсэн нь дээр гэж бодсоноос ийм явдал болжээ.

	 


МОЙЛ ХӨӨНДЭЙ ХОЁР

	 

	Мойл бүр тэсэхээ болив. Түүний амтат жимс урган гүйцсэнээс хойш хөөндэй шувуухай түүнийг бүр амар заяа үзүүлэхээ байжээ. Өглөөнөөс үдэш орой болтол мойлны модны дээгүүр сүрэг сүргээрээ эргэлдэн бужигнаж, хошуу, хумсаараа хамаг мөчир нахиаг нь хайр найргүй тоншин сүйдлэв.

	— Больж үзээч гэж гуйя чамаас! Чиний ганц дуртай юм чинь миний жимс гэдгийг мэдэж байна. Дураараа ид, над харамлах юм алга. Харин мөчир навчийг минь зүгээр байлгаж үз. Тастаад юугаан хийнэ! Сэрүүнд сайхан сүүдэрт нь би халуун нараас биеэ хамгаалдаг юм. Хурц сарвуугаараа намайг битгий зовоо, арьсыг минь битгий хуулаад байгаач! гэж мойлны мод хамгийн болдоггүй нэг хөөндэйгөөс аминчлан гуйжээ.

	Тэгтэл өнөөх хөөндэй сүргийн дотроос хамгийн болдоггүй нь байсан тул мойлны үг түүний санаанд огт таарсангүй.

	— Чамаас асуугаагүй байхад дуугаа тат! Чамайг миний бахыг хангаж бай гэж байгаль дэлхий ингэж заяасан юм. Ер нь маанаг гайхал чамтай яриад байх юм алга! Мөчир нахиагаа хайрлана гэнээ, өвөл болохоор тэртэй тэргүй түлш болж хуйхлуулахаа мэдэхгүй байж чи гэж тэр зандчив.

	Ийм үг дуулсандаа мойлны мод бүр ч санаа нь зовоод, дэмий л аяархан уйлан мэгшиж гарлаа.

	Харин түүнийг үхэж хатна гэж ёрлоод байсан зүггүй хөөндэй өөрөө тариачны тавьсан урхинд орчихжээ. Барьсан шувуундаа торон үүр барих гэж тариачин хүн бургасан хашаанаас саваа сугалж, мойлны модноос хэдэн нойтон мөчир тайрч авлаа.

	Ингэж мойлны мод өөрийг нь гомдоогоод байсан амьтантай ахин уулзахад цаадах нь торон дотор толгойгоо унжуулан сууж хонь шиг номхроод байжээ. Дулаан хувцас жавраас авардгийн адил дуугай тэвчээртэй байвал бүхнийг дийлнэ гэж залуудаа сонссон нэг үгийг санаад мойлны мод чимээгүй л байж. Сэтгэлээ засаж, тэвчээртэй байгаад байвал хэчнээн эвгүй үг дуулавч өөрт чинь тэр муу юм нялзахгүй өнгөрдгийг санахад илүүдэхгүй.

	 


ДАЛАЙН НАЙМАЛЖ

	 

	Далайн идэмхий наймалж отон сууж, олон загас голын усанд дураар наадахын оронд тэндэх том чулууны хажуугийн намуухан сүүдэртэй тохойд аажуухан хөвцгөөж байхыг ажсан байна. 

	Агаар мэт цэнгэг сайхан эндхийн усанд загас дураар наадан зугаацаж, сүүдэрт нь хоргодож, нарны гэрэлд солонго татахыг сонирхон ажих мэт байжээ.

	Наймалж шөнө болохыг хүлээж, нэг ч амьд амьтан өөрийг нь харахгүй болсонд баттай итгээд, загас наадан цуглах дуртай чулуунд мөлхөн очиж, дор нь нүх ухаад үүрэндээ отсон махчин араатан шиг нуугдан хүлээжээ. Хөвөн сэлэх загасыг бүлтийсэн нүдээрээ тасралтгүй ажиглаж байсан наймалж нэгийг нь дөхөн ирэхэд хавчуураараа сурамгай гэгч урхидан аваад, их л тамшаалан залгиж орхилоо.

	— Тусгүй л юм хийж байна даа, та! Надаар сайхан хаалт хийж байгаад ямар ч гэм зэмгүй загасыг далдаас дээрэмчин шиг гудраад. Гэвч, чи гайгүй ээ тэгж л бай, аяндаа чамайг дараад өгөх юм олдоно! гэж хөгшин чулуу тун дургүйцэн үглэж байж.

	Наймалж хариуд нь ёстой ийн ч гэсэнгүй. Сүрхий арга мэх олсондоо их л додигор наймалж залхаан цээрлэл үзэлгүй дураараа наргиж, загасны сайхан шөл зооглосоор байж.

	Нэг өдөр аянгатай ширүүн бороо цутгав. Гол усан борооноос болж хальтлаа үерлэв. Салхи дэгдэж, их давлагаа чулууг хуйлруулан хучлаа. Ийнхүү хүчтэй давалгаанд чулуу өнхрөн дураараа наргиж байсан дээрэнгүй наймалжийг бяц даржээ.

	 


ААЛЗ, УСАН ҮЗЭМ

	 

	Аалз, ялаа шумуул хаашаа яаж нисэхийг хэдэн өдрийн турш сэм ажиж байхдаа усан үзмийн талбайн хавиар их л шавааралдан цуглахыг ажиж мэджээ.

	 — Одоо ялаа тануус мөдхөн миний гарт орно доо гэж аалз өгүүлээд, үзмийн залааг даган мөлхөв. Хамгийн өтгөн сахлаг нэг гадсан ороомогт тороо бөхөөс бөх татаж аваад, аалз өөрөө сэрүү татсан усан үзмийн моддын дунд ороод сууж авчээ.

	Зальхай хашир андгай нуугдсан газраасаа хар муу санаагүй дэлэнч, ялаа шумуулыг сэмхэн дайрч байхад болж байгаа үзмийн сайхан амтанд татагдаад ямар аюул хүлээж байгааг огт бодохгүй ялаа нисэн буусаар байв. Ховдог аалз баахан ялаа шумуулын амыг барьж тэрүүхэндээ подхийгээд давгүй л сууж байж.      

	Тэгтэл усан үзэм хураах цаг боллоо. Их л элбэг арвин ургац гарч, тариачин хүн үзмийнхээ талбайд бөөн ажилтай байлаа. Мань хүн хутгаа барьж ороонго бүхий гадсыг дараа дараалан огтлов. Удалгүй өнөөх аалзны нуугдсан гадас ч түүний хутганд өртжээ. Ингээд бусад хонгорцгийг нийлүүлэн хаясан том сагсанд тэр гадсан ороомгийг чулуудаж орхив.

	Чингэж зальтай аалзны хувьд усан үзэм урхи болжээ. Аалз бусдыг башир аргаар урхидан барьж байсан бол нэхэж сүлжсэн тэр урхиндаа өөрөө орооцолдож үхтлээ няц даруулан өнгөрчээ.

	 


ХЯСАА, ХУЛГАНА

	 

	Нэг удаа баахан олон загастай цуг хясаа торонд орж, загасчин айлд иржээ.

	«За ингээд бид яах ч аргагүй өнгөрч дээ» хэмээн хясаа бодон гуньхарч шалан дээр бөөнөөр нь овоолсон загаснууд усгүй амьсгаадан тийчилж амь тавих гэж байгааг ажиглав.

	 Ингэтэл хаа нэгтэйгээс хулгана гараад ирж. Хясаа уйлагнаж.

	— Ачтай хулганахан минь ээ! Аврал буянаа хайрлаж, намайгаа далайд минь аваачиж өгөөч! гэж гуйжээ.      

	Хулгана түүнийг их л талтай ажиглан харвал, тун ч том сайхан биетэй, лав мах нь амттай шим шүүстэй болов уу гэмээр байж л дээ.

	Аяндаа аманд өөрөө гүйгээд ирсэн олзыг яалаа гэж цааш нь түлхэх вэ хэмээн хулгана шийдэж, их л уриалгахнаар:

	— Бололгүй яах вэ. Харин тэгэхдээ чи эхлээд дунгийнхаа хавтсыг даруйхан онгойлго тэгээд чамайг далай руу авч явахад эвтэйхэн болно шүү дээ. Ингэхгүй бол би чамайг өргөж дийлэхгүй шүү гэжээ.

	Мэхтэй гайхал үнэхээр уран ярьсан болохоор түүнийг ийнхүү зөвшөөрсөнд хагартлаа баярласан хясаа муу юм болно гэж гэнэ авалгүй, цээжээ дэлгэн өгчээ. Хулгана хулмагар нарийн хошуугаараа дунгийн цээж рүү дорхноо шургаж, шүдээрээ маханд нь баттай шигдэж авлаа. Гэвч хулгана яарсандаа гэнэдэж хясаа ч хэрэг бишдэж байгааг мэдэнгүүт мэрэгчийн толгойг тас хавчаад хавтсаа дор нь хаачихжээ. Хулгана өвдсөндөө чанга ар час часхийн дуугарахад хажууханд нь байсан муур чимээ авангуут зальтай хулганыг ганц үсрэн тас базан, бариад авчээ.

	Сүүлээрээ хуурч байгаад сүүл ч үгүй хоцров доо гэж нэг үг бий шүү дээ.

	 


САРЬСАН БАГВААХАЙ, АЛТАН ХАРААЦАЙ

	 

	Сарьсан багваахай дээврийн доорх саравчны хананаас зүүгдэж, нарны гэрэл харахгүй гэж толгойгоо сарьсан далавчаараа хучин суужээ. Нар шингэн шингэтэл энэ чигээрээ л байж. 

	Нар тэнгэрийн хаяа руу бөхийж тэнгэр харанхуйлаад ирэхэд багваахай дээврээс толгойгоо цухуйлгаж, эргэн тойрноо гэтэсхийн ажив.

	— Энэ ёрын муухай гэрэл одоо л нэг далдарлаа. Хөөрхий муу хөл минь мөн ч их хөшлөө дөө. Одоо л нэг дураараа тэнийлгэж шөнийн анир чимээгүйд ганц сайн нисэн дүүлье гэж шувуу хэлэв.

	Яг тэрхэн мөчид өдөржингөө ажил явдал гэсээр ядарч туйлдсан алтан хараацай гэр орноо бараадаж оройтосхийн харьж явжээ. Саравч дор нуугдсан газраасаа хулгайч шиг гэтэн гарч явсан сарьсан багваахайтай хараацай золтой л мөргөлдчихсөнгүй.

	— Чи гэж дээ, ёстой нэг үхэж далдармаар амьтан! Чи зүгээр нэг аятайхан явж чаддаггүй, ёстой ад шүглэсэн хий буг шиг амьтан юмаа гэж алтан хараацай чин үнэнээсээ бувтнан хэлжээ.

	Түүний хэлсэн түмэн зөв байжээ. Сайн үйл, буян гэгч юунаас ч нуугддаггүй, тэгэхийн хэрэг ч байхгүй, яагаад гэвэл нарлаг өдөр шиг хамаг амьтныг дулаацуулж баярлуулдаг жамтай. Харин сарьсан багваахай бол харалган сохор болчих вий гэж гэрэл гэгээнээс сүрдэн далдичих нь үнэн худал хоёрын зам хэзээ ч нийлдэггүйтэй эгээ адил юм.

	 


ЗАГАСНЫ ТОР

	 

	Загасны тор байсхийгээд л баян олзтой ирдэг байж. Загасчдын сагс улаан нүд, мөрөг, үхэр загас, цурхай, могой загас гээд өдий төдий загасаар дүүрчээ.

	 Өдий төдий загасны гэр бүл, хүүхэд шуухад, хамаг гэр орныхонтойгоо нийлээд зах зээлийн лангуунд очиж, амиа алдан халуун хайруул, буцалсан тогоонд тийчлэн өөд болох гэж байлаа. Харин голд үлдэж айн бажгадсан бусад загас сэлэн хөвөхөөс айн мэгдэж, гүн ёроолын намаг руу живэн далд оров. Цааш яах вэ гэдэг асуудал гарлаа.

	Үхэх үү, сэхэх үү? гэсэн амин гол асуудал тулгарлаа! Харин ганц нэгээрээ торыг яаж ч чадахгүй. Түүнийг өдөр болгон огт санаандгүй газарт хаях нь олонтоо. Тэгээд загасыг хайр найргүй алан хядаж, адаг сүүлдээ гол тэр чигээрээ хувхайрдаг байв.

	— Алс нь амьд явах бүрэн эрхтэй үр хүүхдээ бид бодох ёстой. Биднээс өөр хэн ч тэднийг бодохгүй, аюулаас ангижруулж чадахгүй хэмээн жараахайнууд том дархи дор цуглахдаа зөвлөн ярилцлаа.

	— Гэлээ гээд бид юу хийх болж байна аа? гэж үхэр загас эмээн лавлаад, зориг гаргасан тэдний үгийг чих тавин сонсоно.

	— Торыг цааш нь харуулах хэрэгтэй! гэж жараахайнууд нэгэн дуугаар зориглон хариулжээ.

	Тэр өдрөө л юмыг дорхноо дуулдаг чих урттай могой загас саяын зоригтой шийдийг гол даяар нэг тараажээ. Том жижиггүй бүх загас саглагар туйвангаар халхлагдсан гүн устай намуухан тохойд маргааш нь үүрээр цуглах зар гарчээ.

	Зүсэн зүйлийн онд ондоо настай хэдэн мянган загас, тортой нэгийгээ үзэхээр болзсон газраа хөвөн ирж цуглав.

	Тор урхийг тас мэрж олон удаа олзлогдохгүй өнгөрч байсан хашир догь мөрөг загас байлдааныг удирдах болжээ. Тэр бээр элгэн садан нартаа хандаж:

	— Цөмөөрөө анхааран сонсогтун! Тор бол өргөнөөрөө манай голын дайтай. Түүнийг усан дор босоогоор нь байлгах гэж түүний доод ирмэгт тугалган бялт зүүсэн юм. Бүх загас хоёр хуваагдан сүрэглэе. Эхний хэсэг нь бялтыг ёроолоос дээш өргөн өндийлгө, хоёрдох хэсэг нь торны дээд ирмэгийг сайн татаж чангаавал зохино. Цурхай нарт торыг хоёр эргээс бэхэлсэн татлагыг тас мэрэх даалгавар өгч байна гэлээ.      

	Загаснууд ахлагчийнхаа хэлэх үг болгоныг амьсгаа даран чагнаж байлаа. Мөрөг нааш нь:

	— Могой загаснууд нэн даруй тагнуулд гарвал таарна. Та нар торыг хааш нь хаясныг мэдэгдэх үүрэгтэй гэжээ.

	Могой загаснуудыг ажилдаа гарахад загасан сүрэг эрэг хавьд хуйлран, тэсгэлгүй хүлээж байцгаав. Энэ үед жараахайнууд хамгийн хулчгар загасыг ч зоригжуулж, торонд орлоо ч сандран бажгадаж болохгүй, яагаад гэвэл загасчид тороо дээш нь татаж огт чадахгүй гэж зөвлөж байв.

	Түдэлгүй могой загаснууд эргэн ирж, гол дагуу доошоо зуу хэртэй бээрийн газар тор тавиастай байгааг мэдээлэв. 

	Ингээд ухаалаг мөрөг загасаар толгойлуулсан тоо томшгүй олон мянган загас зорьсон газар луугаа зүглэжээ.

	— Хянуур нямбайг хөвцгөө! Урсгалаар нэг мэдэхэд торонд орчихгүйг хичээж, хоёр талаа харж явагтун. Бүх л сэлүүрээ хөдөлгөж, тухай бүрд нь хориглон зогсоож байцгаа! гэж ахлагч нь сануулав.

	Урд нь зэвхий саарал ёрын муухай тор харагдаж эхлэв.

	Уур хилэн нь багтаж ядсан загаснууд зоригтойёо давшилтад орлоо. Асар удалгүй торыг ёроолоос дээш өргөж, татаж байсан олсыг нь цурхай хурц шүдээрээ тасалж, уяа зангилааг тайлан султгажээ. Омог нь шатсан загаснууд ингээд зогссонгүй, заналт дайснаа дайран давшилсаар байжээ. Урагдаж салмарсан торыг шүдээрээ тас зуун хувааж, загаснууд сэлүүр, сүүлээ зогсоо зайгүй хөдөлгөн, торыг тал тал тийш нь чангаан татаж, жижиг жижиг хэсэг болгон урж хаялаа. Голын ус гэдэг оргилон буцлах мэт байлаа.

	 Загасчид тороо ийнхүү гэнэт алга болсныг гайхан удтал ярилцаж байхад, загаснууд энэ явдлыг үр хүүхдэдээ одоо хүртэл бахархан ярих дуртай байдаг.

	 


МӨСӨН ДЭЭРХ ИЛЖИГ

	 

	Нэгэн илжиг харуй бүрий болтол хээр талаар тэнэж ядраад, бууцандаа хүрэх тэнхэлгүй зогсжээ. Тэр жил хатуу бэрх өвөл байсан тул хамаг зам, зөрөг мөстсөн байлаа.

	 — Даан ч тамир тэнхээ алга. Энд түр амсхийхээс дээ гэж тамирдсан илжиг үглээд, мөсөн дээр тэрийн хэвтэв.

	Тэгтэл хаанаасаа ч юм бүү мэд нэг шаламгай болжмор нисэн ирж, түүний чихэнд шулганан жиргэхдээ:

	— Илжиг минь сэхээ ор! Чи зам дээр биш, хөлдсөн цөөрөм дээр хэвтэж байна гэжээ.

	Гэлээ ч илжигний нойр нь өөрийн эрхгүй дийлж, ер юу ч дуулсангүй. Эвшээлгэн эвшээлгэсээр удалгүй таг дугжирч орхиход, хамрын нь нүхнээс халуун уур савсаж байж гэнэ. Халуун амьсгаанд нь мөс аажимдаа дэвтэн гэссээр, удалгүй хага үсрэхэд хүрчээ.      

	Хүйтэн уснаа палхийтэл ойчсон илжиг давхийн цочин сэрж, аврал хайн орилж гарлаа. Гэвч нэгэнт оройтсон тул хөөрхий амьтан живжээ.

	Таньж мэдэхгүй газар явахдаа бусдын найрсаг, үгнээс гажиж зөрж огтхон ч болохгүй юм байна.

	 


НАЧИН ШОНХОР, АЛГАРЫН АНГААХАЙ

	 

	Начин шонхор ангаас буцаж ирвэл нялх ангаахайтай нь зэрэгцэн хэвтэж байгаа алгар шувууны хоёр ангаахай үүрэнд нь орсныг хараад маш их гайхжээ.

	Тэр нэгэн золгүй өдөр ганц зовлогоос ондоо юм олдоогүй тул начин шонхор тун ч тавгүй ууртай байж л дээ. Шонхор шувуу хэзээ ч улайгаар хоол хийдэггүй, түүнд орвол өлсөж үхсэн нь дээр гэж боддог амьтан билээ.

	Урин залаагүй зочдыг хараад шонхор шувууны уур улам ч шатаж тачаадаж явсан омгоо тэдэнд гаргаж, өшөөгөө авъя гэж санаад, тэр хоёрыг тастан хаяхаар шийдсэн авч дорхноо эргэлзэн бодож эхлэв. Шонхор уур нь оволзовч арчаагүй нялзрай амьтдыг гомдоох нь тусгүй гэж санажээ.

	— Тануус хаанаас энд гараад ирэв ээ? гэж үүрний эзэн сүртэй гэгч лавлав. 

	— Бид бороотой үеэр ойд төөрчихсөн юм гэж ангаахайн нэг арай ядан шулганав.

	Махчин шувуу ууртай гэгчээр түүнийг ширтэх зуур, өлсөж ядарсандаа, бас хорссондоо зовсон нь илт ажээ.      

	Үнхэлцгээ хагартал айсан хоёр ангаахай бие биедээ наалдаж, амьсгаа ч авч чадахгүй дагжин чичрэв.

	Хоёулаа махлаг, тарган боловч даан ч нялх өрөвдмөөр харагдсан тул омог бардам шонхор тэр хоёрыг дайрч зүрхлэх тэнхэлгүй байв. Шонхор биеэ барихыг хичээхдээ дэмий л нүдээ тас аньж буруу харлаа.

	— Одоохон зайлцгаа! Дахиад нүдэнд битгий харагд! гэж махчин шувуу чангаар тушаав.

	Ингээд өнөө хоёр ум хумгүй зугтан нисэхэд шонхор өлөн ангаахайнхаа зүг харж:      

	— Бид чинь том том олз олох заяатай улс. Хорхойд ч хоргүй ангаахайгаар хоол хийхийн оронд турж үхсэн нь дээр гэжээ.

	 


УУЖИМ САЙХАН СЭТГЭЛ

	 

	Бүргэдийн дэгдээхэй үүрнээсээ толгойгоо цухуйлгаад, тэртээ хадан хясааны доогуур эргэлдэн нисэж байгаа олон шувууг ажиглажээ.

	— Ээж ээ, энэ юун олон шувуу вэ? гэж дэгдээхэй асууж.      

	— Бидний анд нөхдөө. Бүргэд ганцаараа байх тавилантай амьтан. Гэлээ ч хааяа тэрүүнд хань нөхөд санагдаад байдаг юм. Ингэхгүй бол тэр юуны нь шувуудын хаан байх билээ. Чиний тэр дороос харж байгаа бүхэн цөм бидний үнэнч нөхөд мөн гэж эм бүргэд хүүдээ хариулжээ.

	Эхийнхээ хэлж өгсөнд санаа нь ханасан дэгдээхэй нисэж буй шувуудыг их л сонирхон ажих зуураа тэр бүхнийг үүнээс хойш сайн нөхдөө гэж бодох болов.

	Тэгснээ гэнэт чарлаж:

	— Хүүе, хүүе, тэднүүс манай хоолыг хулгайлж орхилоо! гэв.

	— Тайвшир даа, үр минь! Тэд биднээс юу ч хумслаагүй. Би тэднийг өөрөө дайлсан юм. Одоо миний хэлэх үгийг тун сайн тогтоож ав! Бүргэд өөрөө хэчнээн өлсөж байлаа ч дэргэдээ байгаа шувуутай олзныхоо нэг хэсгийг заавал хуваалцдаг жамтай. Ийм өндөрт байгаа шувууд хоол олж идэж чадахгүй учир дэмжиж туслах ёстой гэжээ.

	Үнэнч сайн нөхөдтэй байя гэж бодсон хэнбугай боловч өрөөлийн гачигдлыг анхааран найрсаг, хүлцэнгүй байх хэрэгтэй. Нэр төр, хайр хүндэтгэлийг хар биеийн хүчээр бус, харин уужим сайхан сэтгэл гаргаж, үлдсэн атга чимх юмаа зовж байгаа улстай хуваалцахад бэлхэн байж сая олдог юм шүү.

	 


АРСЛАН ХУРГА ХОЁР

	 

	Нэг удаа өлөн арсланг торондоо байхад нь амьд хурга хаяж өгчээ. Бяцхан хурга даан ч гэнэхэн агаад сайхан санаатай учир араатны хааныг хараад огтхон ч сандарч мэгдсэнгүй. Бодвол түүнийг эхийгээ хэмээн санасан бололтой сүртэй сэгсгэр араатанд учир мэдэхгүй тэр дөхөж очоод, энхрийлэн майлж, туйлын их хайрлаж, бахдан биширсэн урсгал зөөлөн нүдээрээ арсланг дүрлийтлээ ширтжээ.

	Арсланд ийнхүү итгэн найдаж байхад нь далан таваар бууж хурганд хүрэх зүрхгүй болсон гэнэ. Ингээд яльгүйхэн унтууцан үглэсхийж байгаад, хов хоосон унтаад өгчээ.

	 


ШАР ШУВУУ, ТУУЛАЙ ХОЁР

	 

	Модны яран дээр сууж байгаа хоёр шар шувуу хадсан тариан талбай дундуур нэг туулай баахан тайган нохойд хөөгдсөн мэт сандран давхиж явааг ажиглажээ. Нэг шар шувуу нь:

	— Хөөрхий муу туулай! Нүхэнд ч амь хоргодон гарах аргагүй амьтан даа гэхэд;

	— Яагаад тэр билээ? гэж нөгөө нь үгэнд дурлав.

	— Яагаад гэвэл аймхай шүү дээ.

	— Хачин юм. Яалаа гэж тэр өөрийнхөө гэртээ байхаас айдаг байна.

	— Туулай болгон цөм л тийм ш дээ. Тэр дандаа л айж сандарч явдаг, айсны нүдэнд аргал хөдөлдөг гэсэн. Ялангуяа одоо намрын навч унаж байгаа цагт түмэн өнгийн навч унахыг харангуут туулайнууд амь наана там цаана гүйлдэж байдаг юм. Байгаль дэлхий хувирах тоолон тэднүүс бажгадаж байдаг амьтдадаа гэж нэгдэх шар шувуу хэлжээ.

	— Ингэхлээр туулай хулчгар байх нээ!

	— Тэгэлгүй яах вэ. Ийм учраас энэ туулай хавханд орон ортлоо юм уу, мэргэн анчны овоо хараанд өрттөл нүцгэн талаар ухаан жолоогүй давхиж байна шүү дээ гэжээ.

	Нээрээ ч аймхай, амиа аврахгүй гэж ярьдагчлан, айсаар байгаад өөд болдог жамтай.

	 


ТЭМЭЭ ЭЗЭН ХОЁР

	 

	Эзнийгээ юм тэгнэж дуустал тэмээ хэвтэж л байлаа. Эзэн нь түүний нуруунд баахан боодолтой юм ачаад л байж, ачаад л байж...

	«Одоо больж үзээсэй дээ» гэж тэмээ халшран бодовч, эзнийхээ өөдөөс ам ангайж зүрхэлсэнгүй. 

	Эзэн сая нэг юм дуусахчаан болоод, бурантгаас нь угзран чангаалаа. Тэмээ арай л гэж хөл дээрээ босов.

	— Хөөг! гэж эзэн хашхиран бурантгаас нь угз татсан боловч, хөөрхий тэр байраасаа хөдөлсөнгүй. Эзэн:

	— Энэ чинь яачхав аа? Аль вэ, хөдлөөч! гэж зандчин аашлаад аль байдгаараа бурантгаас нь татлаа. 

	Тэмээ шаасан гадас шиг таг хөшиж, огт хөдлөхгүй зогсоод байж. 

	— Өө муу, золигийн ярдаг новш шүү гэж эзэн учрыг гадарлаж тэмээнийхээ нуруунаас хоёр баглаа ачааг амьсгаадан авч хаялаа

	— Одоо л нэг боллоо. Би явж чадалгүй яах вэ гэж тэмээ амандаа шивгэнээд дуулгавартай нь аргагүй хөдлөв. 

	Мань хоёр бүхэл өдөржингөө халуун наранд алхуулан гэлдэрсээр эзэн нь гэгээтэй байхад айлын бараа харвал мөн ашгүй дээ гэж бодож явжээ. Түүний бодлыг таасан юм шиг тэмээ гэнэт зогсчхов. 

	— Хөж! хөж! Одоо тун ялихгүй явбал бид очих газраа хүрлээ, гэж эзэн чанга зандчин тушаав. 

	«Хөл минь янгинаад таг. Өнөө би чадлаараа л зүтгэлээ. Эзэн минь одоо болимоор юм даа» гэж тэмээ дотроо бодоод, элсэн дээр сунан ойчоод өгчээ. 

	Хүн халаглаж хоохойлсон боловч, аргагүй л ачааг нь буулгаж, эзгүй хээр элсэн цөлд хоноглохоор болжээ. 

	Эзэн гагцхүү хар амиа хичээн гар бариад бугуй барих гээч болов оо гэсэн эцэг өвгөдийн сайхан сургаалыг умартсан ажээ. 

	 


ЭРСЛЭН

	 

	Хануур, гилбэр, хурц жад барьсан анчид сэм сэмхэн гэтэж, улам улам дөхсөөр байлаа. Нялх үрээ хөхүүлж байсан эрслэн гэв гэнэт хэн үл таних содон үнэр аваад, аюул айсуйг мэдэв. Гэлээ гээд оройтсон ажээ. Анчид эрслэнийг аль хэдийнээ бүслэн хүрээлж, хэзээ л бол түүнийг дор нь нам цохиход бэлэн болжээ. 

	Эрслэн гартаа зэвсэг барьсан хүмүүсийг хараад тэвдэн бачимдав. Зугтан зайлж амиа хэлтрүүлж болох байсан авч, зулзагаа анчдын зөөлхөн зоог болчих вий хэмээн болгоомжлов. 

	Эх, амь биеэрээ зулзагуудаа аврахаар шийджээ. Эрслэн өөр рүү нь чиглэсэн хурц гилбэр жадаас нуугдан толгойгоо бөхийлгөж, эцсийн удаа хамаг. биеэ хөвчлөн хүмүүсийг дайран үсрэхэд цаадуул нь зугтан бутарчээ, 

	Нялх нойтон бяцхан зулзагуудаа ийнхүү аварсан гэдэг. 

	 


АЙМШИГТ АРААТАН

	 

	Саяхнаас ойн хамаг амьтан, тэр ч байтугай хамгийн зоригтой, хамгийн үнэрч нь хүртэл өтгөн саглагар тэргүүнтэй, бадируун хөгшин модны дэргэд хэн нэг нь очих тоолон санаанд багтамгүй явдал гардгийн учрыг огт, олохгүй гайхан мэлрэх. болов. 

	Сонсох бүр улам аймаар цуу үг дэгджээ. Ойн хамаг ахан дүүсийг ойрын үед цөмийг нь хядах аймшигт том мангас энд гарч иржээ гэлцэх болов. 

	Хуран чуулсан хамаг араатан, жигүүртэн бодож бодож үнэгэнд хандаж

	— Үнэг минь чи бидний дотроос хамгийн зальтай, аргатай сүйхээтэй нь шүү дээ. Хонгор минь, чи үүний учрыг олж нэг үз. Хөгшин модонд ямар гээч золигийн амьтан үүрлээд байгааг мэдэж ир гэв. 

	Үнэг онгирон дорхноо л тэр үгийг хүлээн авлаа. Гэхдээ ийм гуйлтыг дуртайяа зөвшөөрснөө үнэг бусдын сайн сайхны төлөө амь насаа алдахыг огтхон ч хүссэнгүй. Зальт шар яльгүй жаахан бодсоноо, өнөөх золигийн муухай мод руу өөрийн найз сониучхан шаазгайг илгээх болов. 

	Шаазгай тэр хавьд баахан эргэлдэж байгаад битүү навчны дундаас гялалзан байгаа хоёр бяцхан цогийг ажиж, нэг юм байн байн дэвж байхыг сонсжээ. Айсандаа болоод амьд үхсэн хоёрын хооронд шаазгай сүүлээ хавчин арайхийн хэл чимээ авчрав. 

	Үнэг хамаг амьтныг дор нь дуудан цуглуулаад;

	— Нөхөд минь манай ойд байх суух газаргүй боллоо. Зүүдэнд ормоор ёозгүй муухай мангас гэдэг аймшигт араатан ойд бүгээд байна. Одоохондоо түүний соёогоо арзайлгасан том амыг хэн ч хараагүй, аймаар муухай орилохыг нь хэн ч дуулаагүй л байна. Харин би азаа туршихыг хүсэхгүй, тануусыг ч тэг гэх зүрх алга хэмээн дуулгаад; хажуугийн ойдоо амь зуухаар явж одож гэнэ. Түүнийг. дагаж бусад амьтан бас цөм зайлан зугтжээ. 

	Гэтэл хөгшин модны хамгийн саглагар мөчирт том ногоон нүдэт шар шувуу шигдэн суугаад ойн хамаг амьтан яагаад үхсэн юм шиг гэнэтхэн таг болов гэж мэл гайхан алмайрч байжээ. 

	Айхад аргал хөдөлнө гэж нээрэн үнэн үг санжээ. 


ААЛЗАНД ХАЗУУЛСАН НЬ

	 

	Тариачин эр нэг өдөр ногооны газраа ухаж-байтал бөөн шороон дороос томоо гэгчийн нэг тэмээн аалз үсрэн гарч иржээ. 

	— Ямар муухай новшийн аалз вэ! гэж тариачин дуу алдаад, сандарсандаа яльгүй зайлсхийн зогтусав. 

	— Надад гар хүрээд үзээрэй, дор нь би хазна шүү! Надад хатгуулбал зовж тарчилсаар үхнэ гэдгээ тэнэг минь мэдэж ав. Над руу ойртвол муу юм болно гэж мэдээрэй хэмээн тэмээн аалз сүрдүүлэн даажигнаж, эрүү шүдээ хавирч байж гэнэ. 

	Гэвч олон юм чалчаад байхаар нь муу аалз дэмий сайрхаж сүрдүүлж байгааг тариачин дорхноо ухаарчээ. Тэгээд хойшоо нэг ухарснаа нүцгэн хөлөөрөө сагсуу аалзыг хүчлэн няцлахдаа

	— Ам хэлээрээ сүртэй ч ажил хэрэг дээрээ ямар билээ? Намайг цааш харуулахыг чинь харъя л даа гэж амандаа шивгэнэв. 

	Амьсгаа хураахынхаа өмнөхөн өнөөх аалз дээрээс дэвссэн хөлийн тавхайг часхийтэл хазаад авчээ. Аалз хий л айлгаж байна гэдэгт тариачин их итгэснээс ч тэр үү, аль эсхүл түүний хөлийн арьс. хэр баргийн юм тоохоо байчихсанаас ч тэр үү, яльгүй часхийх төдий болохоос ондоо юм огт мэдэгдсэнгүй. 

	 


АЗАРГАН ТАХИА, АРСЛАН ХОЁР

	 

	Араатны хаан унтаж унтаж үүрээр сэрээд биеэ тэнийлгэн, тавтайяа суниагаад, шулуухан гол өөд явлаа. Дассан зангаараа тэр хүрхрэн агсарч, усны зогсоол хавьд бөөгнөрөн ус булингартуулж байдаг элдвийн бяцхан амьтдад ирж яваагаа дуулгалаа. 

	Урьд өмнө сонсоогүй хачин чимээ сонсоод, арслан гэнэт дороо зогсов. Эргээд харвал улаан галзуу адуу түүний зүг хар хурдаараа харайлган ирж, хойноос нь хов хоосон хасаг тэрэг чулуунд онхолдон эргэлдэж, тачигнан нүжигнэж байхыг үзжээ. 

	Арслан хажуугийн бут руу зайлан орж, айсандаа нүдээ онийлгов. Ийм хачин жигтэй харжигнасан амьтныг тэр мэдээ орсон цагаасаа хойш огтхон ч үзэж хараагүй байж л дээ. 

	Бутан дотор жаал сууж, амьсгаагаа дараад арслан сэмээрхэн ширэнгээс гарч, тун ч болгоомжтой гишгэсээр, усны зогсоолыг зүглэв. 

	Гэтэл ахиад л ганц хоёр гишгэтэл аймшигтай муухай чимээ түүний чихийг дэлсжээ. Хаа нэгтээ азарган тахианы эр хонгор дуу хадав. Арслан зоомол юм шиг таг зогсож, зүрх нь түг түг цохиж эхлэв. Тэгтэл азарган тахиа түүнийг бүр басамжлан шоглох мэт байдгаараа хашхичин орилж, бас улаан залаагаа сагсалзуулан үсрэх гэж байгаа мэт хавь орчиндоо эргэлдэн харайж гарчээ. 

	Урт сахлаг өвсний цаанаас шоволзсон гөхөл залаа гал мэт гялтганахыг арслан ажиж, бас урьд өмнө сонсоогүй гог-гог гог-гоог! гэж донгодохыг дуулжээ. Айсандаа амь наана, там цаана болсон араатны хаан ус уухаа болиод, ойн төгөл өөд ум хумгүй дутаан алга болов. 

	Ингэхлээр арсланд ч гэсэн золгүй явдал таарч, хамаг юм ар нуруугаараа эргэж, алхам болгонд айж сандрах ч үе бас байдаг байна. 

	 


ЧОНО

	 

	Хонин сүргийн үнэр авсан атгаг муу санаатай, хашир догь азарган чоно шөнө дөлөөр ойгоос гарчээ. Сэргэлэн хоточ нохойг нь сэрээхгүйг хичээн хөлөө зөөлөн зөөлөн тавьж гэтсээр чоно, бие биеэ шахаж хэвтсэн тарган тарган хонь байгаа хашаанд тулж очлоо. 

	Олз нь аманд орохын даваан дээр болов. Сайхан үнэр хамрыг нь цоргиж, өлөн чонын гэдэс атиралдаж, толгой нь эргэв. Яг энэ үед чоно ухарч, хөлөө чулуунд шалбалав. 

	Алдаа хийсэндээ чоно биеэ яллах гэж шалбархай савраа өргөж, цус гартал нь тас хазжээ. 

	 


НАЧИН ШОНХОР, НУГАС 

	 

	Нугас агнах болгондоо л начин шонхрын уур шатдаг байжээ. Зальтай гайхал тарган нугаснууд түүнийг дандаа дөнгөж, сарвуугаа яг шигтгэхэд нь нугаснууд усанд амжин шумбаж, начин шонхор тэднийг хүлээн агаарт таг зогсож чадахгүй болтол уснаасаа цухуйдаггүй байжээ. 

	Нэгэн өглөө шонхор ахин азаа үзэхээр шийдэв. Махчин шувуу хэд хэдэн удаа эргэлдэн нисэж байдлыг сайтар ажин, авлах гэсэн нугасаа яг нарийн товлов гэнэ. Далавчаа хумиад доошоо харвасан чулуу мэт бууж барьж авах гэтэл нугас усандаа шумбаж амжлаа. 

	— Энэ удаа ч чи сайнаа үзэхгүй дээ! гэж шонхор уурлан орилоод шувууны араас шумбалаа:

	Махчныг усан доогуур хөвөхийг ажаад нугас тун чадмагаар зайлан займчиж, тэр дороо дээшээ булт үсрэн гарлаа. Усан дороос огло харайн гарч ирээд, ер юу ч болоогүй мэт хээвнэг жигүүрээ дэлгэж нисэн одоход хамаг биеэ даахаа больсон шонхор уснаас амжин гарч чадсангүй. 

	Нугас, усан дотор тийчгэнэн шонхроор тоглоом хийн, эргэлдэн нисэхдээ их л баясгалантай:

	— Баяртай, хонгор минь! Чиний дүүлдэг тэнгэрт би усан дотор байгаа юм шиг байхад, чи миний нуурт хахаж цацаж үхэх нь шив дээ! Хойшдоо ухаантай шиг байж үз хэмээн сануулжээ. 

	 


САРМАГЧИН, АНГААХАЙ

	 

	Залуухан эм сармагчин мөчрөөс мөчирт дүүлэх зуураа ангаахайтай үүр олжээ. Тэр дороо л үүр рүү нь савраа шургуулбал ангаахайнууд тал тал тийшээ бут үсрэв. Хараахан нисэж сураагүй байсан нэг ангаахай л хэцүүджээ. 

	Баярлаад хөл нь газар хүрэхээ больсон сармагчин ангаахайг базан атгасаар гэртээ буцаж ирэв. Ангаахай тэрүүнд тун хөөрхөн санагдаж, аль байдгаараа илэн таалж, үнсэн үнхэж, долоон өхөөрдөж гар дээрээ энхрийлэн бүүвэйлж, цээжиндээ наан бөөцийлөв. 

	Эх нь түүнийг энхрийлэн харах зуураа бас ингэж аальгүйтэж байгааг ер сайшаасангүй. Сэтгэл нь хөөрсөн залуухан сармагчин: 

	— Ээжээ та хар л даа, энэ ямар хөөрхөн, золиг вэ! Би үүнд бүр хайр хүрээд байна гэж сүйд болов. 

	Хөөрхий ангаахайг үнсэн үнхэж, тас тэврээд байсан чинь өнөөх нь амьсгаадан багтарч амиа алдлаа. 

	Хэзээ ч сайнаар төгсөхгүй осолтой юмаар тоглож байгаа үр хүүхдээ дор нь болиулалгүй өөгшүүлэн гааруулдаг зарим аав, ээж үүнийг бодууштай юм шүү. 

	 


ШООЧ БҮРГЭД

	 

	Олигтойхон ан хийж, амаараа гартал хоолоо зооглосон бүргэд биеэ амраагаад, тэнгэр өөд цойлон нисэж, гүн цэнхэр огторгуйд хүчит жигүүрээ дэвэн, элэн халин дүүлж гарлаа. Толгой эргэм хэт өндөрт гарсан боловч, бүргэд хурц нүдээрээ газарт юу болж байгааг нэгд нэгэнгүй харж байжээ. Ойн цоорхойд дэгж дэрвэсэн туулай байтугай, нуурт байгаа загасыг хүртэл харж байв. Тэгтэл мань бүргэд гишүүн дээр оцойж байгаа шар шувууг олоод харчихлаа. «Ямар ! гээч хачин амьтан бэ. Энэ шувуу мөн үү» гэж бүргэд боджээ. Үгэнд дурлаж, сониучирхсан бүргэд доошоо бууж ирээд, үл таних шувуунд хандаж:

	— Хүүе нөхөр! Чи чинь хэн болж байна аа? гэж Орилов. Айн мэгдсэн шувуу арай ядсан дуугаар:

	— Би шар шувуу байна гэв. 

	— Хи хи, хи! Чи яагаад ийм хачин муухай төрсөн амьтан бэ? Том ногоон нүд, сэгсийсэн өд сөднөөс өөр юу ч байхгүй! гэж бүргэд тохуурхаад гишүүн дээр суулаа. 

	Бүргэд их сайхан ааштай байсан тул үнхэлцэг нь хагартлаа айсан шар шувууг жаал элэг доог болгохоор шийджээ. 

	— За аль вэ. Энэ муухай мануухайн хажууд сайн дөхөж суугаад, ямаршуухан хоолойгоор дуулдгийг нь сонсъё байз. Эзэн шигээ бол ч чихээ дарахаас өөр арга байхгүй гэж бүргэд элэглэв. 

	Бүргэд хөөрхий шувууг элэг барин гаарсаар, олзондоо бүр ойртох гэж далавчаараа өтгөн мөчрийг ганхтал дэвэн тэнийлгэв. 

	Тариачин яг энд урхи тавьж модны хамгийн зузаан мөчир, их бие, ишийг сайтар давирхайтуулан түрхсэн байжээ. Бүргэд далавчаа модонд наалдсаныг гэнэт мэдлээ. Далавчаа салгах гэж хэчнээн оролдлоо ч өд сөд нь улам улам барилдан зууралдаж, далавч, хумстай савар нь торонд бүрмөсөн ороолдон салах аргагүй болжээ. Тэгэхэд шар шувуу шоочид хандаж:

	— Бүргэд минь чи дэмий гайхуулж дээ! Ямар ч айх аюулгүй байдаг огторгуйгаасаа чи яах гэж буусан юм? Одоо ингээд бусдыг элэглэж байсныхаа горийг гарга даа гэжээ. 

	 


БАМБАРУУШ, ЗӨГИЙ ХОЁР

	 

	Эхийгээ ажил төрөлдөө гаруут дүрсгүй жаахан бамбарууш гэртээ байж байгаарай гэсэн эхийнхээ захиасыг мартаад ой тийш хар хурдаараа дэгдэн оджээ. Ойд үнэхээр уужим чөлөөтэй. Хэчнээн содон сайхан үнэр гарна гээч! Давчуу битүү ичээтэй нь зүйрлэх юм ер байсангүй. Учир зүггүй их баясан хөөрсөн бамбарууш эрвээхэй хөөцөлдсөөр яваад, хамрыг нь гижгийг хүргэсэн маш сайхан үнэртэй томоо гэгчийн хонгил нүхэнд тулан зогтусав. 

	Эвий жаахан амьтан эргэн тойрноо ажиж нягталбал энд шоргоолж шиг түмэн зөгий байжээ. Нэг хэсэг нь харуул харж байгаа мэт хонгилыг тойрон дүнгэнэхэд, нөгөө нь олз омогтой нисэн хүрч ирээд, дотогшоо оронгуут буцаад шугуй руу нисэн одно. 

	Ийм жигтэй юманд толгой нь эргэсэн сониучхан бамбаруушийн хорхой хүрчээ. Хонгилын дотор юу байдгийг мэдэх сэн «гэж бамбарууш тэссэнгүй, Анхандаа мань эр тийшээ хамраа шургуулж үнэртээд, дараа нь бяцхан савраа хийж үзвэл нэг их дулаан оргисон, наалдамхай зүйл байх нь мэдэгджээ. Савраа татаад гаргаж ирсэн чинь тэр чигээрээ бал болчихсон байв. 

	Тун амттайхан савраа долоож, тамшаалан суух гэтэл улангасан уурласан баахан зөгий түүнийг дайран давшилж, хамар, чих, ам... аль байдгийг нь хатган шигдлээ. Тэсэх аргагүй өвдсөндөө бамбарууш орилон уйлж, зөгийнүүдийг савраараа няцлан биеэ байдгаараа хамгаалав. Гэвч нэмэргүй, цаадуул нь улам л хатган шивсээр байж. Тэгэхлээр нь мань эр газраар өнхрөн эргэлдэж, өвдөн шархирах биеэ аргалах гэсэн боловч тус болсонгүй. 

	Айж бачимдаад амь наана там цаана болсон бамбарууш гэрийн зүг харайлгав. Хамаг биеэ юу ч үгүй тас хазуулсан бамбарууш уйлсаар ээждээ хүрч очжээ. Эх нь түүнийг зүггүйтлээ гэж загнан жавтий хүртээгээд хазуулсан газрыг нь булгийн хүйтэн усаар угаалаа. 

	Түүнээс хойш бамбарууш аман дээрээ бал, алс цаанаа жад байдгийг баттай мэджээ. 

	 


ХЭРҮҮЛ

	 

	Тагтаанууд яасан нялуун дотно юм бэ! Тэднийг хараад хараад, ханашгүй байх юм! гэж гэрээс холддоггүй нохой тагтааны байрыг нүд салгалгүй ажиглах зуураа хэлээд:

	— Хамаг шувуу тун эе эвтэй байцгаах юм: Муур бид хоёр л гэж тангараг нь тонгорог болсон амьтад гэв. Өндөр хашааны толгойд сууж байсан муур мөчөөгөө өгөлгүй. 

	— Хонгор минь, шувуу болгон ч тийм байдаггүй байхаа. Тэгэхийн оронд тахианы байранд юу болж байгааг сонсвол зүгээр байхаа гэв. 

	Тэндээс чангаар бархиран орилж, хэрэлдэж нанчилдах чимээ дуулдав. Тэгснээ удалгүй хамаг өд сөд нь өрвийчих сэн хөгшин эр тахиа огло үсрэн гарч ирээд, улаан цусан зам татуулан хажуу тийшээ хазганан гүйв. Тахианы байраас «гог» «гог-гог-гоог» гэсэн бардам дуу сонстлоо. 

	— Ахиад л хоёр тахиа багтах шингэх газаргүй болжээ. Тэр хоёрын нэгийг дэгдээхэй байхад тэнд ороход амар жимэр байдаг сан. Том болж чадаагүй хэрнэ нударган зодооч болчих юм даа гэж бүхнийг анддаггүй муур авгай ярилаа. 

	Муурын хэлдэг үнэн байжээ. Эм тахианууд нэг байранд эвтэй найртай суудаг байхад хоёр азарган тахиа нэг дор хэзээ ч цуг байж чаддаггүй бөгөөд тэд ийм л заяатай төрсөн амьтад билээ. 

	 


ЦАНГАСАН ИЛЖИГ

	 

	Илжиг усандаа яг цагтаа гэлдэрч иржээ, Гэтэл нугас шувууд цөөрөм дотор дураараа нэг тонгочин далавч, сүүлээрээ үс үсчүүлэн хамаг усыг нэг булингар болгочхоод байлаа. 

	Илжиг үнэхээр хоолой нь хатаж тэсэх аргагүй болсон ч уухыг завдалгүй, хажуу тийшээ болоод булингар намдахыг тэвчин хүлээв. 

	Нугаснууд сая нэг намдацгааж уснаас гаран явж одов. Илжиг ахин ус руу дөхөж ажвал аанай л булингартсан чигээрээ байв

	Илжиг дахиад л толгойгоо гудайлган холдлоо. 

	 — Ээжээ, илжиг яагаад уснаас уухгүй байгаа юм бэ? Ус руу дахин дахин дөхөж очсон хэр нь, огт амсахгүй буцаад явчих юм гэж илжигний аашийг сонирхсон үгэнд дуртай зулзаган мэлхий эхээсээ асуув. 

	— Яагаад гэвэл, илжиг бохир уснаас ам хүрснээс хатаж үхэх нь дээр гэдэг юм. Усыг цэвэршиж, тув тунгалаг болтол нь тэр хүлээж чадах тэвчээртэй гэж эх нь хариулжээ. 

	— Үгүй, ер яасан зөрүүд эд вэ! 

	— Хүү минь тэр зөрүүд биш, харин тун хүлээцтэй амьтан. Илжиг ямар ч зовлон бэрхдэл, муу болгоныг тэсэн өнгөрөөж чадна. Тэвчээр хүлээцгүй амьтан хүн л түүнийг зөрүүд, ярдаг гэж хочилдог юм шүү дээ гэж эх нь учрыг гаргаж өгчээ.

	 


ҮНЭГ ШААЗГАЙ ХОЁР

	 

	Ойгоор шал дэмий баахан тэнэсэн өлөн үнэг бөөн шаазгай гаагалаж байгаа том модтой ойн цоорхойд хүрч очжээ. 

	Үнэг сахлаг өндөр өвсөө далд ороод, шувуудын шуугианыг ажиглаж байхдаа хоол хайсан шаазгайнууд газарт огт айлгүй бууж, аль дайралдсанаа тоншин, тэр ч байтугай үхдэл, улайг ч хамаагүй идэж байгааг удалгүй мэдэв. 

	— Азаа нэг үзээд авдаг хэрэг хэмээн зальт шар амандаа хэлээд, бодох санах юмгүй тарган шаазгайнуудыг харахдаа арааны шүлсээ асгаруулж байлаа. 

	Цагаахан сүүлтэй хонгор найзуудаа үргээчихгүйн тулд үнэг модон дор аяархан тэрийн хэвтээд, амаа ангайн үхсэн мэт хэвтэв. 

	Өвсөн дээр тэрийн хэвтэх үнэгийг түдэлгүй нэг, шаазгай харчхаад модноос бууж ирлээ. Гайхаж сонирхсоор тэр шувуу амьсгалахгүй бай гаа үнэгэнд ойртон дөхжээ. Үнэгний хэлийг нэг мөсөн тонших гэж бодсон шаазгай түүний арзайсан ам руу хошуугаа оруулсан чинь хавханд орох мэт тэр дороо тас хазуулж амиа алджээ.

	 


БҮРГЭДИЙН ГЭРЭЭС 

	 

	Хөгшин бүргэд хэн ч халдашгүй халил байцад орь ганцаар омог бардам аж төрсөөр, нэг мэдэхэд хэдэн настайгаа ч мэдэхээ болив. Гэтэл тамир тэнхээ нь улам улам дордон, нартыг орхих, цаг холгүй болсноо гадарлажээ. 

	Бүргэд хажуугийн уулын бэлд байгаа үр хүүхдээ чанга янцгаан дууджээ. Удалгүй цөм цуглан ирэхэд бүргэд нэг бүрчлэн цөмийг тойруулан ажигласнаа:

	— Би тануусыг цөмийг чинь тэжээн өсгөж бойжуулаад, хар багаас чинь нарны өөдөөс далдирахгүй харж сургасан. Нарны гялбаа харж чаддаггүй тийм ах дүү нарыг чинь би өлсгөж алсан. Тийм учраас ч та нар бусад шувуудаас хавьгүй өндөрт дүүлдэг болжээ. Тануусын үүрэнд ойртон дөхөх гэсэн хэн боловч муугаа үзэх болтугай. Амьтан болгон тануусын урд бөхөлзөж байна. Гэлээ ч уужим сэтгэл гаргаж, улбагар сулхан амьтдыг энэрч тэтгэж явагтун. Амьтныг айлгаж болдог ч амьтнаар албадан хүндлүүлж болдоггүй гэсэн урьдын сайхан үгийг умартаж болохгүй шүү гэжээ. 

	Хүүхдүүд нь эцгийнхээ үгийг тун бишрэн сонслоо. 

	— Би хоногоо хүлээж байна. Гэвч би үүрэндээ өөд болохгүй. Яасан ч үгүй! Жигүүр минь намайг хаана л хүргэж чадна, тэр үүлсийн цаадах өндөрт эцсийн удаа дүүлэн хүрье. Нарны туяанд ноолорсон өд сөдөө галдан хуйхлах гэж нар тосон нисэн яваад шатаж дуусмагцаа далайн эргүүлэгт орох санаатай байна даа гэж бүргэд залган өгүүлэв. 

	Ийм үгийг хэлж байхад уулын цуурай хүртэл түүнийг нь таслахгүй гэсэн мэт таг, анир чимээгүй болцгоосон байжээ. 

	— Харин тэгэхдээ санаж авцгаа! Яг тэрхэн агшинд хачин сонин юм олох ёстой. Уснаас би залуужин гарч ирээд, дахин амьд мэнд гялалзах ёстой. Тануусыг мөн л ийм хувь тавилан хүлээж байгаа. Бүргэд ийм заяатай төрдөг амьтан гэж эцэг нь хүүхдүүддээ захиж гэнэ. 

	Чингээд хөгшин бүргэд жигүүрээ дэвэн сүүлчийн удаа халин дүүлэхээр завдав. Үй олон удам угсаагаа өсгөн бойжуулж, он удаан жил аж төрсөн хадан хясаанаасаа хагацахаар тэрхүү бүргэд сүүлчийн удаа нисжээ. Үр хүүхэд нь амьсгаа даран ажиглаж, эрэлхэг зоригтойгоор эцэг нь нар тосон дүүлэхийг ширтэн зогсож байсан авай.

	 


ОЙН БОЛЖМОР

	 

	Бөглүү ойд нэг даяанч суудаг байж гэнээ. Тэр бээр анир чимээгүй ганцаараа байх дуртай боловч бас ойн болжмортой үерхэн нааддаг байжээ. Нэг удаа хажуугийн шилтгээнээс буу зэвсэгтэй хоёр хүн тэднийд ирээд, нэрд гарсан эмч домч мэрийн зүтгэлээ ч цаг мөч тутамд дордсоор байгаа бие муутай эзэндээ тус болооч гэж гуйсан гэнэ. 

	Өвгөн даяанч найз болжмороо дагуулан тэр дороо өнөөх улстай цуг аян замд гарч, удалгүй шилтгээнд хүрч очив. 

	Бие нь муудсан хүний толгойн тус газар дөрвөн эмч, бариач цуглажээ. Тэд хоорондоо аяархан яаралгүй ярилцан үе үе толгой сэгсрэн байцгааж:

	— Тус болох юм даанч алга даа гэж тэдний хамгийн буурьтай нь бололтой нэг хүн намуухан дуугарав. Даяанч өвгөн босгон дээр зогтусангаа, жигүүртэн найзаасаа нүд салгахгүй ажиж байв. Болжмор таазны хавиар хэд хэд эргэлдэн ниссэнээ, өндөр цонхны тавцанд дөхөж буугаад өвчтөнийг анхааралтай гэгч ажиглаж гарлаа. 

	— Зүгээр болно оо! гэж өвгөн шувуугаа хараад баттай дуугарав. 

	— Энэ муу зөнөсөн тэнэг амьтан хүний хэрэгт орох зүрхтэй байх нь ээ! гэж унтууцсан эмч нар нэг зэрэг дуугарч. 

	Тэр хооронд нас барж байсан хүн нүдээ хагас дутуу нээгээд, цонхон дээр сууж байгаа шувууг үзээд инээхийг завдлаа. 

	Хацар нь аажим аажмаар ягааран гэрэл орж, тамир тэнхээтэй болсон шилтгээний эзэн сулхан дуугаар:

	— Бие яльгүй гайгүй болж байна гэж хэлэхэд, тэнд байсан улс цөмөөрөө гайхацгаав. 

	Хэд хоног өнгөрчээ. Хүнд өвчин эмгэгээсээ бүрмөсөн салж тэнхээ орсон сурвалжит баян ойн зүг даяанч өвгөнийд очиж амийг нь аварсан хүнийг талархах гэж боджээ. Өвгөн түүнд хэлсэн нь

	— Надад сүйд болоод яах вэ. Шувуу л чамайг сэхээсэн гэж мэдээрэй. Болжмор гэдэг чинь бие муудахыг ер андахгүй мэддэг. Болжмор өвчтэй хүний хажууд очоод ондоо зүг рүү харвал сэхэх найдлага муу, ер нь юугаар ч тус болоход хэцүү. Харин өвчтөнөөс нүд салгахгүй хараад байвал эдгэрэхийн шинж байдаг. Энэрэнгүй зөөлөн харцаараа бяцхан шувуу анагаадаг юм шүү гэжээ. 

	Энэ бидний аж төрөлд ч буянтай сайн үйл гэдэг тусархуу болжмор лугаа өвчин хууч, муу муухай, өөдгүй юмнаас далдиран зайлсхийж, чин шударга, ариун нандин санаа бодол, сайн явдалтай цуг байх гэж тэмүүлдэг жамтай. Сайн үйл гэдэг саглагар сайхан ой шугуй, цэцэг алагласан нуга хөндийд үүрээ! засдаг шувууд шиг өрөвч зөөлөн, өр нимгэн тусархуу хүний зүрх сэтгэлд байраа олдог байнам. 

	Чин үнэнч сэтгэл гэгч зовол зүдүүр учрахад илэрмүй. Тас харанхуйлан юу ч үзэгдэхгүй болох тусам бяцхан цог шиг улам улам өнгөжин гэрэлтдэг ажээ. 

	 


ТОГОРУУ

	 

	Энэ дэлхийд нэг сайн санаатай хаан байж гэнэ. Харин түүнд түм буман атаатан дайсан байжээ. Хаандаа үнэнч тогоруунууд түүний хувь заяаны төлөө тун их зовдог байв. Хааныг өдөр болгон аюул угтаж, ялангуяа шөнө дөлөөр хорон санаатнууд ордныг амархан бүсэлж чадах байж л дээ. 

	— Бид юу хийж болох вэ? Цэргүүд огт нэмэр болохгүй байна. Тэд албаа сайн хааж, хаанаа манахын оронд шөнөдөө үхтлээ унтах юм. Ноход өдөржин гүйлдэж ан ав гэсээр байгаад бас найдах аргагүй болчихдог. Сайхан санаат хаанаа амар тайван нойрсуулъя гэвэл бид л ордныг сахиж харгалзах болж байна гэж зөвлөлдөн ярилцахаар цугласнаа тогоруунууд бодлогошров. 

	Ингээд тогоруунууд харуул манаа хийх боллоо. Гурван хэсэг тасран тус бүрдээ ээлж ээлжээр солигдож манаа хийж байх журам тогтоов. 

	Хамгийн олон тогоруутай хэсэг ордны эргэн тойронд байгаа нугад байрлаж, нөгөө нь орох, гарах газрыг эзэлж, бусад нь нойрсож буй эзэн хаанаасаа нүд салгахгүй байхыг хичээн хааны ордны дотор харуулд гарчээ. 

	— Хэн нэг нь манааныхаа үед унтчихвал яах болж байна аа? гэж нэг залуухан тогоруу асуув. 

	— Ингэтэл нэг сайн арга байдаг юм. Бидний хэн нь ч манаанд зогсож байхдаа сарвуундаа чулуу атгасан байх ёстой. Ингээд нэг нь зүүрмэглэж гарвал чулуу тэр дороо унаж, бусдад чимээ өгөх болно гэж хашир суусан толгойлогч тогоруу түүнийг тайтгаруулжээ. 

	Энэ үеэс хойш тогоруунууд шөнөөр ээлжлэн унтахгүй болж нэг хөл дээрээ зогсон хоёр цаг болоод ээлж солих болов. Ингээд хэлэлцэн тохирсон ангарагтаа цөм үнэнч байж, чулуугаа алдсан шувуу гараагүй гэдэг. 

	Сайхан сэтгэл гаргаж, хэлсэн үгэндээ эзэн болсны учир уг тогоруунуудыг Титэмт буюу хаан шувууд гэх болжээ. 

	 


ХОРТ МОГОЙ, АЛТАН ГУРГАЛДАЙ

	 

	Гургалдайн ангаахайнууд бие биедээ наалдан тавтай унтаж байхад, эцэг эх нь үр хүүхдэдээ хоол хайхаар явжээ. 

	Хорт могой үүний үнэрийг аваад үүрэнд нь мөлхөн дөхөж, амархан хоолтой болно гэж баясаж байв. Тэгтэл гургалдай хошуундаа өт зуугаад гэрийн зүг яаран ирэв. Гургалдай үүр рүү нь сэмхэн мөлхөж байгаа муу санаатыг харуутаа:

	— Больж үз! Гэмгүй ангаахайнуудыг минь өршөөж хайрла! Оронд нь би, чиний урд өмнө огт дуулаагүй тийм сайхан дуу аялж өгье гэж гуйн халаглажээ. 

	Ингээд жиргэн дуугарч, аль байдгаараа хавь орчныг сэрээв. Ой шугуйд үгээр хэлэх аргагүй хосгүй сайхан, бас зөөлөн гуниг илэрхийлсэн сэтгэл булаам ялдам дуу хангиналаа. 

	Хорт могой мэгдэн зогсоод, юу хийхээ шийдэж ядан байв. Тэгснээ алтан гургалдай сайхан донгодоход шүдэндээ байгаа хор нь ч алга болчхож мэдэх тул хорт могой сүүлээрээ чихээ таглаад ум хумгүй зугтаан зайлжээ. 

	 


ХОТОН ШУВУУ

	 

	Хотон шувуу хоолны эрэлд гарангуут, отон хүлээж байсан хорт могой тэр дороо хөдөлж, үүрэнд нь орохоор сэмхэн мөлхөж гарав. 

	Үслэг сэвсгэр ангаахайнууд налайн унтсан байжээ. 

	Могой бүр ойрхон тулж очлоо. Нүд нь муухайгаар гялалзан эргэлдэж, хөөрхий амьтдыг тамлаж гарав. 

	Тайван дугжирч байгаа ангаахайнууд голоо тасартал хатгуулаад ахин сэрж хөдөлсөнгүй. 

	Нүгэл үйлдсэн хорон санаатын сэтгэл ханаж, нүхэндээ буцаж нуугдаад хотон шувуу харамсан гашуудахыг харан бахаа хангах гэж боджээ. 

	Удалгүй шувуу ангаас харьж ирлээ. Ангаахайнуудыг нь сэглэн хаясныг үзэнгүүтээ хотон шувуу цурхиран орилж, ойн хамаг амьтан ер бусын муухай зэрлэг явдлыг дуулж нам гүм болцгоов. 

	Үхсэн ангаахайгаа хараад, уй гашууд дарагдсан эцэг нь: 

	— Та нар байхгүй бол би амьд яваад юугаа хийчхэв! Би ч гэсэн цуг та нар тай үхье гэжээ. 

	Ингээд яг зүрхний тус газраа хурц хошуугаараа хэнхдэг цээжээ уран маажиж гарчээ. Халуун цус зад урагдсан цээжнээс олгойдон урсаж, амьсгаагүй болсон ангаахайнуудыг цавдан будав. 

	Эцсийн чадлаа шавхан бараад үхэж буй хотон шувуу нэгэнт амьгүй ангаахайнууд руугаа хагацах ёс хийн харвал гэнэт сонин юм болж байгааг ажаад чичрэн зогтусав. 

	Ёстой ид шид гээч болжээ! Эцгийн асгаруулсан! цус, халуун хайр энэрэл нь ангаахайнуудыг амь оруулж, үхлийн савраас тэднийг суга татан ангижруулжээ. Тэр үед эцэг нь баярлан тэнийж, гэнэт амьсгаагаа хураав. 

	 


ХУН

	 

	Хун уян налархай хүзүүгээ усанд тольдон дүрсээ удтал ажиглан зогсов. Өвлийн хүйтэнд дагжин чичирсэн мэт хамаг бие жихүүцэн, ядарч байгаагийн учрыг мэдлээ. 

	Одоо нэгэнт цаг нь болж амьд явах хугацаа яах ч аргагүй дуусаж байгааг хун маш сайн мэдлээ. 

	Түүний өд сөд аль хэдийнээ улиран алга болсон идэр залуугийнх шигээ сайхан хэвээр байлаа. Амьдралын хамаг золгүй тохиол сорил туршил, халуун хүйтэн аль ч үед хун гоёлоо хир буртаг халдаалгүй, хадгалан ариглаж явжээ. 

	Ингээд одоо хун амар тайван, нэртэй төртэйгөөр амьсгаа хураахад бэлэн болоод байлаа. 

	Ганган хүзүүгээ нугалсхийгээд, хун хөгшин унжгар уд модонд аяархан хөвөн ойртож, тэнд аагим зуны халууныг өнгөрөөн сэрүүцэх учиртай байснаа санав. 

	Үдэш орой болж, шингэж буй нарны туяанд нуурын ус ув улаан харагдлаа. 

	Эргэн тойрныг нөмөрсөн үдшийн нам гүмд хунгийн дуулаан сонстоно. Урд өмнө хун хэзээ ч ингэж сэтгэл уяраан, зүрх базлам гунигтайхан дуулж байсан удаагүй. Байгаль эх, тэнгэр огторгуй, ус мөрөн, газар шороондоо хайртайгаа урам сэргэтэл уянгалан дуулав... 

	— Хун шувуу дуулж байна. Энэ бол өөд болж байгаа хунгийн дуу гэлцэн хагацлын дуу сонсож уярсан загас жараахай, жигүүртэн шувуу хийгээд, ой тал, нуга хөндийн хамаг амьтан шивнэн ярилцжээ.. 

	Ялдамхан бөгөөд гунигтайхан дуу хавь орчноор цуурайтан түгж нарны эцсийн туяатай цуг тасран зогсвой. 

	 


МАКЛИ

	 

	Эрт урьд цагт их холын Скандинав нутагт Макли хэмээх хочтой нэг хачин амьтан байдаг байж гэнэ. 

	Гаднах бүхий л байдлаараа тэр, адуу малтай адилавтар боловч зэгзгэр том биетэй, ер бусын урт хүзүүтэй, унжгар дэлдэн чихтэй байжээ. Макли өвс иднэ. Нугад идэшлэхдээ дандаа л ухарч явна. Түүний дээд уруул их дарвагар сунасан тул хамаг өвсөн тэжээлтний нэг адил урагшаа явдаг сан бол уруул нь лав өвс ногоог бүрхчих байсан биз ээ... 

	Хөл нь бол нугарахгүй, тун урт шувтан. Нойр нь хүрээд байвал зогсоогоороо унтахаас өөр аргагүй болдог. 

	Макли салхитай ана мана уралдан харайж, урт шулуухан хөлөө урагш нь хаян давхина. Түүнийг барьж авсан анчин гэвэл нэг ч байхгүй. Түүний араас хамгийн хурдан мориор хөөж, шимтэн сайхан бэлчээрт нь сэмхэн отож үзсэн боловч ер бүтэлтэй болж байсангүй. Энэхүү хурдан шалмаг адгуус үнэхээр баригддаггүй амьтан сан. 

	Тэгтэл тэргэл сартай нэг шөнө анчид Маклийг унтаж байхад нь тааралджээ. Мод түшин босоогоороо унтаж байхыг нь хараад анчид гайхсан гэдэг. Тэгээд сонор адгуусыг үргээчихгүйг хичээн, анчид чимээгүйхэн холдож их л нарийн аргаар түүнийг барих болж гэнэ. 

	Маргааш нь анчид өнөөх газраа буцан ирж, хэд хэдэн модыг ёзоороор нь огтлон орхиод орой нь бутанд нуугдан отож байв. 

	Нар жаргасан хойно Макли өнөөх модныхоо дэргэд ирж, тухтайхан унтах гэж урдынхаараа түүнийг налан түшив. Тэгтэл нөгөө хөрөөдөөд орхисон том мод хугаран ойчихдоо адгуусыг цуг даран унажээ. Яг тэр хооронд анчид хүсэн хүлээсэн ангаа гартаа оруулж авсан гэдэг. 

	 


ГАЛТ ГАРДИ 

	 

	Галт гарди шувуу хязгааргүй уудам цөлийн дээгүүр их л өндөрт нисэн өнгөрөх зуураа тэртээ алс хээрийн хуаранд түүдэг гал асаж байхыг ажжээ. Амьд гарах эсэхээ аз туршин үзэх цаг ирж, хувь заяаныхаа эрхэнд захирагдахаас өөр аргагүйгээ гарди ухаарсан гэнэ. 

	Энэ хорвоогийн бүх бүргэдээс хамаагүй том биетэй өд сөд нь гялалзсан, зүйрлэшгүй сайхан шувуу байлаа. 

	Шөнийн тэнгэрт давхарлаг сайхан жигүүрээрээ сүртэйеэ эргэлдэн дэвсээр том томоор дугуйран хуйларч доошилсоор газарт тулж ирэв. 

	Түүдгийн дээгүүр очихдоо галын өрвөлзсөн дөл түүний өд сөдийг долоож, сарвууг нь хуйхлахыг мэдрэв. Зорьсондоо үнэнч галт гарди өвдөхийг шүдээ зуун тэсэж, чин зориг гарган галд ойчлоо. 

	Түүдэг гал шажигнан дуугарч, дөл нь намсхийн бөхөв. Тэгтэл удсан ч үгүй бөөн нурам дундаас хөх цэнхэр дөл өөдөө өрвөлзөж, салхинаа улам үлээгдэн далавчтай мэт дээшээ цоргиж эхлэв. 

	Энэ бол галт гарди ахин таван зуун жил тэнгэр огторгуйд аж төрөх гэж үнс нурмаас сэргэн амилсан нь тэр байжээ. 

	 


ВАСИЛИСК

	 

	Эрт урьдын цагт Африкийн умард хэсэгт араатан жигүүртэн ихтэй өтгөн сайхан ой шуугьж, ус ихт мөрөн гол нь тоо томшгүй загас жараахайгаар бужигнаж байжээ. Тэгсэн чинь нэг удаа тэр хавьд Василиск хэмээх хочтой шувуу гэхэд шувуу биш, могой гэхэд могой биш хачин мангас гарч иржээ. Тэрүүний үзэшгүй муухай толгой дээгүүр өргөстэй сэрвээ унжиж, нуруугаар нь бөх шиг үргэлжлэн залгасаар урт сүүл болон хувирах ажээ. Бас сарьсан багваахайных шиг хальсархаг нимгэн далавчтай. 

	Том бага араатан амьтан иймэрхүү юм хажууд нь байхад айн сандарч, мангасыг харах төдийд л хордож үхмээр болдог байж л дээ. 

	Василиск заан юм уу, харцагыг харангуут л цаадуул нь хортой харцнаас нь үхэтхийн дорхноо ойчиж, түүнийг аргалах ямар ч арга байсангүй. Араатнууд үй олноороо сүйрэх боллоо. 

	Амь бүтэн гарсан адгуусан амьтад шувуу ийм муухай газраас бараа сураггүй алга болж дутаахаар шийджээ. Тэд нар шөнийн харанхуйгаар өссөн төрсөн нүх, удтал дассан үүрээ нүд ирмэхийн зуур орхин зайлцгаав. 

	Маргааш нь Василиск дассан сурснаараа анд гарчээ. Ой модоор хэчнээн хатирч давхилаа ч амьд амьтан олсонгүй. Хагартлаа уурласан мангас хортой нүдээрээ мод руу харсан чинь мод дорхноо хувхайран хатаж гэнэ. Тэгэхлээр нь Василиск газар шороо, хад чулууг уурлан ажвал хамаг өвс ногоо хатаж, хад чулуу элс болон үйрчээ. Гол мөрөн рүү хялайн харвал аанай л таг ширгэлээ. 

	Ийнхүү нэгэн цагт цэцэг, ногоо алагласан нутаг орон үржил шимгүй хувхай цөл болж хувирсан гэдэг. 

	 


САЛАМАНДР

	 

	Тариачны байшинд түймэр гарангуут хамаг амьтан их багагүй хашаанаас зугтан зайлжээ. 

	Үнхэлцэг нь хагартлаа айсан тахиа, галуу, молтогчин туулай, хонь гахай адуу мал, хоточ нохой, мууртай цуг алсаас түймэр шатахыг ажиглаж байж гэнэ. Салхинд хөөргөдүүлсэн галын цогтой дөл хуучирсан хуурай банзыг өм цөм хуйхалж байжээ. Удалгүй дээвэр нь нуран ойчиж, галын дээгүүр бөөн бөөн оч улалзаж гарлаа. 

	Гэнэтхэн бутны цаанаас саламандр мөлхөн гарч ирэв. Богино хөл дээрээ хэсэг зуур оцойн сууснаа орчноо ажингуутаа хамгийн төөнөм халуун газар руу гүйн орчихлоо. 

	Гал түймрийг ажиглаж байсан амьтад ийм юм болно гэж бодоогүй байсан тул сандран хашхиралдаж гэдрэгээ дутаав. 

	— Санаа зовцгоох хэрэггүй! Саламандрууд галд их дуртай, дассан байдаг болохоор түлэгдэж өвдөнө гэдгийг мэддэггүй юм гэж эр тахиа тэднийг тайвшруулав. 

	— Тэглээ ч гэсэн хөөрхий амьтан шатчихна шүү дээ! гэж галуу айсандаа орилов. 

	— Тэр чинь галд арьсаа хувиргадаг байхгүй юу. Ганцхан тэр л ингэж чаддаг юм. Галын дөл түүний арьсыг бат бөх, улам нимгэн болгож саламандр галаас бүр сэргэж залуужсан юм шиг болоод гардаг гэж азарган тахиа хариулжээ. 

	Тэгснээ тахиа нэлээд бодлогоширч санаа алдасхийснээ. 

	— Харин бид нарыг гал дээр баривал, шарсан мах л болдог шүү дээ гэж нэмэн өгүүлсэн гэдэг. 

	 


ХИЛИН

	 

	Анчид сүүдэртэй цэцэрлэгт тухлан сууцгааж анд хааяа тохиолдож байсан хамгийн хачин сонин паян дэлгэж, дурсан ярьцгаав. Тэгтэл учир нь үл олдох хилингийн тухай яриа гарлаа. 

	— Энэ бол араатан биш, ёстой нэг Муухай хий үзэгдэл дээ гэж тэдний нэг дуугарав. 

	Үнэндээ ч сүүлийн үес магнай дээрээ урт том эвэртэй бяцхан морины тухай тэр хавийн нутгаар нэг яриа болж байсан хэрэг олон хүн түүнийг харсан, үзсэн гэлцэх боловч тэр хачин амьтныг барьж авсан хүн огт байхгүй байлаа. 

	— Энэ чинь арай нүгэлтэй биднийхээ мөрийг мөшгөхөөр тамаас ирсэн чөтгөр шулам биш байгаа? гэж анчдын нэг асуулаа. 

	— Арай ч юу бол доо. Хилин гэдэг чинь хорон санаатай тийм ч муухай амьтан бишээ. Харин түүнийг барих тун амаргүй ажил, ёстой нарийн арга ухаан хэрэгтэй дээ гэж нөгөө нэг нь сөргөж хариулав. 

	Тэднээс яльгүй холхон тэлүүрийн ард аятайхан байрын нэг бүсгүй сууж, тэдний ийм яриаг сонсоод дотроо инээвхийлэх аж. Учир нь үл олдох адгуусны зан араншныг тэр хүүхэн хэнээс ч илүү сайн мэддэг байсан агаад харин бүсгүй тэрүүнтэй үерхэж байсныг тэр хавийнхан огт мэдэхгүй байсан хэрэг. 

	Хамаг муу муухай, хорон санаатай болгоноос холхон явж, хэнд ч баригддаггүй бяцхан хилин ааш зан сайтай, сайхан бүсгүйчүүдтэй үерхдэг зантай байжээ. 

	Анчид тарж, цэцэрлэг хоосорсон хойно хилин бутны цаанаас сэмхэн гэтсээр гарч иржээ. Ногоон дээгүүр явж байгаа эсэх нь дуулдахааргүй намуухан гишгэсээр найз бүсгүйдээ ойртон дөхөж урд талд нь хажуулдан налаад, толгойгоо түүний өвдөг дээр нь тавьж үнэн итгэсэн харцаар бүсгүйг ширтдэг байлаа. Харцанд нь ялдам зөөлөн, бахдан баярласан шинж тов тодхон харагдана. 

	Хилин аль эртнээс энэхүү ажилсаг бүсгүйд дасаж, анир чимээгүйн дунд түүнтэй цаг өнгөрөөж, гар хуруу нь хөнгөн шингэн хөдлөхийг сонирхон ажих дуртай байжээ. Найз бүсгүй ч өөрт нь сайн байдгийг үнэлж, хилинтэй үерхсэн нөхөрлөлөө нандигнаж, бүсгүй хүнийхээ нууцыг дотроо эрхэмлэн хадгалдаг байж. 

	Гэвч түмний амыг төмрөөр боож болдоггүй болохоор нууцаа удаан хадгалж болсонгүй, дорхноо хамаг юм илт болж гэнэ. 

	Анчид найз бүсгүйгээ хилин сэмхэн эргэж тойрдгийг отож байгаад бүслэн авч, бүсгүй хүний гуа үзэсгэлэнд бишрэгчийг бариад авсан гэдэг. 

	 


ЛЮМЕРПА

	 

	Азийн цөлөрхөг уулсын дунд ид шидийн нэг шувуу байдаг ажээ. Аялгуу ялдам сайхан дуутай, сүрлэг сайхан нисэхийг нь яана. Тэнгэрт халин нислээ ч, хадан хясаан дээр амран суулаа ч түүнээс сүүдэр тусахгүй, яагаад гэвэл түүний өд сөд, далавч нарны туяа шиг хурц гэрлээр дандаа гэрэлтэж байдаг юм. 

	Үхсэнийхээ дараа ч тэр шувуу оргүй алга болохгүй бөгөөд бие нь ялзран арилахгүй бас гялалзсан өд нь урьдын адил уяа цацруулсаар байдаг гэнэ. 

	Харин хэн нэг этгээд шувуунаас ганцхан өд боловч суга татаж, тэрхүү гайхамшигт туяаг гартаа оруулж авах гэж оролдох аваар гэрлэн туяа агшин зуур амархан замхарч, тэгж зүрхэлсэн этгээд тэр дороо хар атаа жөтөөнөөс сохордог жамтай. 

	Энэхүү ховор шувууны нэр нь Люмерпа буюу «туяа цацруулагч» гэдэг юм санжээ. Энэ бол үеийн үед мөнхөрсөн тийм гавьяат үйлстэй эгээ л адилхан шувуу ажгуу. Түүнийг хэн боловч хүчийг нь сааруулан бууруулж, хэн боловч эзэрхэн дээрэлхэж чадахгүй болой. 

	 


ХАР ЭЛГЭН ХҮН

	 

	Тоскан хавийн алслагдсан бөглүү бяцхан хотноо нэг удаа харийн хар элгэн хүн хүрч иржээ. Биеэ их сүрхий амьтан болгох, олны анхаарлыг өөртөө татах гэхдээ мань хүн төрсөн хотынхоо тухай далан долоон үг дэлгэж гарчээ. Хүний санаанд ёстой багтамгүй хачин сонин юм байдаг гэж баахан бураад, ирээд байгаа хоттой зүйрлэх юм огтхон ч байхгүй хэмээн гоочилж муулж гэнэ. 

	Сагсуу, чалчаа айлчны хажууд хэдэн хүн цуглав гэнэ. Удалгүй хот даяар хүндлүүлсэн, нэгэн мэргэн хүн цугласан хүмүүсийн дэргэд хүрч ирэв. 

	Ам нь халсан хүнийг жаал сонсож байснаа тэр өвгөн их л эелдгээр үгийг нь тасалж:

	— Чи нэгэнтээ тэр алсын нутагт төрсөн болохоор бидэнд ярьж байгаа бүхэн чинь яриангүй үнэн биз, ингэхлээр маргах ч алдас болно гэжээ. 

	Ийм үгэнд бүр ч хөөрөн сагсуурсан харийн хүн ташаа тулан ханхалзаж, за тэр хараа биз дээ гэсэн янзтайгаар сонсож байгаа улсаа бардам ширтлээ. 

	Тэгтэл өнөө ухаалаг хүн цааш нь::

	— Эрхэмтээн танай хотод хачин сонин юм зөндөө байдгийг бид тэртээ тэргүй сайтар мэдэж авлаа. Харин манай энд чам шиг ийм муухай амьтантай бид урд уулзах завшаан огт гараагүй шүү гэж амыг нь тагласан гэнэ. 

	 


ДУРГҮЙ НЬ ХҮРЧЭЭ

	 

	Нэг ноён нарлаг сайхан өдөр амьтан хүнтэй учрах, бас өөрийгөө харуулахаар явж байгаад эртний нэг танилтайгаа гудамжинд дайралджээ. Санамсаргүй таарсандаа баярлаж, бодсон санаснаа ярьж мань хүн танилыгаа сүйд майд болон шалгааж:

	— Хүүе чи чинь ингэхэд яачхаа вэ? Таних аргагүй болчхож. Бүр царай алдаад нүд чинь бүр хонхойгоод, авах юм алга. Гай зовлон учраа юу? гэв. 

	— Иймэрхүү юм ч хааяа болдог юмаа. Ялангуяа гэж нөгөө хүн нүүрээ буруулсхийн дурамжхан дуугартал мань эр залган: 

	— Үгүй чи тэгээд яаж ингэж тайван явж болох юм бэ? Манай эндхийн сайн эмчид шалавхан очиж үз гэм. Ямар ч өвчнийг эмчилж болно шүү дээ гээд баахан өвчин хууч ярьж, танилдаа ам нээх зав өгөлгүй урсгаснаа:

	— Аль вэ, ингэхэд өвгөн минь хэдийнээс ингэж ааш зан чинь хувирсан юм бэ? гэлээ. 

	— Чиний ихэмсэг дээрэнгүй царайг харах болгонд миний ой гутаж дургүй хүрдэг дээ. Чамтай дайралдахдаа дургүй минь их хүрч, орчлон хорвоо ч өөдгүй болчихдог шүү хэмээн танил нь өгүүлсэн гэнэ.

	 


ЗАЛХУУ ХАРХҮҮ, НАР ХОЁР

	 

	— Босооч дээ, нойрны тулам минь! Нар аль хэдийнээ гарчхаад байна. Үхсэн, юм шиг ингээд хэвтээд байхаасаа ичихгүй юу? Ёстой Нэг лоймол залхуу амьтан даа! гэж тариачин эр хүүдээ чин үнэнээсээ хэлэв гэнэ. 

	— За, юу гэж намайг нар мараар айлган загнаад байгаа юм бэ? Нар гэдэг чинь ажил алба ихтэй, өдөр турш их зам туулах биз дээ. Тэгээд л хар үүрээр яаран гарч ирдэг байлгүй. Гэр хавиа эргэх миний зам юухан байх вэ, ингэхлээр ганц цаг ч гэсэн дугхийгээд авбал болохгүй юу байх вэ дээ гэж хархүү нэг сайн эвшээж авснаа хэлж гэнэ.

	 


ЖАЯГАА ДАГАЖ

	 

	Лам нар жилийн тодорхой нэг өдөр мацаг барих хатуу цааз хуультай байдаг. Ийм өдөр санваартны жаяг ёсоор тэд мах, ер нь өөх тостой өөр хоол идэхийг цээрлэдэг ёстой. Лам аянд юм уу, бадар барьж яваа цагтаа тэр ёсноосоо хазайж, хувь заяаны хайрласан болгоноос нэрэлхэж цээрлэлгүй иддэг ёс ч бий. 

	Хоёр лам хийдийнхээ ажлаар нэг удаа хээр явж байхдаа дян буурчийн газар орж, биеийнхээ чилээг гаргаж, амныхаа цангааг тайлахаар очсон чинь үүргийн наймаачинтай тааралджээ. 

	Хоног өнгөрөөх дянгийн эзэн даанч ядуу тарчиг тул ирсэн улсад тагтаанаас томгүй ясан хэдрэг тахианы махнаас ондоо чанаж өгөх юмгүй сууж байжээ. 

	Тахианы мах болоход буудлын эзэн түүнийг шорноос нь салгаад тэр чигээр нь хоймрын ширээнд тавьж, хоол зооглох улс адилхан хуваагаад иднэ биз гэж санажээ. 

	Зальтай наймаачин шарсан тахианы махыг ажаад ганц хүнд чүү чамай хүрэхийг мэдэнгүүт лам нарт хандаж:

	— Их мацаг ид барьж байгаа энэ үед эрхэм ламбугай нар минь мөн бэрх юм болох нээ. Тийм биз дээ? Надаас болоод та нөхөд жаяг ёсоо гажихгүй байх гэж бодож байна. Ингэхлээр хамаг нүглийг би өөртөө хурааж тануусаас тахианы махыг холтгосон нь дээр биз дээ гэж гэнэ. 

	Хоёр лам зальт этгээдийн хэлснийг зөвшөөрөхөөс өөр аргагүй болов. Бадар барьж яваа лам нарт зарим хөнгөлөлт үзүүлж болно гэж лам нар наймаачинд юмны нарийн ширийн учрыг гарган хэлж өгөөд ч нэмэргүй байв.

	Худалдаачин бүтэн тахиаг амаа олохгүй тамшаалан идэж, хамаг ясыг нь мөлжиж орхиход, нөгөө хоёр лам, үмх талх, зүсэм бяслагаар голоо зогоосон болоод өнгөрөв. 

	Хоолны дараа гурвуулаа аян замдаа гарлаа. Лам нар хоосон ядуудаа явган алхаж байхад, наймаачин харамч харуудаа бас л хөлөөрөө тавруулж явав. Тэдний замыг хөндөлсөн хаасан өргөн мөрний хөвөөнд тултлаа мань гурав зөндөө л алхжээ.

	Эртний ёс заншлыг дагаж том биетэй, хөл нүцгэн залуухан лам нь тарган наймаачныг үүрээд голын гармаар явлаа.

	Тэгтэл гармын тэхий дунд хүрч явахдаа лам санваартан хүний дагах ёстой жаягийг гэнэт санаж, гайхасхийн зогсов. Ачаандаа болоод нуруугаа бөхийлгөсөн лам толгойгоо өндийлгөж, аяны үүргэвч, шаахайгаа барьчхаад их тухтай үүрүүлсэн наймаачнаас ингэж лавлав.

	— Эрхэм тэн минь! Таны мөнгө өвөртөө байгаа биз дээ?

	— Үгүй ер, яасан дэмий юм асуудаг эр вэ! Дүү минь, өөрийгөө л гэж боддог худалдаачин бол холын замд хувхай хоосон, яалаа гэж гарах билээ, үүнийг мэдэж ав хэмээн наймаачин сургаж гэнэ.

	— Тэгвэл мөн эвгүй юм болох нээ! Бидний жаяг ёсоор биедээ мөнгө авч явахыг зөвшөөрдөггүй юм шүү дээ гэж лам хэлжээ.

	Ингэж хэлээд лам наймаачныг ус руу чулуудаж орхив. Усан хулгана болтлоо норж, айх ичих нь хосолсон тэнэгдүү наймаачин тахианы махан дээр лам нарыг дөнгөснийхөө хариуд аргагүй ээлж болж, ийнхүү чадагдсанаа хүлээхээс ондоо газаргүй болсон гэдэг.

	 


БАЯН ЯДУУ ХОЁР

	 

	Нэг ядуу дархан аж төрж байж гэнэ. Ажлаа жаал амжуулаад, мань хүн ойрхон суудаг баян айлд очдог байж л дээ. Дархан хаалгыг зөөлхөн тогшин зартай баяны тансаг өргөөнд ороод, бүрх малгайгаа авч, хүндэлж мэхийн ёсолдог байлаа.

	Нэг удаа гэрийн эзэн түүнээс:

	— Чамд ер нь юу хэрэг болоо вэ? Байн байн манайхаар орж ирээд, учиргүй ёсолж байгаад л юу ч ярихгүй яваад өгөх юм. Юм хум хэрэгтэй бол зоволгүй шулуухан хэл л дээ гэж гэнэ.

	— Гялайлаа, эрхэмтээн! Би, баян хүн ямар янзтай суудгийг харж, сэтгэлээ амраах гэж л танайд ирдэг юм. Барлаг боол биднүүст үүнээс илүү сайхан юу байх вэ. Харин баян цатгалан ноёд та нарт ингэх арга алга юм. Сэтгэлээ амраах газар ч алга, яагаад гэвэл тануусын эргэн тойронд дандаа л над шиг хоосон ядуус суудаг юм чинь гэж дархан хүндэтгэлтэйеэ гэгч хариулсан ажээ.

	 


ТЭЭРЭМЧИН, ИЛЖИГ ХОЁР

	 

	Ном их уншдаг, сонин юм ярьдаг хэмээн биеэ өргөмжилсөн нэг сурвалжит баян эр хэсэг танилынхаа дотор урьд насандаа энэ хорвоод аж төрж байсан мэтээр их л улайран нотлохыг хичээж байлаа. Тэгээд хэлснээ үнэтэй болгох гэж эртний мэргэн ухаантан, эрдэмтэн Пифагорын хэлсэн үгнээс нэгийг эш татаж ч үзжээ.

	Тэгтэл түүний нэг найз, мань хүнийг үе үе егөөдөж, хортой үг хавчуулан яриагаа дуусгахад нь саад болсоор байв. Тэгэхлээр нь эртний гүн ухааныг шүтэгч адаг сүүлдээ тэсэхээ болин уурсаж нөгөө шооч хүнийг дөнгөе гэж санаад:

	— Миний ярьдгийн үнэн болохын нотолгоо баримт гэвэл тэр цагт тэнэг минь чи ердөө л жирийн нэг тээрэмчин байсан шүү дээ гэжээ.

	— Ийм үг найзын нь дургүйг хүргэсэн авч, тэр бээр их хүлээцтэй нухацтай хүн байсан тул:

	— Чамтай хэн маргах билээ? Чинийх ямагт зөв байдаг нь аргагүй! Чи яг л шуудайтай тариаг миний тээрэмд зөөдөг илжиг байсныг би сануулаад ч яах вэ гэж амыг нь тагласан гэдэг.

	 


ХАРИУТАЙ БОЛ БАРИУТАЙ

	 

	Бямба гарагт нэг санваартан мөргөлчин олноо адисалж, дуган барихад өргөл барьц цуглуулахаар гарчээ. Үдэш болохын хэрд нутгийн нэг зураачийнд орлоо. Лам, зураачийн ажлын өрөөнд өгсөн гарч ирэхдээ, рашаантай сацлаа их л сүйд болон цавдсаар туурганы шигтгээ зурагт зориулан бэлдсэн таталбаруудыг юу ч үгүй норгоод хаячихжээ. Зураач хийж байсан юмаа авах аргагүй муухай болсныг хараад уур нь үнэхээр хүрч гэнэ.

	Санваартан гэмээ цагаатгах гэж оролдохдоо зураачийг тайтгаруулж хэлсэн нь:

	— Дүү минь уурлаад яах вэ, ийм ёстой юм шүү. Цаанаасаа ийм заяатай болохоор би ингэж орхилоо.

	Би норгосондоо буян хишиг үйлдэж байгаагаа мэдэж байна. Ариун үнэн юм хийсэн хэн боловч оройн дээд Очирдарийн айлдсан «газарт нэг сайн үйл бүтээвэл тэнгэр бурхан хариуд нь ивээлийн гараа сунгаж, их шан хайрлана!» гэснийг ямагт санаж явах ёстой. Хариутай бол бариутай шүү! Үүнийг тогтоож ав, ингэтлээ уурлах хэрэггүй! гэж номчирхжээ.

	Зураач, олон үгтэй санваартныг өрөөнөөсөө гарахыг хүлээзнэж байгаад гарахаар нь цонх руугаа гүйн очив.

	Тэгээд зураач ламыг дээрээс нь харж байснаа хүрээд ирэхээр толгой руу нь хувингаар дүүрэн ус цутгалаа. Тэгээд:

	— Ламбугай аа, болоо биз дээ! Норгосон зургийн хариуд тэнгэрээс их шан бууж байгаа нь энэ дээ! Хариутай бол бариутай гэл үү! хэмээн зураач хашхирсан гэдэг.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


ҮЛГЭРЧ ЛЕОНАРДО

	 

	Сая дэлгэрч байгаа хавар цаг шиг сайхан, насан үүрдийн идэр залуу гэмээр үлгэрийн ертөнц хүүхэд, хөгшин хөвөө хэнийг ч болов адилхан эзэмдэн татаж, өр нимгэн, цэцэн цэлмэг ухаантай үлгэрч нар, бид бүгдийн чин үнэнч, анд нөхөд болж хувирдаг авай. Тэдний нэгтэй өдгөө бид анх удаа уулзаж байна. Зохиосон үлгэр нь энэ хүнд даян дэлхийн алдар хүндийг авчраагүй боловч, түүний алдар суу хэдэн зууны турш алдаршин түгсээр амой.

	Домог болж үлдсэн Леонардо да Винчи хэмээх нэрийг биднүүс сургуулийн ширээний ард байхаасаа бишрэн хүндэлдэг билээ. Италийн тэр суут хүний аж төрж, юм бүтээж байсан цаг үе биднээс хэдэн зууны тэртээ ард үлджээ. Тэр ямар хүн байсныг бид түүний аж төрлийг харуулсан ном судар, сүүдэр ший, бас нийт хүмүүн төрөлхтний хувь хүртээл, урам бахдал болсон хосгүй нандин эрдэнэсийг нь хадгалан буй уран зургийн цуглуулгын газар, бас ч хуруу даран тоолмоор цөөхөн ч үүрд мөнхөрсөн бүтээлээс нь мэддэг. Леонардогийн зурсан зургийн өмнө зогсоход амьсгаа тэнийж, дотор уужирдаг гэж нэг хүн өгүүлсэн нь бий. Ленинградын Эрмитажид ганц удаа боловч биеэрээ орж, уужим саруул танхимд буй Леонардогийн бүтээсэн хоёр сайхан бүсгүйн хөргийн урд чимээ аниргүй зогсож үзсэн хэн боловч энэ үг ортой гэдгийг зөвшөөрнө биз ээ. Хэмжээгээр авсаархан уул хоёр зураг шашны сэдэвтэй ч ертөнц гэдгийг гэрэл туяа сацруулснаар хүлээн авч, тун хүнлэг сайхан, гүн, утга төгөлдрөөр бишрэн гайхахад хүргэдэг билээ. Гэтэл энд үлгэр гэж ярихын учир юу билээ? Гартаа эл номыг авч буй ямар ч уншигч ийнхүү гайхсан асуулт тавих эрхтэй хэмээж болох билээ. Леонардог сэрүүн тунгалаг ахуйд иймэрхүү ном гарсан бол түүний үе тэнгийнхэн огтхон ч гайхахгүй байсан бөгөөд учир юу хэмээвээс алдар хүндийг олсон зураач хүүхэд лугаа хүсэл мөрөөсөлд чин үнэнээсээ автаж элдэв сонин сайхан сэтгэмжийг ургуулан бодохдоо ер бусын чадалтай, зугаатай яриа хөөрөө бүхий хүн байсныг андахгүй сайн мэдэх байсан байнам. Түүний зохиосон сургаалт үлгэр, домог зураачийг амьд байхад зурсан зургаас нь дутахааргүй алдар нэрийг авчирсан байжээ. Тэр бээр эгэл жирийн борчууд, эзэд баядын аль алины хувьд хүсэл болсон зочин, сонин сайхныг хүүрнэдэг хүн байлаа. Хүн зон түүний амнаас гарсан болгоныг дор бүрийд нь шүүрэн авч, ярьж хөөрсөн зугаатай түүх явдлыг нь амнаас ам дамжуулан ярьцгааж, ач гучдаа өвлөн үлдээж аав нь хүүдээ, өвөө нь ачдаа ярьсаар иржээ. Өдгөөг хүртэл италийн хөдөө нутагт зарим үлгэр нь ам дамжин яригдаж, аль хэдийнээ ардынх болсон байхад эрт урьдын нэгэн цагт тэр бүхнийг Леонардо да Винчи биеэрээ зохиосныг олон хүн гадарладаггүй байнам.

	Хорвоогийн хүн ард энэ бүхнийг саяхнаас л мэдэж дуулсан ажээ. Он цаг гэгч, тэр их уран бүтээлчийн дурсгалыг хатуу яллаж, хойч үеийнхэнд тэднийг хаа хөдөөлүүлсэн газрыг ч тэмдэглэн үлдээгээгүй боловч, үргэлжийн дайн байлдаан, гал түймрийн дөл дунд Леонардогийн хосгүй ховор гар бичмэлүүд азаар бүтэн үлдсэн ажээ. Одоо гэхэд хорвоогоор нэг тарсан Леонардогийн арвин баялаг гар бичмэлийн өв санг нэг дор цуглуулсан байна. Энэ нь маш жижигхэн шигүү үсгээр бичсэн долоон мянга гаруй хуудас зүйл юм. Суу билигт энэ хүн насан турш тэмдэглэл хөтөлдөг байсан нь энэ бидний үес тов тодорхой болов. Гэхдээ энэ бол хэн бүхний мэдэх ердийн нэг өдрийн тэмдэглэл биш бөгөөд тэр тусмаа түүнийг бичигч өөрийн тухай бараг юм дурдсангүй. Бидний үе хүртэл уламжлан ирсэн гар бичмэлүүд бол санаа амарлингуй байж ер үзээгүй хосгүй ухаантны хийж, оролдож агсан лут их ажлыг тусгасан байдаг. «Юманд хэрэглэхгүй бол төмөр зэвэрч, тогтоол ус өмхийрдгийн адил хүний ухаан гэгч залхуу хойрго, юм хийхгүй байвал доройтон буурмуй» гэж бид уг тэмдэглэлээс уншиж болно. 

	 Леонардо да Винчийн бичиж тэмдэглэсэн санаа бодол, ажиглалт, товч мэдээ сэлтийг бусдаас их л нандигнан хадгалдаг байсан нь бас ч их учиртай хэрэг байсныг бид таамаглахаас цааш нарийн мэдэхгүй юм. Тэр ч байтугай нууцаар бичих онцгой сонин аргыг өөрөө бий болгож, нэг мөрийг нөгөөд нь оруулан, учир утгатай дүрс бичгийн тэмдэг сэлтийг тун их хэрэглэж байжээ. Тэр бээр баруун талаас зүүн тийшээ бичдэг байсан тул бичгийг нь гагцхүү толь тусган байж унших боломжтой юм. Хэд хэдэн үеийн шинжээч нууц түлхүүр бүхий гар бичмэлийг тун нямбайлан ангилж ялган учрыг тайлан уншсаны дээр эл суу билигтийн тал талын, үнэхээр өргөн дэлгэр зүйлийг хамарсан үйл ажиллагаа цоо шинэ шинэ баримттай болохыг илрүүлсээр байна.

	Тэр бээр хатуу ширүүн атлаа агуу их эрин зууныхаа үр сад нь байжээ. Тэр үе гээч нь хамжлагат хэвшил, шашны мухар сүсгийн хүлээснээ таг баригдсан агаад мянгаад жилийн турш бүтэж бүрэлдсэн бат бөх суурьтай феодализмын байгуулалд ан цав гарч эхэлсэн үе байсан хэрэг. Тэр цагт хорвоо ертөнцийн учрыг таних шинэ үзэл бодлын үндэс язгуур тавигдаж, даян дэлхийн түүхт ач холбогдол бүхий лут их эргэлт гарахаар завдаж байжээ. Леонардо нийгмийн амьдралд дэвшил өөрчлөлт гарч, хүн ардын ухамсарт хувьсал, хувирал бий болгосон үйл явдлыг нүдээрээ харсан гэрч төдийгүй биеэрээ шууд оролцогч байлаа. Ертөнцийг танин мэдэх, учир утгатай эзэмдэн авах гэсэн цуцалтгүй хүсэл мөрөөсөл бүхий сэргэн мандалтын эрин зууны анхны аваргуудын нэг нь Леонардо байсан юм гэж Энгельс хэлсэн нь учиртай хэрэг ажээ. Леонардо да Винчи хэмээх тэр нэг нэр нь хүртэл хүний суу билгийн яндашгүй олон чадварыг бэлгэдсэн, түүнтэй эн тэнцэх зүйл болжээ. 

	 

	Леонардо да Винчи 1452 оны дөрөвдүгээр сарын 15-ны бэлгэт сайн өдөр Апеннины нурууны баруун талын салбар уулнаа, байгаа эсэх нь бараг мэдэгдэхгүй Винчи хэмээх Тосканы бяцхан хотод мэндэлжээ. Аав нь чинээлэгдүү, хуулийн баримт бичиг батлагч, ээж нь эгэл бор тариачин авгай байв. Зураг, баримал, хөгжим, тоонд дуртай, өргөн магнайтай царайлаг жаал хүүгийн хосгүй авьяас билгийг нутаг даяараа шагшин ярилцаж, хүүгээр нь ямар нэг юм зуруулах гэж Пьердо да Винчээс нутгийн тариачид бишгүй нэг гуйдаг байсан ажээ.

	Леонардо бүр багаасаа байгалийг хайрлан сонирхох болов. Багачуудын дуу шуугиант наадам зугааг орхиод, хавь орчны нуга хөндий, ой шугуйгаар эцэхээ мэдэхгүй хэрэн хэсэж, уул хаданд авирч, хангай дэлхийн урд өмнө сонсоогүй хөг аялгууг чагнан, хад чулуу, өвс ургамал, ан амьтны амьдралын нууцыг мэдэх гэж оролдох нь олонтоо байж. Тэр бээр бүр багадаа үнэн учрыг олоход хүргэх зам хэр их бартаа мушгиатай, эрдэм ном сурахаар авирах шат эцэст төгсгөлгүй болохыг ухаарсан байна. «Мэргэн ухаан гэгч хашир суусны ач» хэмээн дахин давтах дуртай байсны дээр биеэсээ хэзээ ч салгадаггүй байсан тэмдэглэлийн дэвтэртээ хожим доорх үгийг бичсэн, үүнд: «хөгшрөхөд учрах хохирлыг чинь нөхөж өгөхүйц тийм зүйлийг идэр насандаа олж ав. Хөгширсөн хойноо идэх хоол чинь гэвэл мэргэн саруул ухаан гэдгийг санаж, залуухан байгаа дээрээ хөгширсөн хойноо өлсөж суухгүй байхаар юм хийж бүтээ» гэсэн байдаг.

	10—11 настайдаа тэр бээр эцэгтэйгээ цуг Флоренц хотноо шилжин суусан бөгөөд энэ хот тэр үедээ аж үйлдвэр, гар урлал, банк, худалдаа наймаа их хөгжиж байснаараа алдаршсан төдийгүй, дэлхийн соёлын хамгаас тэргүүний нэг төв болж байв. Арногийн хоёр эргийн дагуу нов ногоон толгодын дунд хаяагаа дураар тэлсэн энэ сайхан хот, сүрлэг сайхан үзэсгэлэнт байгаль, хосгүй орд харш, олом хөлийн хүн цугласан талбай, сүүдэртэй ногоон цэцэрлэг тэргүүтнээрээ идэр залуу Леонардогийн сэтгэлийг татжээ. Гайхан биширсэн түүний харцны өмнө урлан бүтээх, сэтгэлээрээ зориглон дүүлэх ертөнц байдгийг нээжээ. Тэр бээр Флоренцыг насан турш хайрлан дурсаж, бүтээлийнхээ доод талд «Флоренцын Леонардо» хэмээн гарын үсгээ бахархан зурж, Флоренцын агуу их соёлын өв уламжлалд чин үнэнч, түүнийг залгаж авсныгаа илэрхийлдэг байж.

	Аав нь хүүгээ нэрт уран зураач, цоолборлогч, өөрийн анд Верроккиод шавь оруулсан байна. Түүний сургууль хот дотроо хамгийн шилдэг уран сайхны газар гэж зүй ёсоор тооцогдож тэндээс авьяаслаг зураач, урчууд цөөнгүй төрөн гарсан байна. Алдарт зураач шавийнхаа сүрхий авьяасыг дээгүүр үнэлж, нэг удаа «Христост загалмай зүүлгэсэн нь» хэмээх зургаа гүйцээхийг түүнд даалгасан бөгөөд одоо уул зураг Флоренцын Уффици хэмээх уран зургийн санд тавиастай байгаа юм. Залуу зураач хөвүүн, өвдөг сөхрөн суусан алтан шаргал үстэй залууг урд эгнээнд сахиулсан тэнгэрийн дүрээр дүрсэлжээ. Бүр тэр үеийн энэ дүрээс яваандаа Леонардогийн дэлхийн уран зурагт оруулсан яруу сайхан, жигд найруу юм юм нь зохицсон шинэ зүйл мэдэгдэж байдаг. Намтар цадиг зохиогч нарын бичсэнд итгэх аваас Верроккио шавийнхаа зурсныг хараад, даанч их төгс төгөлдөр болсонд яах учраа олохоо байгаад ахин хэзээ ч бийрээ авахгүй гэж дотроо тангараг тавьж байсан гэнэ.

	Бүр 1480 онд Леонардо уран зургийн өөрийн гэсэн газартай болж, захиалагч нар өдий төдийд хүрсэн хэр нь, тэр бээр сэтгэл зүрхээ дан ганц уран зурагт зориулаад зогссонгүй аж. Энэ үес тэр бээр Флоренцын олон эрдэмтэнтэй ойртон нөхөрлөжээ. Нэн ялангуяа тооч, механикч Даль Поццо Тосканеллитэй тун шадарлаж, дотносог болсон бөгөөд энэ хүн Колумбын анхны аяллын урдхан Леонардод захиа илгээж, ертөнцийн нөгөө захад мэдэгдээгүй газар орон байгааг нотолсон эрдэм шинжилгээний тооцоо, хувийн үзэл бодлоо тайлбарлажээ.

	Леонардо урлан бүтээснээрээ хамаг олны хайр талархал хүлээж, хүн атаархам биеэ даасан байдалтай болсноо шинжлэх ухаанд бүхнээ зориулах болсон юм. Бодит үнэн, танин мэдэж болохуйц ертөнцөд итгэх итгэлийг алдагдуулсан дундад зууны эрдэмтдийн олон зуун жилийн үхширмэл дадлыг таягдан орхиод, хэн ч яваагүй өөрийн гэсэн замаар замнажээ. Хөгжиж ирсэн түүх нь тэрүүний нэртэй холбоогүй, өөрийн гэсэн цоо шинэ зүйлийг хэлээгүй буюу хожим суут ухаантнуудын нотолсон зоригтой санаагаа гаргаагүй гэхээр байгалийн болон нарийн шинжлэх ухаан бий гэж тоолоход бэрхтэй билээ. Тэр бээр тоо, механик, бодис зүй, одон орон, хувилахуй ухаан, геологи, газарзүй, ботаник, хүний биеийн анатоми, физиологи цөмийг нь адилхан хурц ухаанаараа сонирхон судалжээ. Бүхий л орчлонт ертөнцийг хамарч чадахуйц «Байгалийн юмс үзэгдэл» хэмээх асар их нэвтэрхийг тал бүрийн ухааны тогтолцоо бий болгох сон гэж мөрөөдөж байлаа. Гэхдээ ийм зорилго Леонардо да Винчи шиг асар их ухаантны чадлаас ч давсан хэрэг байсан агаад тэгэхдээ тэр бээр «ямар ч ажил намайг ядрааж дийлэхгүй, учир нь би угаасаа тийм заяатай төрсөн хүн» гэдгээ ч зөвшөөрсөн удаатай. Амьд ахуйдаа тэр бээр эрдэм боловсролын зарим нэг салбараар л арвин баялаг зүйлийг эмхлэн цэгцэлж амжсан байна. Леонардо да Винчи уран барилгын талаар хүчээ сорьж хот барих сүрхий шийдэмгий төлөвлөгөө боловсруулж, утас ээрэх, төмөр зорох, бусад оньсон техникийг улам боловсронгуй сайн болгожээ. Венецид байхдаа усан доогуур хөдлөх завь бүтээх санааг эрэлхийлж, түүнийгээ биелүүлэхэд тун дөхсөн байв.

	Эл хосгүй суу билигтэн дан ганц газар дэлхийгээ төдийгүй, бусад гараг ертөнцийн уудмыг ч сонирхож байжээ. Леонардо жигүүртний нисэх жам ёсыг нягтлан судалж, энэ талаар тусгайлан зохиол бичиж үлдээгээд, өөрийн зохион бүтээсэн агаараар хөвөх төхөөрөмжийнхөө зураг сэлтийг үлдээсэн билээ. Хүн сансарт хөөрөн нисэх гэсэн зуу зууны мөрөөдлийг ажил хэрэг болгож эхэлсэн анхны зохион бүтээгч Леонардо да Винчийн сүрлэг сайхан хөшөө Ром хотын Фьюмичино хэмээх олон улсын нисэх буудлын өмнө талд сүндэрлэж байдаг нь учиртай билээ.

	Харин Леонардо өөрөө эрэл нээлтийнхээ ач холбогдлыг заримдаа тун эгэл даруу янзаар үнэлж байсан бөгөөд «...миний бие хамаг үнэтэй цэнтэй бүхнийг, хүн амьтан аваад орхисон барааг хүмүүс баахан барилж тавилж байгаад хэрэггүй гэсэн мэт хаясан зах зээлийн газар ядуудаа болоод хамгийн сүүлдэж ирсэн хүнтэй эгээ адилхан юм. Гэлээ гэхдээ би үлдсэн тэр өмбөө цөмбөө юмыг цуглуулж аваад, үүргэвчдээ хийж ядуу тосгоноор хэрэн хэсэхээр явах санаатай хүн» гэж өгүүлсэн байдаг. Он жил улирах бүр түүний «үүргэвч» шинэ шинэ эрдэнэсээр арвижин баяжиж, мөрөндөө тун хүнд ачаатай боловч, өөрөө цаашаа ахин ахиж, хүн гэдэг амьтныг эрх дураараа, аз заяатай болгох сон хэмээн мөрөөсөж явжээ. Уран зураач, урлан бүтээгч, их ухаантан болохоороо нэр алдар нь хэдий их дээгүүр байлаа ч Леонардо мэдсэн дээрээ улам ихийг мэдэхийг шаргуу зорьж үргэлжийн эрэл хайлтгүйгээр амьд явж болохгүйг лавтай ухаарч, «зохих мэдлэг, чадваргүйгээр юм хийх гэж барьж авдаг хүн болбоос жолоо, луужин хоёроо орхиод, аянд мордож буй далайчнаас юуны өөрц вэ» хэмээн үздэг байж. 

	Үе тэнгийн улс нь түүнийг эрдэм шинжилгээний ажил оролдоход тааламжгүйнхэн угтаж, адайр цамаан зан байна даа гэлцэж, уран зургаа дэмий «орхиж» байна гэж ухаантныг зэмлэн буруутгадаг ч байжээ. Гэтэл энэ бол ухаарсан явдал бус, харин ч урлагийг шинэ сэргэг юмаар амьсгалуулж, түүнийг төгс төгөлдөр арга хэрэгслээр баяжуулахын тулд «« зохицлыг нарийн аргаар шалган» итгэх гэсэн гүнээ ухамсарласан хэрэгцээ байжээ. Жишээ нь, Леонардо оптик, гэрлийн тусгал, хугарлын хуулийг судлангаа, нам даруу өнгийг харьцуулан жишихэд тулгуурласан уран зургийн зөөлөн, энгийн арга барилтай болж, «Жоконда», «Хаднаа наадах хатагтай» мэтийн хосгүй бүтээлийг нь үл давтагдах яруу сайхан болгож өгсөн «бүүдгэр гэрэл, сүүдрийн» арга гэгчийг боловсруулжээ. Тэр бээр ажил явдлаа «уран зургийн шинжлэх ухаан» хэмээн нэрийдэж, уран зурагтаа жинхэнэ үнэнийг тусган дүрслэх бодит шинж төлөв бүхий гэдгийг онцлон зааж байсан ажээ.

	Гэхдээ он цагийн туг, охь манлай болсон Жокондагийн нь тун сонин инээвхийлэл лугаа адил энэ хүнийг түүний үеийнхэн олон талаар огт таньж тааварлаж чадалгүй үлдсэн юм. Тэрхүү инээвхийлэл өдий төдий таавар таамаглал, санал мэтсийг бий болгосны адилаар нэлээд хожуу үед Туринд зурсан өөрийн нь зурагт байдаг түүний инээмсэглэлийг тун их санагдуулдгийг нэмэн өгүүлж болно. Леонардо амьдралаас бусдын олж хараагүйг ажиглан үнэлэхийн хувьд хэнтэй ч эн зэрэгцэхгүй ховор хүн байсны дээр, уран сайхны бүтээл туурвилдаа сэтгэлийн арвин баялаг их хувилал, өөрчлөлтийг дамжуулан харуулсан нь хамгаас зоригтой, төсөөлөн бодоход хүртэл түүний нууц тайлагдахгүй мухардахад хүргэж байсан удаатай.

	Леонардо давуу ухаанаараа хавь орчныхоо улсыг хэзээ ч дээрэлхэн гадуурхаж байгаагүй, харин өгөөмөр уужим сэтгэлтэй хүн болохоороо олсон, хуримтлуулсан туршлага, мэдлэгээ дуртайяа хуваалцдаг байжээ. Хүнтэй харилцахдаа гайхам эв дүйтэй, зөөлөн ааштай, бусдын сул талыг өнгөрөөж хүлцдэг, өөрийг нь гомдооход хааяа өөрөө зовж шаналдаг ч тийм гомдлыг өршөөн уучилж чаддаг байв. Түүний хатан зориг, сайхан сэтгэлийг бахдан биширч, шүтсэн хүмүүс түүнийг илбэ шидтэн шиг санаж ойртон нөхөрлөхийг хичээдэг байж. Тэр бээр үнэхээр сүрлэг сайхан эр байсан бөгөөд өндөр гоолиг нуруутай, өөгүй сайхан царайдаа өтгөн шаргал сахал нь их л зохисон янзтай унждаг байлаа. Олон шавь, хүндлэн бишрэгч нараа дагуулан гудамж талбайд түүнийг үзэгдэхтэй зэрэг хүмүүс орон гэрээсээ гарч гүйлдэн суут хүнийг ойроос нэг харж авахыг хичээдэг байжээ. Түүнийг тун их бишрэн хүндэлдэг байсан учир олон хүн түүний өмсдөг хувцас, явдаг явдал, ярьдаг байдлыг дуурайн дагах болжээ. Леонардо төрөлхийн бяр тэнхээтэй заяасан учир морины тах, төмөр савааг ядаж цөхөх юмгүй нугалдаг байлаа. Сэлэм эргүүлэхдээ түүнтэй тэнцэх хүнгүй байсан бөгөөд ямар ч ардаг догшин морийг дор нь номхотгон сургаж ч чаддаг байв .Бас пийпаа хөгжмөөр чадварлаг сайхан тоглож, найз нөхдийнхөө дунд хөгжим дарах дуртай, өөрийн зохиосон арван дөрвөн мөрт шүлэг, алиа өхөөрдсөн дуунд хөг ая тааруулан дардаг байсан бөгөөд харин тэр зохиол мөнөөхөн хадгалагдаж үлдээгүй билээ. Түүнийг юм ярьж эхлэнгүүт бусад хүн нэг хүн шиг таг дуугай болцгоож, сэтгэл эзэмдэх хосгүй сайхан хоолойг нь чагнана. Тиймийн учир түүнийг уран гоё хоолойт Орфей1 гэж бичсэн нь учиртай хэрэг. Түүнээс арай хожуу гарч ирсэн боловч, урлагийн хувьд үзэл бодол нэгтэн, Микеланжело Буонарротийн зохиосон урам зориг сэргээм хэдэн шад шүлгийг Леонардод бүрнээ хамруулж болох, үүнд:

	 

	Хараа булаам хосгүй заяатай төржээ, тэр.

	Харахын төдийд хавь орчныхон цочирдон гайхаж

	Хамгаас бишрэх ул мөрөө ардаа орхином зоо тэр

	Арван хуруу тэгшхэн заяатай төржээ тэр.

	Адвиш гэгээн өнгөөрөө нарны сүрийг ч дарж 

	Аялан дуулж, инээн наадах нь цэвэр тунгалаг

	Аливаа бүгдийг шагшуулж анир чимээгүй болгоном за

	 

	гэж бий. 

	Анхандаа туйлын бүтэлтэй сайхан эхэлсэн Леонардо да Винчийн хувь тавилан сүүлдээ эмгэнэлтэй болж хувирчээ. ХҮ зууны сүүлчээр Итали орон даяар ирээдүйд учрах зовлон бэрхшээл, лут үйл явдлыг зөгнөсөн аянгын хар үүлс бүрхсэн билээ. Ертөнцийг шинээр үзэх үзэл бодол, шашны мухар сүсгийн хүлээснээс ангид эрх дураараа урлагийн эх өлгий болсон чөлөөт хот— коммуны яруу алдарт түүх шувтарчээ. Бүгдээр найрамдан захирах ёсны оронд харгис хатуу, хэрцгий догшин авиртны засаг газар сайгүй тогтлоо. 1453 онд Константинополийг унасны дараа италийн том хот, суурины худалдаа арилжаа тайван тавтай өрнөн дэлгэрэхээ зогсож саатжээ. Америк тивийг нээж, худалдааны гол их зам Газрын дундад тэнгисээс Атлантынхт шилжсэний дараа бүрмөсөн унал доройтолдоо тулж хотууд сэргэн өндийхөө больсон билээ. Хоорондын хямралдаан, тэмцэлдээнд идэгдсэн Итали гүрэн удалгүй харийн булаан эзлэгчдийн амттай зууш болон хувирчээ. 

	Улс гүрнийг нөмрөн авч байгаа гай зовлонгоос гарах аврал бол ард олны хүчийг нэгтгэн зангидахад оршино гэж Леонардо сэтгэж байлаа. Милан хотын Санта Мария делле Грацие хэмээх сүмийн манз цавын өрөөнд бүтээсэн «Нууц үдэш» гэдэг туурганы шигтгэмэл алдарт зурагтаа тэр бээр ард түмнийг хувь заяаныхаа эзэн мөн гэдэгт итгэн найдаж байдгаа уран тод илэрхийлжээ. Уг зургийг дээхэн үед номхон хүлцэнгүй байхыг номносон мэтээр тайлбарладаг байсан нь оргүй бөгөөд суут урлан бүтээгч, бодит үнэнийг гаргагч тэр бээр урван тэрслэлтийг уур хилэнтэйеэ зэмлэн буруушаажээ. Хөлсний эрх баригчид улс үндэсний ашиг тусыг хэдхэн улаан зоосоор худалдан наймаалж, хүнд бэрх сорилт, ард олны шаналал гаарч байсан жилүүдэд тэр бээр бүхнийг номхон хүлцэнгүй өнгөрөөх үзэл санааг огт номлоогүй нь тодорхой, тэгвэл тэрүүнд харш зохихгүй зүйл байжээ.

	Леонардо да Винчийн туйлын зорилт, хүслэн нь Сэргэн мандалтын эринд Итали орны амсаж байсан нийгмийн хийгээд, соёлын агуу их өрнөлийн үед үүссэн түүхтэй. Шинжлэх ухаан, урлагийг хүний аз жаргалыг бий болгохын үүднээс ашиглахыг эрмэлзэн тэмүүлж байсан хэдий ч харин хамгаас их найдсан гэрэл туяат итгэл үнэмшил бүхэн нь балран доройтохыг биеэрээ амсах тавилантай байжээ. Арга нь барагдаж, сэтгэлийн зовуурь дарамтад бүрмөсөн автсан тэр бээр нөр их санаа бодлоо дэмжүүлэх, ухааруулах гэж дэмий л оролдон, энэ хорвоогоор хэрэн хэсүүчлэхэд хүрч насны адагт хүний нутагт Францын анхдугаар хаан Францискийн ордноо хоргодон суух болсон байна. 

	 Гэлээ гэхдээ хувь заяа түүнийг хааш нь ч хөтөлсөн, Леонардо өөртөө үнэнч чигээрээ хоцорсон байна. Тэр бээр энэ хорвоогийн ихэс дээдэст урлагаараа, ухаан мэдлэгээрээ хүчин зүтгэж явсан бус, харин цаадуул нь тэрүүнд нүүр тал засаж шагнах гэж суут их туурвигчийг зусардан долигонож байсан юм уу даа гэмээр заримдаа бодогддог. Ихэс дээдэс хэчнээн өглөгч гар султай байсан ч Леонардо ордныхны далд явуулга, хов жив, атаа хорсол, зусар бялдууч, ой гутам нөхцөлд бачимдан бухимддаг байжээ. Бүр яахаа мэдэхгүй бухимдахдаа тэр бээр олны нүднээс далд сууж, дэвтрийнхээ хуудаснаа харамсал гомдлоо буулгадаг байжээ.

	Леонардо хэдий хүний царай харалгүй суудаг байсан ч лут их ажил үйлсийнхээ хариуд эд баялаг хураасангүй. Түүний хамгаас эрхэмлэдэг юм нь эрх дураараа, цэвэр ариун сэтгэлтэй байх л байлаа. Улиран одсон он жилийн дурсгалыг нандигнаж, гар зураг, бичмэлээ хайрлаж, «Жоконда» зургаасаа огт салахгүй түүндээ хайртай байсан бөгөөд насан хутгийг олтлоо биедээ хадгалж, түүнийгээ сонгодог төгс төгөлдөр болгох гэж үргэлжид засаж сайжруулан зурсаар байв. Леонардо хаа ч байсан цуг авч явдаг зуу гаруй боть бүхий хувийнхаа номын санг машид үнэлж, ариглан, зав чөлөө гарвал онцгой хүндэлдэг зохиолч нарын бүтээлийг ахин дахин уншдаг байсныг саяхан олдсон Мадридын хуучин судраас бид олж мэдлээ. Тэр бээр алдар нэр, агуурс баялгийг тоодоггүй, амьд яваагийн хамаг чухаг үнэтэй цайтай бүхнийг олж харах, олон хүний билгийн нүдийг бишгүй нэг хаан боогдуулдаг хөрөнгө мөнгийг үзэн яддаг байжээ. «Баян хүн гэгч амьдадаа хэчнээн нэр сүртэй байлаа ч түүнийг үхэнгүүт өнөөх нь ор сураггүй замхарна. Хураасан эд баялаг бус, хурц ухаан, эр зориг л хүнд жинхэнэ их алдар хүндийг авчирна... Хэчнээн ч олон гүн ухаантан нэрээ бузарлахгүйг бодож түүнийг үзэн ядсаар байсан билээ» хэмээн бичсэн байдаг.

	Бэлэн мөнгөөр бэлжиж, их ашиг завшаан эрэгчдийн хорвоо хүн ардад ямар их хэмжээлшгүй гай зовлон, бэрхдэл авчрахыг Леонардо агуу их зөгнөгчийн хувьд бүр XVI зууны эхэнд ухааран ойлгожээ. Одоо ч гэсэн цаг үеэ алдаагүй амин чухал хэвээр дуулддаг «Хийсвэр зөгнөл» зохиолдоо алтаараа түрээ баригчдыг гутамшигт шившиг болгон харуулж, алтыг харгис догшин мангас лугаа дүрслээд «Энэ нь ямар ч гэмт хэрэг, муу үйл, итгэл хугалах явдлыг бий болгож дөнгөнө. Алт гэгч хүн амьтны эв эе эвдрүүлж, хэрүүл шуугиан, атаа жөтөө, харгис хэрцгий байдлыг тэдний хооронд үүсгэнэ. Аяа, алт чи үнэхээр муухай мангас шүү!» гэж бичсэн байдаг.

	Леонардо жар гарсан хойноо Францын Амбуаз гэдэг хотын ойролцоо хааны олон өргөөний нэг байрласан Клу хэмээх шилтгээнд шилжин суурьшсан байна. Хожим өөрийгөө зурснаас нь үзвээс тэр бээр жинхэнэ наснаасаа их ахимагдуу хөгшин харагддаг агаад хэрэн бядсан, санаа сэтгэл төвшингүй байсны ул мөр үлдсэн нь дамжиггүй. Гэхдээ л мэлмий нь хуучныхаараа гэрэл цогтой, ухаалаг мэргэн хэвээрээ гялалзаж байлаа. Хэдийгээр саа өвчинд дайрагдаж, баруун гар нь хөдлөхөө больсон ч хийдгээ хийсээр суужээ. Эл их туурвигч залуугийнх шигээ мандах нарны анхны туяатай зэрэгцэн босож, алтадсан тааз, том зуух, өндөр цонхны цаана цэцэрлэг үргэлжилж, Луарын нэг хэмийн жигд урсгал дуулддаг уужим саруул танхимд орж ажлын ширээнд дөхөн очдог байж,

	1519 оны тавдугаар сарын шинийн хоёрны хаврын тунгалаг өдөр тэр бээр таалал төгссөн юм. Нүдээр үзсэн хүний үгээр бол «Байгаа байдал, бүхий л шинжээрээ эрдэм ухааны хамаг сайн сайхныг үнэнхүү билэгдсэн байжээ». Леонардо «хүн нэг өдрийг ухаалаг зөв ашигтай өнгөрөөвөөс нам тайван сайхан нойрсдогийн адил, шударга туулж өнгөрүүлсэн амьдрал бидэнд санаа амар, амьсгаа хураах боломж олгодог» хэмээн дэвтэртээ хамгийн сүүлд бичиж байсныгаа нотлох мэт амьсгаа хураах эцсийн мөчөө ер тэвдсэн янзгүй зориг зүрхтэй угтжээ. Бид түүний гэгээн саруул, гунил бүхий үнэнхүү сэтгэлд шингэм «Хун» хэмээх домгийг уншихын цагт суут их хүний хэлсэн үгийг ахин санан дурсдаг юм.

	Арваад жилийн өмнө Леонардогийн үлгэр домог анх удаа тусгай ном болон нийтлэгдэж, зуу гаруй зохиолыг нь багтаасан байлаа. Тухайн цагтаа Леонардогийн эцэг Пьеро да Винчийн албан бичиг батлах газрын туслалцааг авдаг асан Флоренцын «Жунти» хэмээх хуучны хэвлэлийн газар уг үнэтэй эхлэлийг ажил хэрэг болгосон нь тэмдэглүүштэй. Чингээд өнөө манай уншигч авгай нарт уг зохиолтой танилцах завшаан олдож байна.

	Эл номд багтсан үлгэр, домог, зугаатай түүх намтар цөм адилхан үнэ цэнтэй гэвэл арай тийм биш. Эдгээрийн заримаас зохиогчийн санааг маш тодорхой томруун бүрэн гүйцэд илэрснийг олж үзэхэд, нөгөө зарим нь хожмын өдөр зурах «зургийн» гар ноорог мэт бодит байдлаас шууд хуулсан таталбар зураг лугаа байгаа нь бидэнд агуу их туурвигчийн дотроо юу бодож санасныг өнгийн харах сайхан боломж олгож байгаа хэрэг. Бүхэлдээ эл ном Леонардо да Винчи үлгэрч, зохиолчийн хувьд өвөрмөц онцлогтойг харуулах бүрэн гүйцэд төсөөлөл өгч байгаа юм.

	Тэр бээр үлгэрийн ертөнцөд хандсан нь жирийн нэг хэрэг бишээ. Энэ нь тэрүүний санаа бодол, ажиглалт, юу сонирхож байсан, чиглэсэн зориг зэрэг бүхий л зүйлээр илэрч зөв зүйтэйгээ харуулжээ.

	«Би өлгийтэй байхдаа нэг удаа яаж сэрснээ мартдаггүй. Том шувуу далавчаараа амыг минь нээгээд, өд сөдөөрөө уруулыг минь илж байгаа юм шиг надад санагдсан» гэж тэмдэглэлдээ тэр бээр бичсэн байдаг. Леонардогийн эл товчхон тэмдэглэл бага насны талаарх анхны дуртгал байгаагүй сэн бол үүлийг шидэт үлгэрийн эхлэл хэмээн уншиж болох юм. Гэтэл бидний энэ номд ид шидийн гайхамшигтай, бараг дайралдахгүй бөгөөд уламжлалт үлгэртэй юугаараа төстэй байна вэ гэвээс номын баатрууд ан араатан, жигүүртэн шувуу, загас жараахай, хорхой шавж, өвс ургамал, хад чулуу мэтийн бусад амьгүй зүйл амьтай мэт юм ярьж, хүний явдлаас огтхон ч ялгаагүй өөрсдийн болон бусдын явдал үйлсийг үнэлж дүгнэх чадвартайгаараа ижилхэн байна.

	Леонардо хүрээлэн буй бодит амьдралд муу муухай, хорон санаа, догшин авир, шударга бус ёсыг бишгүй нэг үзэж харсан ч гэсэн, тэр бээр өөрийн гунил шаналлаа амьтны ертөнцөд шилжүүлэн нялзаасангүй. Түүний үлгэрт махчин араатан, шувуу хүртэл сул дорой, хүчгүйдээ өршөөл энэрэлтэй хандаж байна. «Начин шонхор алгарын ангаахай», «Уужим сэтгэл», «Арслан хурга хоёр» мэтийн зохиолоос жинхэнэ сайхан сэтгэл, ариун ёс мэдэгдэж байна. Үүний сацуу зохиогч бас ховдог шунахай сэтгэлээ дүүргэж байвал юунаас ч жигшиж зэвүүрхдэггүй аалз, могой, наймаалж, мэтийн элдэв муухай амьтдад дургүйгээ илэрхийлж байна. Тэр бээр шударга шулуун, эгэл даруу, ажилсаг хэн бүхнийг байдгаараа талархан тал өгч, худалч, сагсуу, онгироо, залхуу хойрго бүхнийг хайр найргүй илчлэн шүүж байв.

	Араатан адгуус, шувууг бичихдээ Леонардо тэдгээрийн зан араншин, хөдөлгөөнийг маш нарийн гаргаж байсныг бодоход амьтны ааш авирыг судалдаг этологи хэмээх ухааны эх суурийг тавигчийн нэг гэж үзэх бүрэн үндэс байгаа юм. Энэ нь ч санамсаргүй хэрэг биш. Адгуус амьтныг онцгойлон хайрлаж, нэн ялангуяа шувуунд их дотносог ханддаг байсан талаар бүр амьдад нь домог яриа байжээ. Жишээ нь: 1515 онд Энэтхэгээс Флоренц хотын даргад Андреа Корсали гэгч нэг хүн захиа бичихдээ: «...алс холын үлгэрийн энэ орны хүмүүс манай алдарт Леонардо шиг л адгуус амьтанд огт ч гэм хор хүргэдэггүй юм байна» гэжээ. Флоренцын жаал хүүхдүүд ч үүнийг сайн дуулсан байдаг тул зураачийнд төөрсөн эзэнгүй нохой, шархтаж гэмтсэн шувуу, хачин сонин эрвээхэй аваачин өгөхдөө, хариуд нь ахиухан их шан авна гэж ямагт андахгүй мэддэг байжээ. Нутгийн шувуу баригчид Леонардог шувууны зах дээр хүрч ирвэл баяр хөөр болдог ажээ. Тэр бээр үнэ мүнэ хаялцаж сүйд бололгүйгээр торонд тарчилж буй шувуудыг хайрлан энхрийлэхдээ мөнгө хайрлалгүй өгөөд, тэр дороо торноос нь суллан тавиад, шувуу гэнэт эрх дураараа халин нисэж, баярлан дүүлэхийг сонирхон аждаг байжээ. Тэр бээр эрх чөлөөг энэ орчлонгийн хамгийн эрхэм чухаг гэж үзээд, түүний төлөө яахаас ч буцахгүй бэлэн байсныг золгүй явдалд өртсөн алгар шувуу юм уу, тортойгоо дайтсан загас жараахайны тухай үлгэр гэрчилж байна.

	Байгалийн цуцалтгүйг шинжээч байсныхаа хувьд Леонардо хүн, хүрээлэн буй орчныг нэг цул бүхэл бүтэн, салшгүй зүйл хэмээн үздэг байжээ. Насан туршдаа тэр бээр байгаль дэлхийтэй хоёрхон биеэрээ харилцан ярилцаж, түүний ухаалаг мэргэн бүтэц газар дэлхий дээрх амьд бүхний гуа үзэсгэлэнг шагшин бахархсаар байжээ. Байгалийг судлаач, сэтгэгчийн хурц хараагаараа эртний хүмүүсийн ярьдагчлан «есөн өнгийн юмны эв зохицлыг» бүтээл туурвилдаа илрүүлэн нээж харуулахыг хичээдэг байв. Байгаль дэлхийгээ ямар ч байдлаар эвдэн бусниулахыг тэр хүн эсэргүүцэн тэмцэж, ингэж дураараа загнавал хор уршиг нь хүний өөрийнх нь хувьд хэчнээн хортой, хөөрхийлөлтэй болохыг ухаарч байжээ. Ингэж санаа зовнисон шинж «Ороонго тариачин хоёр», «Хуш» болон бусад үлгэрт нэн хурц тод харагдаж байна. Леонардо хүний эрхэм нандин зорилгыг итгэнгээ, байгальд байгаа эв зохицол нийцлийг хэвээр байлгахад хүн хариуцлагатай байх ёстой гэж үзжээ. Агуу их туурвигчийн эдгээр санаа бидэнд онцгой ойр дөт, ойлгомжтой эрхэм үнэтэй бөгөөд эдүгээ хүрээлэн байгаа орчныг хамгаалах, хадгалах гэсэн бидний нийтийн хүч чармайлтдаа түүнийг бид үнэн итгэлт холбоотноо гэж үздэг байжээ.

	Үлгэрч Леонардо гэж ярихдаа бидний хувьд анхаарууштай, эрхэм чухал түүний нэг үгийг дурдалгүй өнгөрч яахин болох аж. Идэр насаа эргүүлэн дурсахдаа тэр бээр «нэг удаа харанхуй хадан хясаан дундуур бэдэрч явахдаа байгалийн бүтээсэн хосгүй соньхон олон янзын хэлбэр галбир хэрхэн их холилдсоныг олж харах сан гэдэг хүсэлдээ хөтлөгдөн, асар том, ангал агуй руу орох ирмэгт би тулаад хөшсөн юм шиг таг зогсож билээ. Дотор нь ч юу байгааг харах гэж тонгойсон боловч пад харанхуйгаас ондоо юм олж хараагүй. Тэгэхэд хоёр шал ондоо бодол намайг нэг мөсөн эзэмдсэн нь нэгд, өмнө маань дэлгэгдсэн ёроолгүй нүхнээс жигтэйхэн их тэвдэн бачимдаж, хоёрт, тэр ёроолгүй харанхуйгаас бас, ямар нэгэн гайхамшгийг илрүүлэх гэсэн барагдашгүй хачин хүсэлд автагдсан болно» гэжээ.

	Сэргэлэн хурц ухаан, юм мэдэх сониуч зан нь ертөнцийн зарим нууцыг тайлах аргагүй гэдэгтэй Леонардогийн дотор хослон нийлж байсныг бид харж, тэр үед байгаль дэлхий түүний бодол сэтгэмжид үлгэрийн уран дүрээр амилдаг байжээ. Хүрээлэн буй ертөнцөд ингэж хандах нь гагцхүү үлгэр, домог, «хийсвэр зөгнөлөө» бичихэд нь түүнийг урам зоригтой болгоод зогссонгүй. Энэ нь бас байгальтай өвөрмөц таталбар зургаар ярилцаж байсан гэж болохуйц үй олон зургаар илэрч байна. Эдгээр зурагт гоё ганган охид хөвүүдийн дүрийн зэрэгцээ нүүр амыг нь тамтаггүй болгож зурсан өдий төдий эвгүй муухай царай, далавчтай луу, мангасын зургийг ажиж болно. Заримдаа Леонардо «Аймшигт араатан», «Арслан тахиа» мэтийн үлгэрт гарч буй өөрийн бүтээсэн аймшгийг элэг доог хийх мэт санагдахад заримдаа түүний уран сэтгэмжээс харгис хатуу Василиск, үхэлгүй мөнхийн галт гарди, үнэн зөөлөн ааштай Хилин мэтийн дүр гарч байна. Энэ ялдамд хэлэхэд Рафаэль уг домгийг Леонардогийн амнаас дуулсан болох нь лавтай гэж санаж байна. Ромын Боргезе хэмээх уран зургийн санд Рафаэлийн зурсан бяцхан хилинг ариун нандин ёс суртахуун, цэвэр цэмцгэр явдлын билэг тэмдэг болгон өвдөг дээрээ барьж байгаагаар дүрсэлсэн байдаг.

	Ард түмний мэргэн цэцэн ухаан, уран хошигнол, ардчилсан шударга ёс үлгэрт байдаг учраас Леонардо түүнийг сонирхдог байжээ. Ингээд үлгэр нь тэрүүнд өнөөх нууц шидэт «агуйд» нэвтрэн орж, оюун ухааны гэрлээр түүнийг гийгүүлж, байгалийн хадгалж буй нууцыг нээхийн үүднээс хүсэн хайсан зүйлээ эцэж цуцалгүй эрэн хайхад нь үнэн тус болдог байлаа.

	Леонардо да Винчи италийн уран зохиолд онцгой байр эзэлдэг байхад түүний үлгэр домог нь Сэргэн мандалтын үеийн соёлын хурц тод үзэгдэл болдог юм. Тэр бээр өөрөө хэзээ ч зохиолч гэсэн алдартай болох гэж хөөцөлдөж байгаагүй агаад «уран зохиолын талаар юм мэддэггүй хүн» гэж даруухан зан гаргадаг байжээ. Гэхдээ олон жилийн турш Тосканы амьд аялгуу, ярианы хэлний тайлбар толь зохиохоор ажиллаж байсан бөгөөд тэр нь хожим италийн бичгийн хэлний уг суурь дэвсгэр болжээ. Тэр цагийн мэдлэгтнүүд хувийн санаагаа гаргахын үүднээс номын хэл латиныг хэрэглэдэг байсан бол Леонардо тэгдэггүй байв. Тэр бээр тариачин ардын уран чимэгтэй үг яриаг ихэд дээгүүрт тавьж үсгийн дүрмийг ёс юм шиг дагалгүйгээр цэлмэг цэцэн үг, хэллэгийг нандигнан тэмдэглэж авдаг байсан байна. 

	«Зохиолчид хүртэл юм мэдэж, сурч авч болох агуу их номч багш» амьдралаас л Леонардо өөрийн үлгэр домгийг олж авсан ажээ.

Заметки

		[←1]
	 Орфей гэж эртний грек домгийн зүйлд уран гоё хоолойгоороо хүнийг төдийгүй, араатан, жигүүртнийг уяруулдаг гэж алдаршсан дуучныг хэлдэг байжээ.

